
ИГИТ ЭСЕДУЛЛАГЬ

Гьаму улихьнаси шаир Гюлбика 
Уьмаровайин Урусатдин Федерацияйин Игит, 
ихь ватанагьли Эседуллагь Абачевдикан 
вуйи китаб удубчIвну.

Ватандиин читин йигъар улуркьган, му 
китабдин игитарсдар кIубан баяр аьжлиз 
машна-машди дийигъуру ва, чпиз айи 
аьгъювалар, чпин сагъ’вал, чпин жанар 
гьяйиф дарапIди, бахтлу гележег бадали 
лайикьлу зегьмет зигуру.

– Урусатдин гьунарлур!
Табасарандин адлур!
Ватан айир кьувватлу
Генерал-лейтенант ву!

Гьамци бикIура шаири ихь машгьур 
ватанагьлийикан.

Ав, му читин рякъюъ айи игитариз 
гъагъи гьядисйирра кьисмат шулу. 
Инсандиз, фукьан кьувватлур вушра, 
читин вахт улубкьиган, багахьлуйирин, 
дустарин, ярашугъарин ужуб гафну, 
дурар багахь хьайивали кюмек апIуру, 
юкIв абгру.

Чахьан удукьру кюмек апIуз 
чалишмиш шули, Гюлбика Уьмаровара 
фикриъди Игитрин гъвалахъ хъа. 
Гьаддиз му китабра арайиз удубчIвну:

Абачев Эседуллагь
Гъяркъси, кIвак карсдиз валлагь:
Ву аьхю хизандиан,
Хив юрднан Зилдикк гъул` ан….

Эскервалин гъуллугънаъ чан пишекарвал заан дережайиинди 
кIули гъабхурайи Игитрикан бикIувал шаириз думукьан рягьятди 
алабхъундаршул:

Женгнан рякъ кьисмат гъабхьир,
Аьхю Ватандин багъри.
ЧIиви ЯДИГАР гъахьи –
Эскер, ИГИТ успагьи!

Гьамци Эседуллагь Абачевдихьна вуйи чан гьюрматлувал улупури, 
Гюлбика Уьмаровайи ихь дирбаш ватанагьлийиинди дамагъра апIурайиб 
ашкар шула:

Хив юрднан, Зильдикк гъулан
Аьбдул – Муъминдин хизан
Адлу гъапIу эскер ихь,
Варидарин кIваъ айихь!

Дупну ккундуки, чан хизанси, дугъу вари табасаран халкьра адлу гъапIну. 
Му читин вахтна ихь Игитриз сагъламвал, хушбахтвал, хъуркьувалар ккун 
апIурхьа. Дугъриданра, Ватан уьбхювал чпин гъуллугъ вуди кадабгънайи 
эскрари улупурайи гьунарари, дурарин Ватандихьна айи ватанпервервали 
шаирарик гьевес капIра:

Абйир-бабари туву
Гъир`ят-намус гъюбхдари,
ГъючIюркьишра фу гьялну,
Кьял йивудар Ватандиз….

Ихь халкьдин игит бализ бахш вуйи эсерар хъана арайиз удучIвиди. Ихь 
варидарин терефнаан Эседуллагь Аьбдулмуъминовичдиз жандин сагъ’вал, 
кIван шадвал, уьмриъ аьхю ужувлар ккун апIурхьа!

Шаирин 70 йисаз тялукь вуди

Аьбдуллагь АЬБДУРЯГЬМАНОВ

Аьбдуллагь Аьбдурягьманов 1956-пи йисан 21-пи авгъустдиъ Табасаран 
райондин Гьесихъ гъулаъ бабкан гъахьну.

Дербентдин педучилище ва Дагъпединститутдин филологияйин 
факультет ккудубкIу думу сифте багъри гъулаъ мялимди гъилихнийи, хъа 
гьамус Кизляр шагьрин урчIвубпи нумрайин кьялан мектебдиъ лихура.

Аьбдуллагь Аьбдурягьмановдин кьалмиккан «Арсран гьибар», 
«Хиялнан акв», «Вахтнан сир», «Дагъларин нефес», «Переливы судьбы», 
«Улыбка ангела», «Синие родники» кIуру китабар ккудучIвну. 

Гъябгъюрайи йисан 7-пи апрелиъ Астрахань шагьрин областдин 
илимдин Н.К. Крупскаяйин ччвурнахъ хъайи библиотекайиъ Урусатдин 
писателарин член Аьбдулла Аьбдурягьмановдин «УкIу булагъар» кIуру 
китабдин презентация гъабхьну. Му китабдиъ айи шиърар Астрахандин 
писателарин Союздин литературайин таржумайин Центри урус чIалназ 
илтIикIдар ву. 

Ихь бажаранлу шаир юбилейихъди кIваантIан тебрик апIури, 
яратмиш’валин рякъюъ хъана аьхю хъуркьувалар ккун апIурхьа! 

ЙИЗ ВАТАНДИН АКУ БАЙВАХТ
 УБХЪУРЗА

МучIу хьибган багъри гъулаз гъафнийза,
Ккилигури мушваъ фужкIа адарзуз.
Дада имдар, юкIвнан ишуб дебккнийза,
Наан ашра шулдар кIвахьан гъул гьархуз.

Шад унчIвари апIурайи вацIрацIар,
Ялгъуз ич хал вуйи мушваъ акв адруб.
Дагъларилан ис шули айи яркврар,
Сирни узу ккаъри дердлу ва кIаруб.

Мушваъ вари сарун узуз хал вузуз,
Дагъдин канчIнахъ майднин ахин ккипурза.
Вардиъ мушваъ йиз жигьилвал рябкъюрзуз,
Бахтлу вахтназ хъана жилгъа ккебгъурза.

Вазун аквнан леъфикк нивкIуз гъягъюрза,
Мухриъ айи йиз дерд ккебкну завари.
Таза ахсрин сирин макну хъергурза,
Разивалин лепйири юкIв рибшвури.

КIваин дапIну, гьаммишанси, жигьилвал,
ЦIадал али укIар’инди жаргъурза.
Мухриъ ади багъри юрдар ккунивал,
Йиз ватандин аку байвахт убхъурза.

БАХИШЛАМИШ АПIИН

Ккунивалин марцци хабар
Алдагъназа, йиз жил, увлан.
Ккунивалин ширин гафар
Хъана гъюра йиз мухриан.

Бахишламиш апIин уву,
Яв веледер, инсанариз.
Яв заанвал айиб гьархну,
Гъурдси бицIи чпин юкIвариз.

Ккуру жилгъа абгураза
Инсанарин юкIварихьна.
Ккунивалин нур тувраза
Увуз лигру уларихьна.

Умудлуза варидари
Узуси ву хабаъ апIруб.
Умудлуза ич юкIвари
Яв дерднан нивгъар кижикруб.

Аьршдиъ хядар цIибди адар,
Дих апIури инсанариз.
Хъа чIиви юкIв вузтIан адар,
Кархьруб аквар аку уьмриз.

Махьан пашман, дердра мапIан,
Шам мукутIубшван умуднан.
Амсар дургну юкIвариан,
Ккергъру ухьуз аьлхъру йигъар.

* * * 

СатIи гъахьну завуъ амсар дестейиз,
ГучI гъабхьиган микIран ккуру ушвтнахьан.
Дих апIура гъазру бицIи чан чиркквлиз,
Зав атIабгна нирин марцци гюзгдиан.

Нирин гъвалахъ гъалин яркврягъ чIеэрин
Гаш дубхьнайи сулу цIузар апIура.
Нир’ин дахьна уьру чарчар ахсрарин,
Фурслу ппази ягъал завуъ тIибхура.

БицIи вахтназ гъахураза фикрари,
Йиз багъри гъул азуз магьа рябкъюри.
Таниш машар гъунши баяр, дустарин,
Хъана азуз бахтлу вуди аьлхъюри.

МутIан багьа вуйиб уьмриъ адарзуз:
Рябкъюразуз дадайин маш унчIваригъ.
Дих апIура гьаммишанси уьл ипIуз,
МикIси хъана зу дургайиз кючйиригъ.

* * *

Чвлин ниъру кефлу дапIнайир
Дахъназа лигури завуз.
Кюч шлу жакьварин башчийи
Зав’ан лишан гъапIну узуз.

Разивал тувну саб ражну
Жакьварин мициб теклифназ,
ГъитIирхунза йиз юрд гъибтну,
Таза хиял бихърубси кIваз.

Убгру варжиси кюкйиригъ
Думу юрднаъ вуйза ялгъуз.

Мани, рягьимлу лигбаригъ
Кьюрду салам тувну узуз.

Жакьварси пашман дестейиз
Уч дапIну гъургу хиялар.
Гъафунза багъри юрдариз
ГьитIуз кьатIар гъаши симар.

Чвлин ниъру кефлу дапIнайир
Дахъназа лигури завуз.
ТIирхай, дустар, улихь хьайи
Рякъ ягъурлуб ибшри учвуз.

* * * 
Жигьил уткан шад хьадукар
Багьри жилиин либцура.
Вари таза апIру ахсрар
Гужли чан хлинццари кархьра.

Гьялак духьна жигьил микIар,
Зав марцц апIуз амсарихьан.
Нири кIура назук мукьмар
Кьаби дагъдиз жигьилвалкан.

Хьадукран гьюдрюхюб адар!
Хъугъуз гьязур духьна инсан:
Ригъукк гъи деребцIди гъубздар
Йирси йифси цIухивал чан.

БАГЪРИ ДАГЪЛАРИН АРАЙИЪ

Вари дюн’я йиз кIваъ убшру
Багъри дагъларин арайиъ.
Ярхла хьувалин дерд гьебгру
УкIу штухъди булагъарин.

Штун меълишин йиз кIвантIариз
Байвахтнаан гьархну адар.

Шилар гъяцIли йиз ликарин
Жилгъйир-рякъяриз гьархнадар.

Саб жикъи, аку геренси
КкудубкIну мяъли байвахтнан.
Ебхьуразуз, гьадмуганси,
Рабхури мушваъ булагъ кIван.

* * *
Багахь хьуб кьюб аьшкьлу вуйи юкIварин –
Мюгьюббатнан таза, назук нурлувал.
КуркIуб чиб-чпик завси марцци лигбарин –
Шад кьисматнан яркьу хабаъ архьувал.

Гьаму герен ригъун аквтIан акуб ву,
Уткануб ву сабпи даркъван кюкютIан.
Ва женеттдин шарабтIан лап меълиб ву,
Манибра ву вулкандин му цIюмгъялтIан.

Ебхьуразуз думу узуз ярхлаан,
Багьа вахтнан аьхир адру мяълиси.
Ккун апIин, яр, увура гъи яв кIвакан,
Кьяляхъ апIуз думу бахтнан сиринси.

Багьа вузуз уьмриъ гьарсад йигъ узуз,
Увухъди, яр, гъябгъюрайиб уьмриан.
Амма думу герен шулдар гьич гьархуз,
Гъабхьну думу сабпи нур ихь кьисматнан.

* * * 
Кархьна назук таза ахсрар
Гьюлин арсран сикинвал’ин.
Нач уьрушин кади амсар
Багахь шули а дагъларин.

Таза микIру хъебгра нивкI’ан
Ахсрин леъфикк ккайи гъирагъ.

Багахь хьайи тепейилан
Аьлхъюри а дидиз чирагъ.

Кьаби Каспий, салам увуз,
Саб пай вува йиз кьисматнан.
Таза мяъли вуз бахш апIуз,
Дуфназа амси чюлиан.

ЧИГРАН ЦIАРАР

Вахтну йиз мяъли гвачIнинган,
КкудубкIайиз гъитну кьатI хьуз.
Кагъзин гъугъмак тувну, кIури,
Имбу гафар дидик кайиз.

ГьатIабццунза гьялакдиси,
Кадар гафар йиз мяълийин.
Шубуб нукьтIа, йитимарси,
Аьхириан лигурайи.

Ккун гъапIунза ахсрарикан,
Йиз мяълийихъ хъауз гафар.

Гъапну, ккун апIин яв кIвакан,
ДикIуз гьуркIну адру цIарар.

КIвазра теклиф хуш гъабхьундар,
Хиял апIин гъабхьну гиран.
Кюмек ккун гъапIу хядар, 
Сабхилди гъудургну зав’ан.

Чигран цIадлари кюкдилан, 
Мюгьтал духьнай, гъапну узуз: – 
Таза гафар апIин учкан,
Мяълийин цIарар ккудукIуз...

ГАРЦIЛИК ГЪУБЗНА КЬИЛЗИШИН

Сонет

Назук, зяиф ил хъадабгъбаъ лепйирин
Яв ширин сес азуз хъана ебхьури.
Ва штун зиин сабпи аквар ахсрарин,
Жигьил аьлхъюб ву уткан яв уларин.

Таза ахсрин аквси ава гьаммишан,
Йиз кьисматнан рякъяриъ ва жилгъйириъ.
Вува узуз аьламатси сюгьюрнан,
Йиз юкIв абцIна уву агру лепйири.

Вува чирагъ ва кIван гъирагъ тамарзу,
Вухьна рякъюъ къаршу вуди тIурфнариз,

Мюгьюббатнахъ хъугъну, мютIюгъ зат даршлу,
КкадапIури аза манзил йигъарин.

Кьисматнан йиз лепйиригъ саб тикишин –
Багьа вуди, гарцIлик гъубзна кьилзишин.

* * *
Йиз юрд, уву аьлам вува зуз айи!
Тувурзавуз дугъри йиз кIван манишин.
Ва гьаммишан кIурза увуз мяълийир –
Хъана дерин ибшри завун укIушин!

Гъи мяълийир дигиш дархьи гъузнадар,
Жигьилвалин гьевес кимдар дурарик.
Амма уьмрин метлеб дигиш гъабхьундар – 
Уж’вал апIуб – гъубзна рякъди йиз уьмрин.

Мяълийирра шула артухъ пашманди,
ГьапIза, уьмур гьаци дубхьна рягьимсуз.
Йиз багъри юрд, дугъривалин ригъухъди
Улихь гъарабх, миннат апIурза увуз.

Яв яркьу рякъ ва жилгъа йиз кьисматнан – 
Саб тики ву багъри, укIу аьламдин.
Тувну адар йиз кIваз увуъ ерцIубтIан.
Гьациб уьмур вузуз жил’ин багьади!

* * * 
Дубгъай жикъи уьмрин рякъюъ инчIлуди
Кьабул апIуз сюгьрин цIарар ахсрарин,
ДеккучIимрин вари рангар нурлуди
АтIагуз ихь жилин уьмрин завариъ.

Дубгъай тувуз манишин ичв юкIварин,
Насигьятнан гаф адабшвну мухриан.
Ва гьюрматнан хядар кархьну юкIвариъ,
Гъитай артухъ хьуз ляхнарра ужувлан.

Дубгъай текрар апIуз гафар гьякь’валин,
Зегьер кади шулушра чиб саспиган.
Акв кутIубшвиш уьмриъ гъяни ляхнарин,
Гъвандиз ухшар хьибди сурат кьисматнан.

Дубгъай рякъюъ кюмекнан хил гьачIабккуз
Алдакуриз, тягьнайин хяд кутIубшвну.
Шерик йихьай зяиф касдиз гъюн ккивуз,
Бедбахтвалиъ гъягъдар учвхьан гьудучIвну.

* * *
Шлин-вуш ишуб ебхьурдархьуз саспиган,
Кьилзи нивгъар рякъюз ухьуз ккундархьуз.
Гьялак шулхьа ухди гъягъюз ярхлаан,
Рягьимлувал гъитну юкIвариз гьархуз.

Багахь хьайир итра ичIаъ гъалатIну,
Хъуркьуз шулу кюмекнан хил гьачIабккуз.
Амма гъибтру мялум дару метлебну
Гъайгъусузвал ихь юкIвариз адабшвуз.

Бедбахтвалиъ инсан ухьу гъитурхьа,
Нач’валин цIа гъитну мухриъ кутIубшвуз.
Ва рягьятди гюннегь кьабул апIурхьа,
Тягьна йивну- вуда ахмакь, ягъурсуз!

* * *
Магьа гъитри ава юрдар жарадин,
Мухриъ ади гъалабулугъ пашманвал.
Баладар, юкIв гьяйран гъапIну дурари,
Ккилибгура увуз багъри утканвал.

Рякъидивуз укIу завси марцциди,
Мяъли кIури жаргъурайи булагъар,
Карсидива яркьу мухрик ижмиди,
Рази дапIну фурслу, уткан яв дагълар.

Дюн’яйиз лиг гьарган уву ачухъди,
МучIушин ебцI марцци аку яв инчIну.
ЮкIв амсари чIюбкьюрашра сиринди,
Лигуб абцIну гъибт гьаммишан манишну.

Алабхъиган инсафсузвал, вягьшивал,
Жаваб тувуз гьялак махьан дишлади.
Мухриъ ади сабурлувал, инсанвал,
Улуп яв маш ачухъди ва сикинди.

УМУДНАН ЦIЮМГЪЯЛ

КьатIар гъахьну 
Йирси чюнгрин симарси
Бахтлу мукьам айи 
Гюрчег йиз йигъар.
ГъитIирхну 
Йиз хияларра, жакьварси,
Ялгъузвалиъ гъузуз 
Иштагь гъабхьундар.

Таниш дайзуз 
Мици йивуб кьисматнан,
ЦIибди дидин 
Гъяркъюндаршра кьилзишнар.

Жилгъа имдру яркур 
Гъабхьну уьмрикан,
ФукIа улихь рябкъруб 
Узуз гъубзундар.

Чухсагъул, дуст-вахтну 
КтIубшвуз гъитундар,
Уф апIури, 
БицIи цIюмгъял умуднан.
Вари гъушну, 
Думу узхьан гъубшундар,
Хаб алдабгъна 
ИчIи гъабши йиз кIвалан.

* * *

Гъахураза вахтнан ккуру жилгъайи,
ЦIибди адар дидиъ читин илтIикIбар.
КIикIлар, гъванар уьмри улихь дирчрайи,
Сирин дихар йигъарин кам шуладар.

Кьисматра йиз гьялак дар хил гьачIабккуз,
Амсаригъян улихь хьайи рякъ ккебкру.
Ват-вахтарик гъитру кьюлтIар хъютIюкьюз,
Багъри хулхьан жаравалин, юкIв убгру.

Му читин рякъ гьарган аку апIуру
Йиз кIван аьхю ккунивалин нурари.
Адар гужра уьмриъ думу кутIубшвру,
Гьарган хьибди кучуз багъри раккнарик.

Уьмрин гьаму бахтлу вуйи хъадакбаъ,
Ярхи рякъюн мяна узуз рябкъюру.
Йиз уьмрин кIул, архьуз хъана яв хабаъ,
Ккадаурза рякъяр, жилгъйир, акв адру.

БАГЪРИ ДАГЪЛАР

Аьзиз дагълар, ккуни дагълар,
Уларин акв вучва узуз.
Дахаргна йиз юкIвна улар,
Ичв хабариъ ккунди архьуз.

Ярхла вуди сар-сарихьан,
Гъяра йигъар, гъяра вазар.
Йиз ккунивал гьар гвачIнинган,
Гъюра кархьуз учвуз ахсрар.

КIваз утканвал ва фурслувал
Тувну ичв кIакIари узуз.
Фикрар, ляхнарин марццивал
Гъитунчва ичв штухъди убхъуз.

Уткан йишвар ал жилиин,
Гюрчег шагьрар цIибди адар.
Учвуси кIваз шулдар ширин,
Учвукси йиз карсдар улар.

Абана-бабанси, ичвра
Бурж кидипуз уьмур гьубкIдар.
Абана-бабанси, ичвра
Ккунивализ аьхир адар.
Аьзиз дагълар, ккуни дагълар,
Уларин акв вучва узуз.
Дахаргна йиз юкIвна улар,
Ичв хабариъ ккунди архьуз.

САБ РАЖНУСАН

Дадайин сес текрар апIуз
Вахтнахьанра сарун хьибдар.
Гъушну, дюн’я гъибтну узуз,
Гьадагъну чан назук хилар.

Гьамус узу уьрхюраза
Дадин рюгьну-малайикди.

Вахтнан машнаъ агураза
Багъри кIалбар, рякъюз ккунди.

Бисай дюн’я, гьяйиф дарзуз!
Амма гъитай саб ражнусан
Дадайин дих ебхьуз узуз!
Рякъюз инчIлу улар дугъан!

УЬМРИН КЬАЛАР

Кадатури тIуркIнай хилар,
Жан-юкIв апIуз дяхнарикан,
КючIюгъюра зазар, кьалар
Нежбри бицIи чан хутIликан.

Кьаларихьан азад шули,
Икин шула инчIлу, уткан.
Нежбри, аьшкьлу мукьам кIури,
АмкIун цIадлар ахьра унтIлан.

Уьмрин гьамци ачIал апIуз
Ихь арайиъ нежбер адар.
Шули имдар лик алдабгъуз,
Артухъ шула чIиви кьалар.

ХутIлиъ ай гъатху гъизилси,
Ккунду чиб марцциди дерккуз.
ГъутIу юкIв дагълу булагъси,
Гьязур ву вардиз улупуз.

Нежбер дарза, амма хилар
Ургру, гъизгъин духьну а йиз.
КючIюгъну му зазар, кьалар,
Лигуз марцц гъаши йигъариз.

ШТУН ЦIАДАЛ

Дамагъ капIра микIлу
Гьюлин лепйирик,
Ягъал зав’ин фаркьатди дар амсарра.
Рябкъюразуз бицIи цIадлиз чайкйири
Гьюлин хабаз рякъ тувра, духьну жара.

Саб цIадал ву
Жара гъабхьиб амслихьан,
Гьюлихъди чан кьисмат ккунди саб апIуз.
Саб цIадал ву тIибхури айиб зав’ан,
Каспи гьюлин зурвал хъана артухъ хьуз.

Магьа цIадал 
Гьюлин гъизгъин лепйири
Ккунивалин хабаз кьабул гъапIну чпин.
Багърибдизси дидиз жан-юкIв апIури,
Нуфтдиз гъахьну дурар сикин, архаин…

ШАВГЬРИН ТЕКЛИФ

Гьаммишанси дубхьну хъана инсафсуз,
ШлизкIа табигъ дару вахтну тазатIан
Гъитна улихь хьайи рякъюъ миркк йивуз,
Ккунди айкIан зу алдакну сабансан?

Яваш дапIну гьялак’валин йиз юргъа,
Дийигъунза, датIну азуз алдакбар.
Вахт либгура, хиял апIин, ву агъа,
Амма дидиз ерхьидар йиз миннатар.

Шавгьарра хъа хъизигури кьяляхъди,
КIура узуз: – КацIувализ дилигди, 
Саб ражнукьан гъит уву яв кIвантIариз,
Жарадиси куркьуз вахтнан ликарик.

Алдакарза, кацIри палтар ва машар,
Шид хъабццнадар, хьиди дурар марцц апIуз.
Амма ягьсуз вахтнан кацIнайи ликар,
Намуснан нефс имиди дисдар узу.

КЬУТIКЬЛИШИН ГЪУБЗНА

ИлтIикIбариъ 
Гьялак вуйи йигъарин,
Ав, узура гъахьунза пай апIури
Душмниз гьюрмат, кьутIкьли зегьер дустариз,
Ургру варжйир кунцIаъ итуз агури.

Рябкъюрийзуз умудсуз акв хиялнан
Чирагъдинси, 
Дих апIру, улихь гъягъюз.
Йигъан хьубан дубгру жилгъа рябкъбаан,
Уьмрин яркьу, ачухъ рякъси вуй узуз.

КIваъ гъубзна йиз 
Зегьер думу йигъарин…
КIаруб, лизиб гъабхьну узуз гъи ашкар.
Мухриъ ади сабурлувал дагъларин,
Шлиз тIаъраза, шлиз хъерхьраза кIван раккнар.

* * *

Гьялак микIна гъалин амсар
УкIу гьюл’ин сатIи хьиган,
Гимйир хъюгъру гьауз лигбар,
Акв абгури чирагъдихьан,
Умуднан акв, рякъ улупуз,
Гъирагъдихьна ухди хъуркьуз.

Амма ачухъ йигъан думу
Гимйири абгури шулдар.
Хъа чирагъди, маш гьибицну,

Дурарикан гиран апIдар.
Рази вуди кьисматниин,
Дийибгъна чан тепейиин…

Яв терефназ лигрур шулдар
Уву лазим дару йигъан.
Ва хъуркьдарва хъерхьуз раккнар,
Вахт гъафиган яв кюмекнан…
Му къанун вухьиди уьмрин,
Аьсрариан багъри жил’ин.

ДЕЕБТУРЗА ЗАВАРИЗ 

ИнчIлуди чан маш улупну ярхлаан,
ГъитIибхну бахт узхьан дагъдин ппазиси.
Дидихъ хъергну айи рякъ дар рягьятнан,
Гъурцу ликар,
Назук духьна зийнарси.

Улихь гьучIвру вахтнан сирин амсари
Ич арайиъ манзил артухъ апIура.
Убгурайи йиз умуднан дихари,
Ухди гъябгъюз 
Амслиз гъирмаж йивура.

Уьмрин кьефсиъ ибтурза 
Бахт, гъибисган,
Гъубзуз, дустси, багахьди йиз гъаншариъ.
Ккун гъапIиган,
ВартIан ягъли дагъдилан,
Хъана думу деебтурза завариз.

ХЯД 

Дагъустан, яв завуъ узу кабхьназа
Лап бицIи хяд, саб пай кади йиз кIвакан.
Кьабул апIин, 
Узура яв бай вуза,
Уву ккуни лепе гъюра мухриан…

Убгурайи аку хиял кутIубшвну,
Вахтнан хабаъ нуфтди ялгъуз гъашириз
Юлдаш ибшри дидкан, хабар алдагъну,
Умудлуди лигуз гъитру закуриз.

Улдугуриз яркьу рякълан кьисматнан,
ФукIа хушуб улихь лигуз хьимдарди,
Ккуру жилгъа кабхьри диди чан аквнан,
Улихь гъягъюз дебккну хъана акуди.

Ади гъубзри думу гьякьди гъайгъушнаъ
Гьарсаб вахтна явна дагълу халкьарин,
Адрахъуз сар касра сирин мучIушнаъ
Умуднан акв адру ичIи йигъарин.

* * *
Урснийза уьмриъ кIулихъди
Жигьилвалин тепейилан.
Гьевеснан гуж мухриъ ади,
ГучI кадайзуз гьич сабдикан.

Рякъюрайзуз ихтиятди
КучIври айидарра дидик.
КуркIрира шуйи са-сабди
Йиз тягьна гафар дурарик.

Гьамус ашкар гъабхьну узуз,
Мици урсуб гъалатI вуйиб.
ГьапIза, шулдар текрар апIуз,
Ярхла гъубшу кучIвбан мяъли.

Гьяракатназ накь къаршуди,
КIваз ккун гъабхьну лепе йивуз.
Бизар гъахьну, гъурцну ухди,
Нирихъди шулинхъа зигуз?!

* * *
Дагълариан жин дубхьну ригъ,
Сабсана йигъ ярхла гъабхьну.
Йишван хялужввуси, шавгьри
Йиз унчIвик назукди кучну.

Хьавухь, йип, дуст, таза хабар,
ЮкIвра рази шул йиз мухриъ?

Дарш духнава тяжуб дихар
Йиз кюмек ккунирин уьмриъ?

Гъафибси, думу гъитIибхну,
Жавабра тувундар узуз.
Амма хядру зав’ан гъапну:
Ляхин адар ухьт тадабхъуз.

Думу шад жигьилвал вуйи,
Хъергубра дидихъ гьазкIа дар.
Вардин унчIварик кучрайи,
Абгурайиб – гъибихъундар.

* * *
Сирин нирин гьялак вуйи лепйиригъ
Мухриъ айи хиялси ваз жибкIура.
Хъа сирнари нириъ айи чIеэрин
Хилариси дидиз жан-юкIв апIура.

ИлтIикIура нирин сирин штун чархнаъ
Завуъ айи хядарси йиз хиялар.
Нирин ярхла укIар айи терефнаъ
Сеслу жакьвси йиз юкIв мухриъ сикин дар.

Ккунивалин йиз мяълира микIари,
Гьарин кIаж тIубччвури, текрар апIура.
Бахтлу вуза, багъри вуйи юрдариъ
Кьувват туври йиз кьисматнан хлинццари. 

БАГЪРИ ХАЛ

Аьхю жилин хабахъ хъайи
Саб бицIи мурччв а гьаруриз.
Ккунивалин дих гъюрайи
Абайин хал кIуру дидиз.

Ккилибгуру гьарган ухьуз,
Гьюрматлуди тIаъну раккнар.
Рази вуди хъана рякъюз,
Кьан гъапIишра, гиран апIдар.

Мушваъ гъузна сабпи гамар,
Уьмрин яркьу рякъюз гъухдар.
АтIагну а сабпи гафар,
Дадайин хабахъ гъапидар.

«Кьибла фу ву?» – гьерхай узхьан,
Абайин хал улупурза.
Гъидихъишра багълар бахтнан,
Душваз жилгъа гьархурдарза.

САБВАЛИН ЦIЮМГЪЛАР

Ккуни ватандиъ ихь уьмур
Вуйихь уткан ва бахтавар.
Халкьарин дуствали гьякьлу
УкIу завуз амсар гъитдар.

Ихь ватандин жилариин
Гьар жюрейин ал миллетар.
Убгури гьюрмат арайиъ,
Кам даришри ислягь йигъар.

Ихь динна ихь ижми дуствал
Ухьухъди гъитну гьаммишан,
Ихь кIван гьиссар ва игитвал
Ярхла хьуз гъитдархьа ухьхьан.

Ачухъ укIу зав`ан ригъу
Гьаъри имиди чан нурар,
Гъитдархьа юкIвариз аргъуз,
КутIушвну сабвалин цIюмгълар.

***
Узуна чвул шагьрин багъдиъ
тахтайиин дуснача.
Ярхи шула ич сюгьбатар,
дугъри дустар духьнача.
Магьа шагьрин сирин шавгьар
убсра машнаъ, улариъ,
ЦIиб диришвну, улупунча
дидиз йишв ич арайиъ.

ГерендизтIан дидхьан хьундар,
яваш дубхьну, кибисуз,
Сакит багъдин гъирагъаргъян
гъубшну хъана гъибицуз.
Чвули кучну йиз гъюник хил,
лиг, кIури, лишан гъапIну,
Шавгьар гъюра гьипну улихь
кIаж, цирклилан кудубтIну.

Чвули гъапну: «Гьаму кIажси,
увура, улихь гьитну,
Гъядаънийва дагъларигъян,
мухриъ абхьу хиялну.

УТКАНВАЛИН ЖИЛГЪА

Фу дибихъна, йипа, увуз
Багьа вуйиб думу чIалнаъ?
Бизар дарва тяриф апIуз,
Архьну вахтнан яркьу хабаъ…

Дидиз уьмрин кIакIарихьна,
Дугъридан, а гизаф рякъяр.
Утканвалин циркларихьна
Гьуркьуз гъитру наслин хилар.

Амма гьархуз гьялак махьан
Бабан чIалра айиб увуз.
Улариан ахьри нивгъар,
Мигъитан дидкан йитим хьуз.

Хил алдабгъуз ккундарш яв кIваз,
Шерик йихь яв хилхъан бисуз.
УдучIвури таза кIакIназ,
Кучвухуз диди гъитдарвуз.

Кьяляхъ хъайи наслинра кIваъ
ЦIа кабхь уву ккунивалин.
Гъит дурариз бабан чIалнаъ
Жилгъа бихъри утканвалин!

Гьяжимягьямад ГЬЯЖИЕВ

АЛЛАГЬ КЮМЕК ИШРИ ЖАВАБДАР ЛЯХНИЪ 

Садпи йигълан архьнава цIин рякъяриъ,
Женг гъабхури НАТО-йин алчгъарихъди.
Аллагь кюмек ишривуз, хтул, женгариъ,
Вягьши нацистарин писваларихъди.

Ватан уьбхюб дубхьнаяв пише асас,
Аллагь кюмек ишри жавабдар ляхниъ.
Гъит гьубкIривуз ватан уьбхрурин гьевес,
Гирами бурж тамам апIуз му дявдиъ.

БУЛАГЪДИН СЕС

Гъарзукан исина «пIилтI, пIилтI» апIури,
Зяиф цIадлар рякъюн гъирагъдиз ахьра.
Гъабгъу шид айи булагъ уьмрин зулми,
Инсафсузди халкьдихьан ярхла дапIна.
Гъи гьутIурччву гъарзар-кьуларикк ккабхъу
Булагъ, хажалатну абцIну, ибшура…
Диди, инсанариз марцци шид туву, 
Аку йигъар гьамус кIваин апIура.
Сесер хъадатIна булагъдин мукьмарин,
Гьамус духьна дурарикан буш литIнар.
МучIу йисирвал ккундар штун цIадлариз, 
Азадвализ гъягъюз агура рякъяр.
Гьеле дурар духьну адар умудсуз,
Му заваликк ухдитIан чпи ккахьнашра.
ЦIадларин кIваъ аьшкь убгура сяргьятсуз…
…Ул ккивназа булагъдин шад сес ебхьуз.

*** 
Гъизилгюли за дапIна кIул,
Ригъдин аквназ гьачIабккури.
Фицики ригъдин мани ул
А дидихьинди либгури.
Ригъди гьаъра мани нурар
Гюркем гъяназ гъизилгюлин.
Гъягъюри а уьмрин йигъар,
Агал ади ккунивалин.

МЕКТЕБ ККУДУБКIУРАЙИДАРИЗ

Мубарак ибшри ичв машквар
Мектеб ккдубкIбан.
Ягъурлудар ишри гамар
Рякъюъ ужувлан.
Танафусдиз удучIв кIури, 
Гаргар рабхидар.
ЦIийи дарсназ гъачай кIури, 
Дих апIрур хьидар.
Учву ахтармиш апIури, 
Мялимди пидар:

«Гъюру дарсназ гьязур шули, 
Зегьмет зиг гизаф».
Мектеб ачва ккудубкIури, 
Рякъ ужуб ибшри.
Азадди хлинццар тIурччвури –
– Архь уьмриъ цIийи!
Мялимдин гафар гьарсари
КIваъ уьрхяй марцци.
Зарар тувидар дурари
Уьмриз ичв ицци. 

ЖЕННЕТДИН ХАЛ КЬИСМАТ ИБШРИВУЗ 
(Женнет Айдемировайиз бахш апIураза)

Ухди гъуш`ва, гъитну яв уьмрин йисар
Му жилиин, гунагь кадру малайик!
Дердну ккагъний яв гъайгъушнакк ккайидар,
Хиял апIин, тахсир ка дурарик чпик.

Аллагьди тувнайи ризкь ккудубкIиган,
КкудубкIуру лукIран кьувватра бирдан.
Аьзряили дугъ`ан рюгь учIюбгъюру – 
Пис аьжлин мичIли хабаъ инсан ахъру.

– Уву имдрувал гизаф гъагъиб вучуз,
Хажалатнан фикрарикк ккача, чIаркIну…
…Яв гьяракатари сабаб гъапIнийчуз –
Иццрушнар`ин дурари нукьтIа дивну.

ГьапIру гьамус? Заварик тахсир кипуз
Инсандихьан шулдар. Гьациб ву кьисмат.
Сарихьанра шулдар думу нигь апIуз…
Аллагьди тувривуз женнетдин ниъмат.

Бабкан гъахьнийва гъудубкьу хизандиъ:
Ккуни кюкдизси хъайивал апIуйвуз.
Шубар увлан илтIикIну шуй мектебдиъ – 
Увкан чпиз кюмек ккуниб аьгъю шуйвуз.

Кюмек дарди сарра гъитри шулдайва –
Гьарсариз кюмекнан хил гьачIабккуйва.
Амма фициб-вуш кин ашуйи яв кIваъ:
– Гьаз адайкIан бахтнан цIадал кьисматнаъ..?

Фициб уьлчмейиинди ебцруб ву бахт?
КIури шуйва: «Узуз думу адарзуз».
Му суалназ тувуз шул гьамциб жаваб:
«Учв бахтлу ву – шлур жарар бахтлу апIуз».

Читинвалар рягьятди ву ккагъуйва,
Аьгъю апIури илим сагъламвалин.
Вари кьувват метлебназ сарф апIуйва… – 
Духтир гъахьунва заан дережайин.

КIваантIан иццрурихъ зегьмет зигуйва,
Уьзрин кьабар агури дикъатлуди.
Гъидихъган, дурар`ин ляхин гъабхуйва,
Бизарвализ гьичра фикир тутрувди.

Фана дюн’яйиъ гунагькар дархьиди,
Гъуш`ва мучIу дюн’яйиз юкIв марцциди.
Вуз тюгьмет йивуз сарихьанра хьундар:
Яв кIван марццивалин шагьид ву завар.

Кьисматну вуз маш ачухъ гъапIундашра,
«Женнет» – гирами ччвур тувнайи увуз.
Уьмрин кьяляхъ хъайиб ву аьхиратра.
Душваъ женнетдин хал кьисмат ибшривуз.

«ТАБАСАРАНДИН НУРАР» 
ГАЗАТДИН 90 ЙИСАЗ

«Табасарандин нурар» кIуру газат,
Уву айивализ кIурза баркалла.
Вухъди дару вахт кIваин алдариз зат.
Му гафар дугъридар вуйиз, дуст, валлагь.

Уву рякъюъ ади гъубшну хайлин вахт,
Багъри халкьдиз улихь гъягъюз туври акв.
Яв баркаллу зегьметназ а натижа – 
– За удубчIвну багъри чIалнан дережа.

Гележегдизра увуз а метлебар – 
Пай кивуб чIал, медени апIбак артмиш.
Хъана дихъуру маракьлу себебар,
Увуз айи гьунар апIуз ишлетмиш.

Багахь гъюри а яв адлу юбилей – 
УрчIвцIур йис ву зегьметнан рякъюъ ади.
Эгер увуз багьа вуш багъри уьлке,
Гъуллугънаъ йибхь гьарган ву ккуни халкьдин.

Багъри газат, мубарак ибшри машквар.
Тебрик апIураза уву лап кIваан.
Гъит маракьлу ишри хъана яв машар,
Урхрударин кьадар кIуруш – лап заан.

Разида РАМАЗАНОВА

ШАДУ ХЬАД

Хьад улубкьна, гизаф шад вуза дид`ин, 
Дарш, хьад вуйин шадди айиб гъи уз`ин? 
Ригъра завуъ гизаф шадди убгура, 
Аьлхъюб кади узухьинди либгура, 
Узу гъягъруган, кьяляхъди либцура. 
Ригъра вуки шадди айиб гъи уз`ин, 
Ппазиппендйир шадди узлан тIирхура, 
Жакьвли шаду мукьмар узуз йивура. 
Шадди айир узу вуйин, даршиш хьад? 
Ваъ! Табиаьт уз`ин дубхьна гизаф шад…

ТАБИАЬТДИН ШИКИЛ

Дусну хулаъ, гъилигну кIури унчIв`ан, 
Рякъюрайдар гьарган садар ву шиклар. 
Йигъар душну, ккергъиган цIийи вазар, 
Дигиш шулу рякъюрайи суратар.
Му йиз шикил дигиш апIруб, арабир, 
Табиаьтдин гьунарар ву чак кайи. 
Гагь шикил шул гизаф пашманди, мучIуб, 
Гагь акуди, йиз юкIв шадвали абцIруб.

МАНИ ВАХТ

ЮкIв абцIрайиз жакьварин 
йивурайи мукьмари. 
Завуъ удубчIвнай ригъди, 
давам апIруси мяъли. 
Мани микIлу хурайиз 
шаду йигъар йиз уьмриз. 

Фикрар марцци духьнайиз, 
рубзру шидси булагъдин. 
Табиаьтдин гюрчег’вал, 
духьназа ув`ин гьяйран. 
Йишвну мучIу гъабхьишра, 
Кархьру вазлихъди хядар. 

БАБАН АФРАР

Масдин афрар. Улубзну а ччим зиълан, 
УкIандарик кахьну а булди кинцIар. 
ЦIикбар бабан гъягърудар дар зат кIваълан, 
Ицци хурагари суфра алабцIна.

ЦIикбар, афрар – гъайгъушнар ву ич бабан, 
ТIагъру дарди гьязур апIуру гьарган.
Фукьан ицциб дарин ич бабан хураг! 
Чухсагъул чаз! АпIидиза дугъаз мак… 

ЧIВУЛАКК

Яркканмина гъушунза 
Чlвулкарин гъул абгури. 
Абана баб гъахьи гъул, 

Ич кюгьне ругар, кIури. 
Гъилигунза ярхлаан, 
Гъул вуйиб аьгъю шулдар… 

Хулан лишанкьан алдар, 
Кьяни цалкьан илимдар.
Чlвулккарин гъулаъ имбуб 
Ялгъузди саб мист вуйи. 
Наанди гъилигишра, 
Варжйири гъул ккапIнайи.
Кьисматну ярхлаз учу 
Му ич гъулхьан гъахунчу. 
Гъузнийиш учу мушваъ, 
Йигъан итIуйча кьикьшвар.
Саб жихрин гьари ялгъуз, 

Багъри йишв улупунзуз. 
Жан йиз гъул, жан йиз ЧIвулак, 
ЮкIв дердну гъапIну гьялак.
Дархьуз йиз кIваз лапра гуж, 
КIваин гъапIунза Гамуж. 
Шид гъубхъунза тIяаьмлу, 
Диди гъапIну жан гьисслу.
Гъи багъри гъулаз магьа 
Дуфнача духьну хялар. 
Вузуз му гъул лап багьа, 
Айи багъларна дагълар.

ДЕРБЕНТ

Дербент – ихь бицIи ватан, 
Шад вуза дид`ин гьарган. 
Дагъдинна гьюлин ариъ 
Дийибгъна шагьур вари.
Дербент ву кюгьне шагьур 
Йисар духьна швнуд агъзур. 
Уьбхюз му шагьур Дербент, 
Гъизигну варди зегьмет.

Дубхьна думу лап машгьур, 
Адар ихь шагьур аьгъдрур. 
Шулу хяларра гъюри, 
Ихь Гъала рябкъюз кIури.
БицIиб вушра Дербент чав, 
Тарих ву гизаф аьхюб. 
Уьлкейин зурба девлет 
Гьисаб ву шагьур Дербент.

   Гюлмягьямад РАСУЛОВ

«ДАГЪЛУ БУЛАГЪАРИН ШИДСИ МАРЦЦИ 

ПОЭЗИЯ…»

Гюлмягьямад Гьяжиагъаевич Расулов 1976-пи йисан Табасаран 
райондин Ккувлигъ гъулаъ бабкан гъахьну. 1992-пи йисан дугъу 
Дербент шагьрин ПТУ-йиъ урхуб давам апIуз хъюгъру, ккудубкIур, 
1995-пи йисан эскервалин вазифйир тамам апIуз гъушну. Армияйиъ 
уьлкейин сяргьятар уьрхру кьушмариъ дявдин оркестрин сифте 
музыкант, хъасин дирижёр вуди гъахьну.

Гьацира, армияйиъ айи вахтна Гюлмягьямед Расулов «Пограничник 
на Тихом океане» кIуру газатдин мухбирдира гъилихну. Хъасин думу 
сяргьятар уьрхру жюрбежюр частариъ гъилихну, «За службу на Дальнем 
Востоке» кIуру медалихъди лишанлура д апIна. 

Мектебдиъ урхури гъахьи вахтнахъанмина яратмиш’валихъ юкIв 
хъайи жигьилин шиърар, ихтилатар ва махъвар «Пограничник», 
«Пограничник Содружества», «Литературайин Табасаран», «Ппази» 
журналариъ, «Пограничник на Тихом океане» ва «Табасарандин нурар» 
газатариъ чап апIури гъахьну.

Гюлмягьямед Расуловди «Граница – любовь, надежда и вера» кIуру 
урус чIалниинди вуйи ватанпервервалин шиърарин чан сабпи китаб 
Владивосток шагьриъ чап гъапIну. 

ЦIиб улихьнаси шаирин «Гьякьлу дустар» кIуру цIийи китаб чапдиан 
удубчIвну. Му китабдиъ дугъу багъри юрдарихьна вуйи чан кIван 
гьиссар ачухъ апIура. Гюлмягьямад Расуловдин шиърар ва махъвар 
бицIидарихьна, табиаьтдихьна вуйи ккунивалихъди ацӀнайидар, ихь 
дагълу булагъарин шидси марццидар ву. Исихъ учвура, гьюрматлу 
урхрудар, дурарикан бязидарихъди таниш апIурача.

БАЙВАХТНАКАН НИВКIАР

Йигъар гъяра, нубатнахъди, гьялакди, 
Йисарихъди хъана йисар тIирхури.
Багъри гъулаз чан аязар хуз ккунди,
Чвул гъяйизра, кьюрд ашул ккилибгури.

Гъяркъзуз сан байвахтнакан ицци нивкIар,
Хулан унчIвихъна дуфнади хьадукар.
НивкI’ан уягъ апIуз чарйир зигури, 
КуркIри йиз уларикра ригъдин нурар.

Чру духьнади гъяркъюнзуз багъри дагълар, 
Кюкйири хяр, накьишдиси, балгури. 
Гъайгъусуз духьну узу гъизгъин уьмриъ, 
Майдандиин дустарихъди жаргъури.

Аьхир адру вахт даринхъа бахтавар! 
Сивариан гъяра марцци булагъар. 
УкIу завра нурлу дапIну а ригъди, 
Уткан мукьмар йивури а псинчIари.

Амма йигъар гъягъюра нубатнахъди, 
Вазарихъди дишла вазар тIирхури. 
«Аьхю шулаза» кIури, шуйза шадди,
Анжагъ ич баб, гьаз-вуш, шуйи пашманди.

* * *
Байвахт уьмриъ гьарсар касдин, 
Девир ву бахтлу, успагьи. 
Гьяйиф, гъубш вахт сюгьюр кайи, 
Аьламатдихъди абцIнайи…

ХЬАДУКАР

Сивун ягъал кIакIариз за дапIназа, 
Шаириси, кIул, абцIнайи фикрари. 
Майдандиин диржну ликар деъназа, 
Табиаьтдин багъривал гьисс апIури.

Ватан уягъ дубхьна. Дуфна хьадукар. 
Фукьан такабур вахт дарин успагьи! 
Гъафунва инсандиз гъабхьиган бакар, 
Вахтниинди. Я рякъюъ инжик дархьи.

Нур атIабгна чюллериъ ригъдин машну, 
Табиаьтдин рангарихъди балгури. 
Алдабгъура лизи бачукI манишну, 
Аьхиримжи пашман мяълира кIури.

Миркклихьан азад шула нир тядиди, 
Гъи, му уткан фаслиин гьяйран вуйи. 
Хифран гьарин, дийибгънайи фурс кади, 
Шикил нириъ атIабгнада утканди.

Гьар терефнаъ ниъ туврайи кюкйири, 
Гьевес капIра кIвак, хуш вуйи мукьмиси. 
Гъидикьури гьар жюрейин рангари, 
Балгура жил халачийин накьишси.

ХАРЖИР ВА УЖУР

Инсан нягьякь хьуз, 
Герен чIяаьн ву. 
Гъахьир аькьюлсуз, 
Игит дар думу.

БачI йиврур бализ, 
ЧавтIан бицIириз,
КIуру дицириз, 
Жинжал, инсафсуз… 

Дарсариъ аьлхъюз, 
Дустраз чIуруб пуз, 
Себеб адарди, 
Шлихъди-вуш улхуз, 

Абизна бабаз,
Инкар велед хьуз... 
Чалишмиш махьан 

Инжикра мапIан.

Гьякьлу инсан хьуб 
Гъагъи ляхин ву. 
Амма дицир кас
Бахт айир шулу. 

Дугъу бицIириз, 
Кюмек апIуру. 
Мектебдиъ вари,
Дарсар дургъуру.

Дуствалра чан кIваъ
Багьади бисну,
Яшлу касариз 
Гьюрмат апIуру. 
Духьну баркаллу, 
Дирбаш бай шулу.

АМСАР

Мархьли шид гъи улубзура, 
БицIи даграр уч апIура. 
Мектебдиз гъягъру узухьна,
Ич дадайи четир тувна.

Четир рангнануб ву, зурба, 
Узу мархьлихьан уьрхюра.
Амсар, мишанай, чIяаьнда! 
Гъабхьиб гьич адар фукIара.

Хъилибга, ригъ, дифарихъан! 
Ккабцну, кижик нивгъар амсран! 
Даршиш, мархьли мициб йигъан 
Дустар гъитрадар гъюлягъна.

ЦIиб инчI ккадапIну, амсари 
Гъапи: «Учуз дуст йихь уву! 
Шадвал учук капIунваки, 
Даршиш эргнайчу гъи ишбу».

БАЛУГЪЧИ ХАЛУ

Гъюра ич балугъчи халу 
Нир’ан, учуз хядар хьади.
Гъулан гатйир жерге йивну,
А гъюри дугъан кьяляхъди.

Улихь гатйир, кьяляхъ чиркквар. 
Дазаргну чпин дирбаш рижвар, 
Ккергъну а гатйирин «мявар», 
ИтIуз ккунди а балугъар.

Гъянир ву балугъчи халу, 
Гьяйифра дарапIди дугъу, 
Варидиз сабси пай гъапIну, 
Нирихъ гъидису балугъар.

ТIягъвнарин ацIнушра фунар, 
Халуйикан дапIна хъюлар. 
Ипна гьарай, ву кIури цIиб,
Начкьан дарапIди зат сацIиб.

Аьлхъюру балугъчи халу, 
Гатйириз чан пайра тувну, 
Нирихъна дишлади гъушну, 
Хъанара дисуз балугъар.

Балугъчи халу хъуркьрадар, 
Ич хулаз балугъар хьади. 
Жерге йивну вари гатйир,
Гъюр хъана дугъан кьяляхъди…

ЧIУРУ АРФАР

Саб ражну багахь нирин, 
Ипну гъугъ, кIул арфарин, 
Вахт хьайизра гъавриъ хьуз, 
Хъюгъниз кIуллан илтIикIуз.

Дийигъиш гьич шулдар дюз, 
Гьяракат гъапIза гьергуз.
Я жан дада, гьапIуйкIан? 
Фициб чара абгуйкIан?

Магьа нир кюмек гъабхьну, 
Узуз чара гъибихъну. 
Нирик кахъси, саб дупну, 
Арфар кьялхъян хъадакну.

Хъа йиз маш, хьайиз гьирин, 
Муртаси гъабхьи гергми.
Улар рякъдар, хъюхъ – жихир, 
Гъяргъну ибарра кьюби.

Кючейиъ баяр-шубар, 
Хъюгънийи аьлхъюз уз’ин. 
ХатIа хьибган аьлхърудар, 
Мицисдар дустар шулин?

Кючейиъ баяр-шубар,
Гъяаьлхъдар вари уз’ин! 
ДапIна ич бабу цIикбар, 
Дарибшри ичв лик хул’ин!

ГЪУЛАЗ ХЯЛИЖВДИ

ГвачIнин ухди, гьялакди, 
Ич бабахьна хялижвди, 
Адашдин машиндиъди, 
Гъягъюрача гъулазди.

Разивал ади машнаъ, 
Бабу аунзу хабаъ.
Кивну йиз кIулик чан кIул, 
Гъапи «йиз ккуни худул».

Хъасин чан хулаз дишла, 
Учуз теклиф апIура. 
Ирчри а пичраъ гакIвлар, 
Алахьуз масдин афрар.

АлапIунча цIа зурба, 
Аржлигъ картфар гъяхьунча. 
Хъа, уч духьну суфрайихъ, 
Дурар вари гъитIунча.

Уткануб ву дагълу гъул, 
Гьар хяраъ а кюкйир бул.
Гъулан гъирагъдихъ – нирар, 
Хъа зиихъ – аьхю дагар.

ТIирхура булди псинчIар, 
Багъдиъ а вичар, жихрар, 
Гьяятдиъ – баяр-шубар, 
Гъуландар ву бахтаврар.

ИЧЧИ РУБ

ГвачIинган, хьайиз урчIвуб,
Духтрихьна гъюр иччи руб, 
Ибшури, ипну гьарай,
«Фу гъабхьнийкIан? Вайгьарай!» 
Язухъ шуй гьял рябкъруган,
Яраб, фу дубхьну айкIан? 
Духтри, тувайиз дарман, 
Гьерхнийи чахьан сабан: 
«ГьапIуз ибшурава, жан?»… 
«АпIурухъа аьх фукьан!» – 
Дупну, саб арайилан,
Рубди ктибту дерди чан… 
«Вушра узу успагьиб,
КIубниб, учIру кIакI алиб,
Гьаз-вуш, кар дубхьнайиз иб, 
Наънан гъафнийкIан, мициб 

Уьзур, кIваз мукьан гъагъиб». 
Духтри, дяаьлхъну сацIиб: 
«Дубхьнадар хатIа!» – гъапи, 
АпIузкьан дердер мукьан… 
Гьархну ичв бабаз кьаби, 
Адабгъуз мурсул иб’ан».

Махъвар

АЬЛАМАТНАН ХЮНИ

Ккундуш хъугъай, ккундарш ваъ, 
Шули имдарзухьан кIваъ
Жин апIуз саб аьламат, 
Туврур ашра пул-кьимат…

Дагъларикк ккайи гъулаъ, 
Ягъал тагъдикк, ич хулаъ, 
Гъягъюра гизаф йисар, 
Яшамиш шули махъвар. 
Йигъну шул мурар сикин,
Даахну лап архаин.
Хъа ярхи йишв ликриин, 
Лишан хьайиз ахсрарин... 
«Гья-гья», «тIи-тIи» мурарин, 
Минди-тинди жаргъури, 
Мушвахь-тушвахь ергури, 
Шулу гурпар апIури. 
Аьгъдарзуз, валлагь, гьапIруш, 
Фициб чара абгуруш.
Йипай, дустар, вуш, якьин, 
Инжик шлу ляхин дарин?

Ригъдин уьру ахсрихъди, 
Гъудужвза гвачIнин ухди. 
Сикин гъахьиган махъвар, 
ТIаунза тагъдин раккнар.
За духьну, акв явашди,
Кабхьунза хабарсузди... 
Махъвар вари шулу жин, 
Гъудургну саб геренди... 
Амма саб махъв хъубкьундар, 
Гьебгуз дидхьан гъабхьундар. 
Тядиди, йивну бацар,
Гъидисза дидин канчIар... 
Пуч гъахьи махъвран ляхнар. 
Дигиш шул машнан рангар, 
АпIуз хъюбгъну миннатар...
– Гъач! – гъапи, шулхьа дустар, 
Арайиъ хьидар кучIлар.
Уч дапIну имбу махъвар, 
Таниш апIуз бицIидар, 
Ижмиди дисну хилар, 
ГъапIунча гьамцдар йикьрар.

* * *
ГъахьнийиштIан, кIур, гъулаъ, 
Саб мучIу ярквран кьялаъ, 
Яшамиш шули гъари –
Ялгъуз кьаби дишагьли. 
Бабан ччвур вуйи Асли, 
Дугъаз айи, кIур, хюни... 

Хюни ваъ гьа – фурсачи, 
Аьламатнан агъирчи,
ЛакIамра алиб Фалчи.
Пагь миди апIру фурсар! 
Рангар кадатнай улар, 
Уьру дапIнайи кIвантIар. 



35

Хиял ву, чаз барабар 
Дюн’яйиъ фужкIа адар.
ГвачIинган гъябгъюр чIурдиз, 
МучIу гъабшиган, ахъиз. 
Гьамци улдубчIву хьуб ваз... 
Хъа йипа уву, мирас!
Нач шулдарин яв машназ?
Баб инжик апIурва гьаз? 
Ярхи йигъди либцурва, 
Хъа баб хулаъ ишура. 
Фициб шулу яшайиш, 
ДарапIруган аннамиш?
Бабахъ затра хъпехъурдар,
Ясан гаф гьяспикк ккапIдар.
Ужуб аьгъдар, я харжиб,
Я чав, я чаз кIурайиб.

Йигъарикан сад йигъан, 
Шули айиган лавлан, 
Алдабхънуш минди наънан, 
Даршсан мучIу ярквраан, 
Раст шулу аьхю кафтар, 
Аждагьасиб жанавар,
Айиб гашди либцури, 
ИпIуз ужуб абгури... 
Фалчи рябкъюр ярхлаан,
– Пагь, – гъапи, – му баркаван, 
Абхънуш аьгъдарзуз зав’ан. 
Амма тюнт шулдар сабан, 
КIваин хур аьмлар сулан… 
Бегьем багахь гъабхьиган, 
Жанаври тувру салам. 
КIулкьан кьяни дарапIди, 
Рижв рибшвури фурс кади, 
Гъапи: «Аьлейкум салам», – 
ДапIну кьан, арайилан, 
Гьерхру му жанаврихьан, – 
Фуж вува, хъасин хизан, 
Аба-баб вуяв наънан? 
Вуш, йипа, фуну гъул’ан...
– Вуза, – гъапи, – Ккувлигъан, 
«Бяварин» мирасдикан.
Дада ву гъахир ЧIилхъан, 

Хъа йиз ччвур вуйиз Къурбан.

Я масан, я хюни-риш! 
Ухьу духьну ккун таниш... 
Уьмрин мяна шул дигиш, 
Узуз тай увкан даршиш...
Кабсну, гъяркъюбси, йиз кIвак 
Яв юруш, яв кIул, жандак. 
Гъавриъ аза аьдатнан,
Хурза гъизилин тIублан. 
Жанаври апIур тяриф,
– Духьнава, – гъапи, – зяиф...
АпIурза гизаф гьюрмат, 
Фикир мапIан уву зат... 
Яна, гизаф чалишмиш 
Гъабхьи, апIуз алдатмиш. 
– Фу аяв, – гъапи, – хулаъ,
Мал-марччкьан адру гъулаъ? 
Узхьан гьархузра хьидар, 
Хядарстар му яв улар. 
УлчIвмар ва уьру кIвантIар, – 
Ккергъну ширин сюгьбатар…. 
– Увузра гьярам хьидар
Учуз айи гьиишнар. 
Абайин ахъар-хулар, 
Хулар, ваъ, дараматар! 
Ляхин-кесп учуз адар, 
Гьаци шулайич мадар. 
Ачуз йигъан хурагар, 
ГвачIнинган – укIан цIикбар, 
Лисунган – варждин галар, 
Хябяхъганра, фукIа дар,
АркIури шулча уьлер. 
Ккунир дарза зат кучIлар, 
Даришри узуз гунгьар, 
Гъюра гирами йигъар, 
Дисурча варди ушвар...

Белки, му йиз уьмрин пай 
Вушул, дупну, бахтнан тай, 
Фалчи, бегьем фурс кади, 
Гъубш жанаврин кьяляхъди…
Ккебкру нур аку ригъдин, 

КIакIнахъ саб аьхю дагъдин,
Бегьем чIат мучIу шлуган, 
КIвак гучI кабхъру Фалчийин... 
Ккадаъган рякъяр хайлин, 
Рябкъюр, саб аьхю гьарин 
Багахь, дюз майдандиин
Лиж алди жанаврарин... 
Гъавриъ хьайизра хюни, 
Му нянати хаинкри, 
Йивну бац, бисну Фалчи,
Зунжрихъ дибтIру дишлади. 
Хъюбгънийи Фалчи ибшуз,
Чан бабаз дихар апIуз... 
Хъа баб даринхъа бахтсуз, 
Духьнайир бегьем ялгъуз? 
Нивгъари ацIну улар, 
АпIура хюндихъ ишлар. 
КIул’ина гъафну бала,
Фициб апIурва чара? 
ГъапIнушра аман-миннат, 
Алабхъну гьамциб кьисмат. 
Уьмур вари гъабши кур,
Дийибгъ гьамус, бендегюр,
Айи гардандиъ зунжур. 
Хюндиз му нярс жанаври, 

Кидирчну улар гъапи:
– Фукьан гъапIишра чIигъар,
Увуз айиб фукIа дар.
Саризра дих ебхьидар, 
Кюмекназ гъюрур хьидар.

Гьаму вахтнан арайиъ, 
Саб дупну, хабарсузди, 
Гъахьи сесер хуйирин, 
Хюрч хъипри айидарин. 
Абхъну мушваъ гьяракат, 
Дархьиси майдандиъ зат. 
Жанаврин лиж гьялакди,
Дургин гъабхьи ярквразди. 
Хъа Фалчи чан хулазди, 
МикIси, кьяляхъ жабгъуру, 
Бабан гардандиъ абхьру...
– Хил алдабгъ, – гъапи,– узлан, 
Ибшривуз йиз жан гъурбан! 
Сану му гъийин йигълан, 
ГьудубчIвурдарза багхьан.
Увуз кюмекчи шулза, 
Гъапиб вари апIурза. 
Дуланмиш шулза гьамус, 
Машнаъ ади ягь-намус.

КЪУБАЙИН ЖИН

Гъахьну-гъахьундар гъулаъ, 
Сивар-дагъларин кьялаъ, 
Багарихь шагьрин Къуба, 
Дуланмиш шули аба.
Чан бахчайиъ кьабирин,
Гьарар айи нарарин.
Гъач дупну чахъди бализ, 
Уч дапIну нарар шишлиз,
Ахьну, сабкьан гъидрибтди, 
Вари кюгьне машиндиъ. 
Хъайигъан, мучIу зав’ин 
Лишан гъивубси ахсрин, 
«Баркаллагь» дупну гъардиз, 
Дербентдиз гъуш базариз.

Хьайиз хябяхъдин гъудган,
Имдайи нарар сабкьан. 
КIару пенжек чан гъардиз, 
Бализра бачукI кьюрдиз, 
КIваълан гьадрапIди хизан, 
Гъадагъну, дарапIди кьан. 
Вари ляхнар ккудукIси, 
ХъапIру машин чан, микIси. 
Саб дупну хабарсузди, 
Наънан-вуш гъафи, нярсди, 
Улихь гьубчIву машиндин, 
Гъвалаъ урсру минутдиъ. 
Машин ву касдин балин, 
Уткан, жара уьлкейин. 

Рангнануб гъизил-гъатху, 
Чархарра ккайиб аьхю.
Вари ляхнар гъахьи чIур, 
Эйсийи гьамус фу кIур? 
Эйси ацIу фун хьайи, 
Ярхи галстукра ккайи,
Гьигьланди эл хътабгъури, 
Гъюр багахьна жаргъури. 
Улар кидирчну, шлуси,
Гергми дапIну ппаздиси,
Хилар заргну, сес-гьарай, 
Ипна мугъу «вайгьарай»! 
Гъабхьнуки лап юкIв кIару, 
Йип ари, гьамус гьапIру? 
Абайихьна гъюр сифте,
Му уьрхюрайи десте.
Аьхюриз дуфна, кIур, хъял, 
Язухънан шулу яв гьял. 
Арццну намуссуз ушвар, 
АпIури кифир люкьнар. 
Ушвниин гьай чпин дициб,
Алабхьри аьзар сацIиб! 
Аьгъдар бицIир, я аьхюр. 
Ишричву, йип, гьилли-мур.
Гьякимди кьабириз кIур:
– Духьнана, дарш, уву кур? 
Наънан вушра закуриз, 
Уву гъапIу хатIайиз,
Му яв диван апIайиз, 
Миллион пул хурва йиз. 
Вуйиб гьяким тямягькар, 
Гъабхьи абайиз ашкар. 
Мугъан гьял гъабхьи читин, 
Гьамус гьапIурва, йитим? 
Ихь аба русвагь гъаши, 
Хъа, кIул за дапIну, гъапи: 
– Яв кьиматнан гьякьнаан, 
КIарзувуз дарапIди кьан.
Туврушра малар, хулар, 
Дициб пул узуз шулдар. 
Жан гьяким, дапIну язухъ, 
Сабан хъебехъа узухъ! 
Тюнт махьан, яваш, инсан! 

Хъасин апIин гьякь-диван. 
Дупну, йирси шишлиан, 
Адабгъну лампа шейтIан. 
Йирси лампа дибисну,
Гъваллан хил чан алдатну, 
Дих апIур жиндиз. шлуси, 
Хъа жин улхур инсанси:
– Саламалейкум, дайи! 
Йип дерди фу вуш ари! 
Завуъ, жил’ин абгурза, 
Шулуш, тамам апIурза. 
– Чухсагъул яв гафариз,
Аьбкъин му йиз хялариз, 
Таза кIару чай, стакнар, 
Хъа чайрахъна хъиврудар...
Ккунш мухъугъан, ккундуш – хъ-
угъ,
Тамам гъабхьнийи гъуллугъ. 
Дупну ккудубкIси, чай ихь, 
Фу лигурва? Хьа улихь! 
Гьякимриз му арайиъ,
Хъял гьархну чаз дуфнайи. 
Хъа гъапнийи, духьну ис:
– Махьан зат уву кьискьис.
Эгер пул адарш вари, 
Лампа ча узуз йирси. 
Хъебехъ аба – ваъ макIан!
Хъасин хьуз мумкин ву кьан... 
Гъапи абайи дугъаз:
– ШартI му яв хуш вуйиз кIваз. 
Дици вуш гьамусяаьт,
Ибшри гьациб мясляаьт. 
Дюз шулуш ляхнар вари,
Гъайибх лампа вуш ари. 
Бисруган лампа йирси, 
Гьяким, аьмалдар сулси, 
КIуру, чаз дерд кайиси, 
(Духьну кIваантIан рази): 
– Дердер мапIан гьич, аба! 
ХатIа дубхьнадар зурба!
Йип вуз фу ккундуш узкан, 
Пашман махьан, эй, инсан! 
Ма пулра увуз вари,

Айи-адру жибариъ.
Хъа гиранвал кмиш, ари, 
КIваантIан аьфи ибшри. 
Рякъяриъ йихь ихтият,
Гьич мапIан чIуру ният, 
КIулиз шулив аьзият. 
Мици шули ву аьдат.
Бегьем рягьят дубхьну кIваз, 
Диш гъахьи аба гъулаз.
Хъа гьякимри чан хулаз
Вахтналан цIиб, хаинкри
Уч апIур мирас вари. 
Дуфна хулаз гьякимрин, 
Гъудган дапIну лавландин, 
Аьхюр-бицIир дарпиди, 
Майил-мадат чан вари.
Уч духьна тухум-тара, 
Магьа хъуркьну дустарра. 
Хпир Суна лик’ин духьна, 
Гутйир хъана агура. 
Шуру «игит» абайин, 
Гъуншдихьан уьлер хура… 
Гьякимрихьан аьхирки, 
Бабу гьерхру явашди:
– Яв гаф учуз ибшри нуш! 
Жан бай, йипа фу гъабхьнуш! 
Духьну гьяким ликри за, 
КӀуру: «Ав, мажбур вуза… 
Йиз сир ашкар апIарза, 
Дагълу паччагь хьуз кказа. 
Йирси лампа дибисну, 
Гъваллан хил чан алдатну, 
Дих апIур жиндиз шлуси, 

Хъа жинди кIур улихьси:
– Салам алейкум, дайи! 
Йип дерди фу вуш ари!
Завуъ, жил’ин абгурза,
Шулуш, тамам апIурза.
– Хъебехъ, жин! Машат мапIан,
Гаф ккудубкIайиз сабан! 
Узуз ва йиз дустариз, 
Аьбкъин, лап бегьем хьайиз: 
Арагъ, чяхир, убхърудар, 
Дурарихъна хъиврудар. 
Шурпа, йикк хъайи хинкIар, 
Жюрбежюр ицци цIикбар, 
Юкьуб жюре кабабар, 
Дурхьнайи таза пеэр. 
Салатар, хахар-масар,
Лап багьайин папрусар….
Жинди гаф гъапIу кьатIар, 
Гъапи, кидирчну улар:
– Яваш, яваш! Я дайи! 
Лизи мапIан йиз мужри! 
Сабур тув! Йихь архаин!
Фу кIурва? ГьапIру аьбкъин?
Ккебехъ сацIиб, гьей, аьвам, 
Сиягь мапIан яв давам! 
Бизарра мапIан гамгам.
Узу урус жин дарза! 
Ярхла Къубай’ан вуза! 
Хилиъ шлин а дицистар: 
ЦIикбар, хахар, папрусар? 
Йиз ихтиярнаъ айиб,
Анжагъ чай ву! Ай касиб!!!..

Бицlидариз вуйи шиърар

 Пирмягьямад КЬАСУМОВ

БАГЪРИ ЧIАЛ ЙИЗ ГЬЯКАЛ ВУ

Багъри табасаран чIал,
Йиз дюаь, гьякал вува!
ГъапIундарза вуз кучIал –
Гьарган зуз бакар вува.

Уву читинуб, гъагъиб
Ву, кIур. Гьаз? Вуза мюгьтал.
Хъа узуз – рягьтиб, сагъиб…
Гьаз йивуйкIан вуз бюгьтан?

Гиннесдин китабдиз ву
Гьаз адабгънуш аьгъяйчвуз?

Швнуб-саб падеждиз уву
Уьмур тувуб аьгъяйвуз?

Даришри улхбаригъ йиз
Зиянкар гафар, кIвахъни.
Хъа йиз ачIал апIруриз
Афрар гьивуйза ахъли!

Ашкар ишри, багъри чIал,
Увкан такабур фикрар.
Имбубсан духьну исчIал
АпIуразавуз икрам!

 Айдин ХАНМЯГЬЯМАДОВ

ВАТАН

Гафар фйир ву? Варидарин сабсдар ву:
Рягьимлудар, манидар ва къурудар.
Гьамцир узу вуза увуз багахьлу,
Анжагъ гьамцир, ва фицдар-вуш жарадар.

Ажугълур вушра, ва вушра рягьимлур,
Саламатур вушра, вушра гьевеслур,
Яв багахь хьашра, ярхла ашра увхьан –
Вуза узу анжагъ бицIи тIуб якьин
Яв гъициркъу кIишар йивнайи хил`ин.

БАЛИЗ ЛАЙ-ЛАЙ

Гьаз даахнадарва, Риад?
Вари ухдитIан даахна:
НивкIуз дубшна яв автомат,

Хазра чархнаъ нивкIуз дубшна.
Фуадра даахна. Дугъан
Багахь филра дубшна нивкIуз.

Гьятта ригъдира ухдитIан
Гьяракат апIура абхуз.
Рябкъюри авуз, диди чан

Гъизилин парик ултIубхьну,
Либгура ухьуз ихь унчIв`ан,
КIуллан чIар дубшнай ваз дубхьну.

Табасаран чIалназ илтIибкIур Шагьвелед Шагьмарданов

 Керим МАЛЛАЕВ

ЙИЗ БИЦIИ НИР

Гъябгъюрава,
Йиз бицIи нир, гьялакди,
Гъванарик кубкIган,
Гюрчег шула яв сес.
Гъубзуз шули адар
Увхьан сикинди,
Яв сесну гъи
КапIра йиз кIвак хуш гьевес.

Уткан вуяв лап гюзгюси,
Марцци шид,
КIваз ширин ву гьарган
Яв гюрчег мяъли.
Гьар йигъан рякъюри,
Вуза яв шагьид,
Фукьан бахтлу йигъар
Туврава уьмриз.

Аран нирхьан шулдар
Мици мяъли пуз,
КIвак гьевесра
Увхьанси шулдар капIуз.

Дагълуйинси
Вуда явра гьялак юкIв,
Аллагьдихьан
Увуз гъурубкьу пай – чIукI.

Хъа язухъ ву,
Эгер увук кубчIвиш хъял,
Хъухърум – гугрум гъябгъруган,
ТIурфнар дургъну.
Думуган аьгъдарвуз
Я дуст, я мягьял,
Дагълар-дерйир ацIну,
Селлер гъягъюру.

Йиз бицIи нир,
Йиз кIван шадвал, абадвал,
Йиз бицIи дерейин
Саб аьхю гьяйбат,
Яв гьарсаб цIадли
А хури акувал,
Артухъ апIури
Ихь арайиъ гьюрмат.

 Эльмира АЬШУРБЕГОВА

ХАЛ АДРУ ГАТУ

Хьад гизаф маниб ву цци.
Гъюлягъ, дахабгну марцци,
Либцура цIару гату,
Саб цIадал абгури штун.

Думу чан хал айиб дар,
Я адар дидиз дада,
Я бай-риш, ясан мирас,
Я гъайгъу зигру сар кас.

Магьа, деебхьну штун сес,
Думу, за дубхьну гьевес,
ГъюбчIвну саб икрин урчIигъ…
«Бишт!» кIури, гъабхьнийи чIигъ.

Тму икриъ хъебгний курцIил,
Хъа шли-вуш гъивний кIикIил,
Сари лик ккубгъний дидикк – 
ШликIа гъапIундай гьяспикк.

Гьебгну, фикрар апIури,
Гатди ай чав чаз кIури:

«Эгер айиш узуз хал,
АпIидайза гъалмагъал – 

Хялужв апIури вари,
Шид убзуйза кIифариъ.
Вардихъди дапIну тамшир,
Убхъидийза сабцIиб шид».

…Либцура цIару гату,
Саб цIадал абгури штун.
Мумкин ву, думу аьжуз – 
Увухьинди алдабхъуз.

АБАЙИН БИСТНИЪ

УчIру чIар али кIажарин каркарикк
ГучIру суларси гьитIикIна арфанйир.
Фун-заварди гъарпзар дахьна рукарикк,
Улигь гьирчну зурба пяркьюн улгьанйир.

Гъатху цIамцIмар хъайи ригъун кюкйири
КIулар заъна, вари артухъси рябкъюз.
УкIан чIатху цIилцIмар арчлин бюкмйиригъ
Гъярчна, гьаци зинаси завуз гъягъюз.

Кьючлар кайи рукариин лакариъ
Элерхну а элва памадрин кьухъар.
Шид хъипнайи келемарин ликарикк
Ругдик дапIна урслан шалйири урхъар.

Гулдин чиарин гъярснайи кушаригъ
Заргна тумран чIилкьмар илитIнай кIарчар.
ДитIибшнайи ачIлин укIан бябшаригъ
ТIуларилан илтIикIна харун кьакьвчар.

Кьимшвун рукан жвилли кIажарин ибар
Хъпехъури а, гъирагъдилан фу кIураш.
Му ибарикк уьру сиргъйир ва гьибар
Булди ккитIна, балгури кюлер фараш…

…Бистниз гъюрур! Ихтиятди див ликар!
Мукудуршван, мачIаркIан укIан бакар!
ЧIивиб ву гьа му вари чру жямяаьт – 
Уьбх абайин бистниъ айи мясляаьт!



42

 Гюлмягьямад РАСУЛОВ

КЮМЕКЧИ

КIубан риш духьназа, зирек, 
Вуза гьарган вардиз герек. 
Шули адаршра гьич сикин, 
Гъахьиза вардин «ушвниин».

ГъапIза бабаз кюмек кIваан, 
Гьязур апIуз накь чIихрин аш,
Амма аш гьебгну гъазниан, 
Гъазни убшундар дидин маш.

Хъасин жикIуз хъюгъза гъабар, 
Лисундин уьлхъан, гьадагъдар. 
Амма вари рюкьчар-гъабар, 
Шулу тикйир, ахьну таз’ан.

Магьа гьамус гъягъюраза,
Палтариз ич ути йивуз.
Ккундуш, учвуз кюмек шулза! 
Хулаъ айи ляхнар апIуз.

ТАХСИРКАР

Гъи гвачIнинган хатIади, 
Гъюргъну ич гъабар вари.
Гатдинуб вушра тахсир, 
Жиниди гъибтдиза сир.

Бейнавайин язухъ ву, 
Тутрувиш ипIруб заткьан. 
Ич адашдиз хъял дуфну, 
УтIубккиш думу хул’ан.

Ваъ, дици зат хай шулдар, 
Масура тувуз дустар! 
Аьгъязуз, дапIну даккниб 
Абйир-бабариз кучIлар…

БИЦIИ КОСМОНАВТ

Ккун дубхьна ич бицIи Аьлдиз 
ТIирхуз укIу завун аьршдиз. 
Аш ипIура, никк убхъура – 
Космонавт хьуз ккунди а.

Адашди гъабхи шагьриан, 
Дугъаз ракета лап уткан. 

Гьяятдиз удручIвди хул’ан, 
Дид’ин духьна бегьем гьяйран.

Ккун апIура Аьлди бабкан,
«Уягъ апIин!» – кIур, гвачIнинган.
«Ахсрар ккивси, дарш шулу кьан. 
Аьршдиз тIирхурза лисунган».

Саб геренди ккудубкIну йишв, 
Хъяркьяйизра Аьлди улар. 
Бабу апIури а дихар…
«Гъудужв! Лисун духьна йигъар!»

Хъа Аьли гьич хъергри адар, 
Суфрайихъ диврашра хинкIар. 
Гъитай! Белки, хядарикан, 
Рякъюрашул бализ нивкIар…

МАРАТДИН ХЪЮХЪ

Ибшури а Маратдин хъюхъ, 
Дубхьну азуз дидин язухъ. 
АпIура «хъюш», ипна гьарай,
Хъа фу гъабхьнуш, чахьан гьерхай.

Хъюхъну гъапи: «Я бай Марат! 
БихъундайкIан узуз палат! 
Хьашра узу улихь гьарган,
УдучIвру вахтна ихь хул’ан,

Ибар гьаз шулу гьаммишан
БачкIикк ккучIври аьхъю йигъан? 
Хъа манишну убжур гардан, 
Шарф илбижнайган шубубан…

Кьюрдун вахтна, анжагъ узу, 
Абгъури шулу аязну»…
КIур Маратди: «Мибшан, йиз хъюхъ! 
Ма увуз йиз жибдин ягълухъ!».

 Сунаханум ИСАЕВА-ГЬЯЖИКЪУРБАНОВА

ДАГЪДИН КIАКIНАЪ ДУБСНА ДИФ…

Дагъдин кIакIнаъ дубсна диф.
КIура дагъди: «Хьад гьяйиф,
Фукьан ухди гъафну чвул,
Илипну чан кIазран чул.

Гьей! Хьадан йигъар азгар!
Гьей, кIваз хуш мани шавгьар!
Фунуб ву гъи ичв макан,
ТIирхурачва гъи наан?

Дифранра унтIар-зунтIар
Йигъди-йишвди кIудуркIдар,
Ка чак хъял гъюру тIулар,
Гьарган кьяши ву улар.

Дубсна, вуйси хал эйси,
АпIури чакан аьсси.
АпIдар сацIиб уфаллугъ,
Гьарган ккунду чаз гъуллугъ.

Жакьварихьанра кьаназ
Аьх апIуз гъабхьдар чвлин наз –
Жерге-жергеди завуъ,
УчIвра гъи ярхла рякъюъ.

Шелте-пелте дапIну уч,
Гьязур шули а хьуз кюч.
Дифрахьан, чIубхнай суфат
Гьергра, чпиз абгури хьад.

Дагъ, алибси мурхьлар`ин,
За дубхьну цIиб дифар`ин,
ГъитIибгъну гужназ чан кIул,
Завлан илтIибкIура ул.

Ади чан кIваъ гьяйифвал,
Гьаъра диди гъи жакьвар:
– ТIирхай, йиз бицIи юлдшар,
ЮкIвар назук ишри шад.

Мягьямяд-Расул РАСУЛОВ
1936-2017

Эвел улхьан нумрайиъ

ЧIУРУ ЖИХРАР

– Уьмар, Накьвдин бализ фициб ужуб шиб гъибихънуш, лига, – явашди 
гъапи Керимди, саб уччву юкьуб мурччвнан шиб хиларигъ дибисну, улупури.

– Шлиз? ГьапӀру Накьвдин бализ? Накьвдин бай шулин? 
– Явашди йип... Накьвдин бай Муртуз имийин лакӀам ву. Думу накьвар 

ерккрур, накьвдин ляхнар апӀрур ву.
Уьмар мюгьталвал кадиси Муртуз имийихьинди гъилигу. Хъа дугъу, 

сабдиканра хабар дарди, чан ляхнар давам апӀурайи. Гьамусяаьт дугъан 
хиларигъ жара шиб гъяйи. Думу зурба шиб дугъу гьаци хиларигъян апӀурайики, 
хиял апӀин, думу саб бицӀи кӀикӀил ву.

– Думу накьвдин бай гьаз гъахьнийкӀан? – мюгьтал гъахьи Уьмар. – Узу гьич 
зат даршлийза.

– Думу чаз ккунди шлуб дар гьа, хялижв! Белки, дугъазра думу ляхин зат 
иштагь айиб дайкӀан. Дар пну, думу жямяаьтдиз чарасуз лазим вуйи ляхин ву. 
Гьаци вуйиган, жвуван иштагьназ лигруб дар. 

– Дици вуш, дугъаз мажбур гъапӀну сарун...
– Шилхьан дугъаз мажбур апӀуз шул, кӀурва?
– Даршлуган, думу гьаз гъахьну?
– Узура сифте гьаци фикир апӀуйза. Амма ич гагайи думу ляхнин гьякьнаан 

гьамци гъапнийи: «Жямяаьтдин ляхниъ ккунибна даккниб абгури аьдат дар. 
Жямяаьтдин ляхин фунуб алабхъиш, гьадму иштагьниинди дапӀну ккунду». 

– Думу ляхин сар Муртуз имийихьантӀан апӀуз шлуб дарин дарш?
– Жарарихьанра шулу. Амма, лиг, думу ляхин сарун Муртуз имийи 

чан инсанвалин буржи вуди гардандиз гъадабгъна. Увуз, дугъаз вариди 
фициб гьюрмат апӀуруш, аьгъдарвуз. Гьамус узуз дугъан ляхин гирамиди 
рябкъюрузуз.

Уьмраз Керимди чпин гагайин гафар текрар апӀурайивал аьгъю гъабхьнийи. 
Дугъаз гьаддиинди учвра аьхюр вуза пуз ккунди айиси вуйи. Амма му гафар 
шлиндар вушра, гизаф дугъридар вуйи. Уьмраз дурар кьабул гъахьи. 

– Му накьвдин шиб Муртуз имийи адми гъакӀидарин багахьлуйириз масу 
туврин? – гьерху Уьмру, гьамус варибдин гъавриъ духьнайириси. 

– Масу? Уву фйир кӀурава? Накьвдин шибар наан масу тувру?
– Гьаз дици кӀурва? ГъачӀир ивру гакӀвлин табут масу туври шулдарин?
– ГьапӀру табут? Наан?
– Варишвариъ, мисалназ, шагьриъ. Душваъ сасдар гакӀвлин табтариъди 

кивру, накьвдик кивруган.
– Аьжайиб ляхин дарин. Масу тувра, Муртуз ими, Уьмру фу кӀураш, 

ебхьурадарнуз?
Муртузди шибкан каркар ктатури имиди, кӀул за гъапӀу.
– Дугъу, шагьриъ накьвдиъ ивру гакӀвлин табтар масу тувру, кӀура, – текрар 

гъапӀу Керимди.
– Шли кӀура?
– Узу кӀураза, – жаваб туву Уьмру. – Шагьриъ адми гъакӀиган, саламдин 

бюройиз гъягъюру. Ич гъунши гъакӀиган, узура дина гагайихъди гъушнийза. 
Гьадушваъ масу тувру.

– Думукьан ужуб апӀурадар. Мегер фуну инсанра пул дарди кивуз лайикь 
дарин?

Муртуз шиб за апӀбан бадали ис гъахьи.
– Гъач гъабхухьа, – дупну, Керимди Уьмраз теклиф гъапӀу.
– Гъайибхай, гъайибхай, – ккятӀялхъюри гъапи Муртузди.
Баяри шиб сари – саб йишвхъан, тмунури жара йишвхъан гъибису. Гужар 

гъапӀу, гъизигу... минди-тинди... Амма хьайи йишвхьан рибшвуз гъабхьдар.
Муртуз имийи, гьаци ккятӀялхъюри имиди, думу за дапӀну, уч дапӀнайи 

гъванарин чӀвеъдихьна гъубху.
«Аьжаб гужлир дарин! – гъубшу Уьмран кӀваан. – Гьяйиф, ич аба гьацир 

гужлир дарувал».
Гьясбулат аба, цал ягъал шули, дид’ина дуруркьди шулайи, гьаддиз дугъу 

вахт-вахтарик чан ликарикк гъванар ккиври, учв ягъли апӀурайи. Хъа Муртуз 
ими, ликарикк фукӀа ккидривишра, ккуркьуйи. Аба мици бицӀиди рякъруган, 
Уьмраз сацӀиб гиранра дубхьнайи. Амма шилкан гиран апӀуру хъа? Аба чан 
гъахьисир гъахьну сарун...

Булагъдин чарх ккудубкӀуз сацӀибра имдайи. Уьмру, минди- тинди 
лигури, гъулан жакьв абгурайи. Дидин сес ебхьури имдайи. Думу чан 
чӀяртӀариз мялхъвяриз дубшнайкӀан, даршиш, абайи чан хизандиз зарар 
тутруврувалин гъавриъ дубхьну, ляхин ккудубкӀайиз ккилибгури, багарихь 
дубснайкӀан?

– Хилар жикӀай! Лисун апӀуз вахт ву, – гъапи гьаму вахтна ипӀрубдин 
гъайгъушнар ккудукӀу бабу.

– Вахт вуш, ипӀархьа сарун, – дупну, аба дишла цаллан улдучIву. Хъасин 
дугъу чан хилар дижикӀну, жибдиан патрунсиб везни адабгъу.

Уьмраз абайи везнийиан фу-вуш гагьазди абхьну, ушвнихъна гъабхури 
гъябкъю. Дугъу думу ляхин жиниди апӀурайиси гьибгъуйи.

Дугъахьинди гъилигу Муртуз ими ккятӀялхъю. Амма дугъу чӀалра гъапдар.
Керимди, чаз вари аьгъязуз кӀуру саягъниинди Уьмрахьинди ул кючӀюбкьну, 

чахъди гъач кӀури ишара гъапӀу. Дурар сатӀиди абайихьна гъушу. 
– Учвузра ккундийчвуз? – гьерху абайи. Хъасин хъана везнийин кьикь 

алдабшвну, дугъу гъапи: – Гьан, ужуди хилар шли гьижикӀнуш, мина гъачай. 
Гьаму гафар гъеерхьу баяр цӀиб русвагьвал кадиси чкиди булагъдихьна 

гъушу. Хъасин чиб-чпихъди дамагънаъ айидариси дурари хилар гъижикӀу.
Гьясбулат абайи баярин гьачӀарккнайи хиларизди саб цӀуху хюсиб абхьу. 

Керимди дишла хил ушвнихъна гъубху.
– Му фу ву? – гьерху Уьмру хилра гьачӀабккну имиди.
– Дарман! Уьлиз иштагь апӀруб, – гъяаьлхъю аба.
– Йиз гьацира иштагь айиз, аьхир...
– Ккундарш, ча узуз, – кӀури, Керимди Уьмрахьинди хил гьачӀабкку.
Амма Уьмру, сацӀиб дийигъну, му «дарман» ушвнизди диш гъапӀу. Думу 

учӀврушин хъади меълиб вуйи. Дидин тӀем бализ таниш вуйиси гьибгъу.
– Фу вуш аьгъю гъабхьивуз? Эгь? Жихрарин хю ву гьа! – Аьлхъюри гъапи 

Керимди. – Аьгъю гъабхьундайвуз?
– Ваъ, – гъапи Уьмру. Му гъулан баяр аьжайибдар ву. Узуз му фу вуш фици 

аьгъю шулу? Дишла кялхъюзра ккун дубхьна...
Керимди дугъаз дишла му фу вуш, фици гьязур апӀруб вуш ктибтуз 

хъюгъю. Дугъан гафариинди мициб хю гьязур апӀуб зат читин дайи. Ужудар 
ицци жихрар чӀукӀар дапӀну, деерццну, ахларихъ дярягъну ккундийи. Хъасин 
Керимди Гьясбулат абайиз му хю бицӀиди имидитӀан ккуниб вуйиваликан 
гъапи. Дугъаз думу гьамусра ккунди ими. Саспиган абайи зарафтарра апӀури 
шулу. «Улихьди везнийириъ барут уьбхюйи, – кӀуйи дугъу, – хъа гьамус узу 
дидиъ ицци хю уьбхюраза». 

Мицдар ихтилатариин аьшкьламиш гъахьи Керимди Уьмраз жарабдиканра 
ктибту. Гъулаъ Маржанат бабан аьжайиб хасиятнакан улхурайи. Бабу гьаз-
вуш жаквлар апӀура. Дурариин улихьдин дагълуйирин ккурттар алахьура, 
дурарихъди бицӀириси тамшир апӀуру. 

Сасдари, думу гьациб кьабивалин уйин ву, кӀурайи, хъа сасдари гьамци 
кӀурайи: «Чан вари худлар багахь хьайиш, дугъу дицдар уйинар дарапӀрийи. 
Сарун дугъаз, ялгъуз кьаби адмийиз, фу чара гъубзрухъа? Керимдиз бабан 
думу жаквлар гъяркъю гьял дайи. Гьаддиз дугъаз му гафар дугъридар вуш-
дарш аьгъдайи. Хъа Уьмру думу сир зат ачухъ апӀуринхъа... 

Ваъ, Уьмру бабан сир ачухъ апӀдар. Дици гъапӀиш, бабу дугъкан гиран 
дарапӀди гъитрин? Баяр магьа бабан багахьна хъуркьнура а. ЦӀиин ялав 
илимдайи. Гъизмиш дубхьнайи дейдниин али чайник, «хъюч-луч-хъюч-
луч» апӀури, убхьурайи. Вари ипӀруб гьязур дапӀнайи йишвахь деънайи. 
Чайникилан атӀагурайи ригъдин нурари Уьмраз машат апӀурайи. Бали кӀул 
гагь минди, гагь тинди илтӀибкӀурайи. Дугъан гьял гъябкъю Муртуз имийи, 
багахь хьайи пяркьюн кӀаж улдубтӀну, Керимдихьинди гьачӀабккну, гъапи:

– Ма, чайникин гъалпагъиин илип. 
– Гьаз? Гъалпагъ деребгуз кӀурна? 
– Гьаз? Гьаз! Узузна Уьмраз аьгъячуз гьаз вуш. Увуз аьгъдруб дубхьну 

ккундарин дарш?
Уьмраз сифте му сир ачухъ апӀуз ккун гъабхьнийи. Керимра гьаддиз 

ккилигурайиси вуйи. Амма Уьмар, чӀалра дарпиди, фурс кадиси абайихьинди 
гъилигу. Дугъаз Муртуз имийи учв чахъди барабарди дисуб гизаф хуш 
гъабхьнийи. Гъит Керим гьаци фикрар апӀури гъузри. 

Хъа абайиз, кӀуруш, гьич фукӀа гъябкънура дайи. Муртуздихьинди бицӀи 
гаркӀал гьачӀабккну, дугъу гъапи:

– Ма, Муртуз, цӀикбар чӀукӀар апӀин. 
Йирси суфрайиин юкьуб бицӀи цӀикаб дирчнайи. Муртузди гьарсабдин 

юкьуб сабстар паяр гъапӀу. 
ЧӀукӀар дапӀну ккудубкӀайизра, ипӀуз иштагь шлусиб ицци ниъ утӀубччву.
Уьмран силбариккан чазра хабар дарди шид гъябгъюз хъюбгъю. Бализ, 

чкиди саб чӀукӀ гъадабгъну, кьацӀ алахьуз ккунди айи. Амма ккунди а кӀури, 
гьапӀурвахъа. Мушваъра чан къайда дюбхну ккундийи. Дугъаз Керим фици 
диришври деъну имиш, рябкъюрайи. Уьмар силбариккна уч гъабши шид 
хъютӀюбкьну, диришври деъну гъузу. 

Сабпи чӀукӀ – Гьясбулат абайи, кьюбпиб – Муртуз имийи, шубубпиб 
Керимди гъадагъу. Дурарин кьяляхъ Уьмрахьанра гъадабгъуз шуйи. Амма 
чӀукӀ гъадабгъуз кӀури гьачӀабкку хил, дугъу чкиди кьяляхъ гъапӀу: бабу гьеле 
чӀукӀ гъадабгънадайи. 

– ИпӀин, йиз ужур, гьаз ипӀурадара? – гъапи бабу.
– Сифте уву гъадабгъ, баб. Уву гьаз гъадабгъурадара?
– Вайгьарай! Фицир дарна! Узу дирипӀри гъузну а, кӀурана? Узу дурар 

уржури имиди гъипӀунза. Хъа сабсан гъеебхьундарнуз, кейвани саб бицӀи тки 
гъипӀишра, тухъ шулу, кӀур. 

– Валлагь, дарпиди гъузуз даршлуган кӀурайиб вуйиз, – гъапи Муртуз 
имийи, – гьич гьаму явстар ицци цӀикбар гъитӀур дарза. 

– Увура, Муртуз, алдарди тяриф апӀуз ккунир вува? Иццидар хьуз, фу ка 
кӀурава дурарик? Сакьюб укӀна, сацӀиб хах, ткисиб йиккна саб гагьаъ айистар 
кинцӀар. Бегьемди гъилихуриз, ужуди гаш дубхьнавуз. Вари гьаддин ляхин ву.

– Дугъри гъапиш, гъи хайлин гъилихнура вуча, – гъапи сабсан чӀукӀ хили 
дибисну Муртуз имийи, – яв худлизра маншАллагь. Аьхюдарихъди барабарди 
гъилихну.

Чан тяриф гъеебхьу Уьмар деънайи йишвахь ктрисрайиси гъахьи. «Пагь, 
фукьан ширин ляхин дарин жарари жвуван тяриф апӀувал». Амма балин 
кӀваан жара фикирра гъубшнийи: «Керим хъана гизаф гъилихнийи, аьхир, 
амма дугъан тяриф дапӀнадар».

– Керим узутӀан ужуди гъилихнийи, баб, – гъапи дугъу. – Муртуз имийихъди 
артухъ гъилихур гьадму ву. 

– Дугъривал ккунир вува, йиз худул, маншАллагь увуз, – разиди гъапи 
бабу.

Улихь хьайи цӀикбан чӀукӀар яваш-явашди «ерцӀурайи». Аьхю жандак 
хъайи Муртуз имийиз гашди гъубзуб мумкин дарин? Уьмраз чак тахсир кайиси 
гьибгъу. Дугъу явашди ипӀуз хъюгъю. Амма сабдиканра фикир дарапӀрайи 
Керимди чки-чкиди ипӀурайи. «СацӀиб яваш йихь, Керим!» пуз ккунди айи 
Уьмраз, хъа фици кӀурухъа... Амма Уьмран гъайгъушнар лазим дайи. Уьл 
ипӀбалан кьяляхъ, суфрайиин шубуб чӀукӀ гъузу. 

– Хъйибгъузкьан гизаф ипӀруб дапӀнадарза, саб ткисибкьан мигъитанай, – 
амур апӀру саягъниинди гъапи бабу. – Даршиш, чай тувдарза. Хъа думу фукьан 
ужуб вуш, аьгъяйчвуз? ГунтӀашйирра кайиб вуйиз. 

Уьмруна Керимди са-сабсан чӀукӀ гъадагъу.
– Имбу чӀукӀ йитимси ялгъузди мигъитан, Муртуз, – кӀури, бабу имбу чӀукӀ 

Муртуз имийихьинди гьачӀабкку, – шубурихъанди дилихнава.
Амма Муртуз имийи сарун бисдар. 
– Ваъ, – гъапи дугъу, – гизаф гъипӀну кӀури, ужуди лихуз шлуб дар. Лихузра, 

рягьятвал гъадабгъузра фун сацӀиб пчӀуди айиган ужуди шулу. Эрг’валра ухди 
ктябхъюру, кӀулра ачухъди шулу, жанра лал шулдар. 

– Дугъри кӀурава, Муртуз, – дугъан гафар тасдикь апӀруси гъапи Гьясбулат 
абайи, – фунубдинра кьадар аьгъяди гъабшиш, ужу шулу.

ЦӀикаб ипӀурайи Уьмраз думу сифтеси ицциди гьибгърадайи. Фун 
гъагъи дубхьнайиси вуйи. Шидра ккун гъабхьи. Жанра лал хьуз хъюбгъю. 
«Пагь, – фикир гъапӀу дугъу, – узу, Муртуз имийи гъапиганси, гизаф 
гъипӀнийкӀан?» 

Гьаму вахтна чайра багахьна хъубкьу. Дугъриданра, бабу кӀуруси, чай 
харжиб дайи – дидхъан ицци ниъ гъюрайи. Уьмру шагьриъ бажагьат мициб 
гъубхъуншул. Бабу стакнар дивуз хъюгъю.

– Бабаз кюмек апӀин, Уьмар, – зарафатниинди гъапи абайи, даршиш валлагь, 
дугъу, вари стакнар дюргъну, ухьу чайрахьан апӀуру. 

– Яв чайрахъ фу хъаяв, – жаваб туву бабу – увуз, жихрарин хю гъипӀуриз, 
чайра рубкьдар.

Бабуна худли стакнар арайиъ дивну, чай убзну, гьарурин улихь диву. 
Жвиллиди дубкну айи шекер, вардин хилар рукьруси, гьацӀкьялаъ дивнайи. 
Чай убхъуз хъюгъган, вари ккебехъу...

* * *
Хъайигъан Керимди Уьмракан чаз шпагайихъди элегуз, фехтовать 

апӀуз улупуб ккун гъапӀу. Баяри лазим вуйистар аьмлюхъин тӀуларикан 
шпагйир гъапӀу ва элегуз хъюгъю. Раццсиб гьяятдиъ элегурайи баяр 
гагь му кӀакӀнахъинди, гагь тму кӀакӀнахъинди гъягъюрайи. Уьмру чаз 
аьгъю мушкетёрарин вари аьламатар улупурайи. Думу гагь ергну цал’ин 
дийигъуйи, гагь ултӀурччвну, жаргъуйи, гагьсан гьадатӀнайи гакӀвларигъян 
гъитӀибгънайи гурд’ин улурсуйи. Саб ражну думу бабан дерниинра кмиди 
улучӀвнийи.

– Дерниин муулучӀван! – гьарай гъапӀу Керимди. – Думу зат хай шлу ляхин 
дар!

– Уьмар дишла улдучӀву. Дерниин улдручӀвиш, дугъхьан Керимдиин гъалиб 
хьуз шулдаринхъа... Уьмар кьяляхъ-кьяляхъ гъягъюз хъюгъю. Хъа Керим, 
думу хъуржри, улихь гъюрайи. Сарун дугъан учв Уьмриин гъалиб шлувалик 
шак кимдайи. Амма саб дупну вари дигиш гъабхьи. Уьмру гъафил духьнайи 
Керимдиз лап гьадму д’Артаньяндиси интӀикьади гъиву. Керимдихьан 
гъивубдиккан ккутӀурччвуз гъабхьдар. Дугъак ужуди шпага кубкӀу. Ари ма 
увуз! Уьмриин гъалиб хьуз ккундийнуз? 

Саб дупну Уьмраз гьяятдиъ накь булагъдиккна гъафи шубар учӀври 
гъяркъю: Сиси риш улихьди гъюрайи, чру булушка алир – кьяляхъди. Гьаму 
арайиъ Керимди Уьмар шубарихьинди лигбакан дишла мянфяаьт ктабгъу. 
Уьмар ужуди гъавриъ ахъайизра, дугъан мухрик Керимдин шпага кубкӀу. 

– Ма увуз! – гьарай гъапӀу Керимди. – Урра! Гъалиб гъахьунза!
Амма Уьмраз мидкан артухъ дерд гъабхьдар. «Баладар, фикир гъапӀу 

дугъу, узуз ув’ин варж ражнусан гъалиб хьуз вахт ими». Дугъу шубарикан 
фикир апӀури имийи. Дурар гьаз гъафнийкӀан? Ваъ, дурар гъювализ Уьмран 
гъаршувал адайи. Чпиз ккун гъабхьну – гъафну. Дурариз мягъян гъапир 
айин? Амма гизафна-гизафси Уьмар кӀару улар айи Сиси риш гъюб’ин рази 
гъахьнийи. Хиял апӀин думу бализ саб фициб-вуш ужуб хабар хьади дуфна. 
Амма шуру хурайи ужуб хабрик Уьмран мухрик кубкӀу Керимдин шпагайи 
кӀару леке капӀганси гъабхьи. Ваъ, му гьядиса Сиси шураз гъябкъюндайиш, 
ужу шуйи. Лап ужу шуйи...

– Ибшри, – гъапи дугъу, шубариз ебхьруси, – му ражари уву гъалиб 
гъахьунва. – Гьамус гьамциб шартӀниинди элегурхьа: шли улихь шубуб ражари 
шпага тмунурик кучиш, гьадму гъалиб гъахьир гьисаб ву. Ибшрийин? Рази 
вуна? 

– Ибшри, уву кӀуруси ибшри. Амма уву гьаз аьхю чӀигъар апӀуз хъюгънава. 
Узу дедребхьди духьнадарза, – гьамци гъапи Керимдизра гъюрайи шубар 
гъяркъю. 

– Ккебгърахьа! – гьарай гъапӀу Уьмру. – Гьюжмиз гъюраза! Урра! Ва саб 
дупну дугъу Керимдин гъюник интӀикьади чан шпага кубкӀу.

– Саб!
– Ибшри! Сабна саб гъабхьи. Дуствал гъалиб гъабхьну! – гъапи багахь шубар 

дийигънайган асла магълуб хьувал кӀул’ин гъадабгъуз даккунди айи Керимди. 
– Фу? Гьамци ккудубкӀурин? Хъа гьамусяаьт ухьу гъапӀу мясляаьт? 

ГучӀурануз дарш?
– Фитхьан? Яв шпагайихьан? Гьамус узу увкан гьапӀруш...
– Гьан, гъач, гъач! Гьюжум апӀин! Багахьна, багахьна! Алархь!
Керимди, шубарихьинди ккилигури, игит мушкетёриси чан шпага тӀубччвуз 

хъюгъю. Дугъан улариъ гьамусяаьт учв душмандихъди женгнаъ айигансиб 
хъял рябкъюрайи. Уьмраз дици кьабул гъабхьдар. Тамашийиъ гьаци хъял кади 
элегурин? Фу гъабхьнийкӀан Керимдиз? Дугъу гьамцдар фикрар апӀурайиган, 
сабпну аьмалнан гьяракат дапӀну, Керимди дугъак шпага кучу. 

Шубарин терефнаан гарччил йивбан сес гъабхьи. Амма Уьмар, динди 
илтӀикӀну, гъилигундайи. Дугъаз дилигишра, гарччил гъивур фуж вуш, 

ужуди аьгъяйи. Фуж шул хъа? Гьадму аьхюну риш. Чру булушка алир. Гьамус 
Уьмразра хъял дуфнайи. Вардикан: Керимдикан, гарччил гъиву шуркан ва 
чаканра кмиди.

– Кьюбна саб гъабхьи, – гужниинди чан хъял жин апӀури, гъапи дугъу. 
ШартӀариз лигну, ухьу шубуб хьайизкьан элегну ккунду.

Ва гьамци дупну ккудубкӀайизра, Уьмру Керимдик саб кабтӀу.
– Кьюбна кьюб! – ктирсуз даршиди гьарай гъапӀу Уьмру. 
Амма шубарин терефнаан гарччлин сес гъабхьдар. Уьмар дурарихьинди 

гъилигу. Сиси риш дугъахьинди ачухъди ккятӀялхъю. Хъа чру булушка али риш, 
фукӀара гъябкъюндариз кӀуруси, баярихьинди кьял гьибицну дийигънайи. 

Амма Керимдиз му йивбу зиян гъабхьиганси эсер гъапӀнийи. Дугъу Уьмраз 
чахьан шлуси йивуз хъюгъю. Амма дугъан гьарсаб йивуб Уьмран шпагайи 
устадвалиинди къаршуламиш дапӀну, гьадабтӀуйи. Чаз мумкинвал гъабхьиси, 
Уьмар гьюжмиз удучӀву. Ва саб гагьра гъубшдар – Керимдик сабсан кубкӀу. 

– Шубубна кьюб! – гьарай гъапӀу Уьмру. Гъалибвал! Урра!
– Яв чӀигъар яваш апӀин, – хъял кади гъапи Керимди. – Мушвахь кар 

духьнайидар хьадар. 
Ваъ, Керимдиз мици дяви ккудубкӀуз ккунди адайи. Дугъан гьюжум 

кьяляхъ-кьяляхъ гужли шулайи. 
Хъа Уьмар кьяляхъ-кьяляхъ шад шулайи. Дугъу чан жандиъ зат даршисиб 

пчӀувал, гужливал гьисс апӀурайи. Женг давам шулайи ва Керимдик сабдихъди 
саб куркӀрайи. Магьа ккудубкӀруб дугъан шархьлик кубкӀу. 

– Уву машназра йивури духьнава? – ажугълуди гъапи Керимди. – Дици 
апӀуруш, шилхьан вушра гъалиб хьуз даршулин? – саб дупну хабарсузди лик 
хъипну, дугъу Уьмар ккитӀикӀу. 

– Узуз аьгъдарди, хабарсузди кубкӀуб вуйи, – гъапи сацӀиб швумалвал 
кадиси Уьмру.

– Аьгъдарди? Хабарсузди? – кялхърайиси текрар дапӀну, Керимди, хъизигну, 
хъана Уьмар ккитӀикӀу.

– Уьмар, гъудужвну, Керимдиин алархьу.
– Мициб тамаши шулин? Гьюжаткар! Му намуссузвал ву!
– Хъа машназ йивувал дугъри вуйин? – Керимди Уьмар мухриан гъидису:
– Шубарин улихь кӀубнир хьуз ккундийвуз, игит? Магьа йихь сарун, фици 

шулуш! Уьмар хъана алдакну, жилиин дахъу. 
– Гьаму вахтна шубар умбрариъди хуларин кьюбпи мертебайиз за шулайи.
– Душваъ фужкӀа адар! – чӀигъ гъапӀу Уьмру, шубариз рякъяйиз ухди 

гъудужвну.
– Уву дарпишра, аьгъячуз, – балин гаф гьяспикк ккадру саягъниинди гъапи 

чру булушка али шуру. «У-у-у! Чру чурчул!»
Керимди хъял кади дюргъну, шпагйир гатӀахьу. Дугъан хъял гьапӀруб вуш, 

гьамус Уьмраз лап ужуди аьгъю дубхьнайи. Шубарин улихь шпагйириинди 
вуйи кчӀихбаъ учв ккагъуб дугъхьан аьх апӀуз шули адайи. Гьаму вахтна 
хулаз гъушу шубар, гварарра хьади, удучӀву. Дурар Маржанат бабаз шид хуз 
гъягъюрайи. 

Баярин багхьан гьудучӀвурайиган, Сиси риш, Уьмрахьинди дилигну, 
ачухъди гъяаьлхъю. Хъа Керимдиз дугъу мелз улупу. Гьаму арайиъ Уьмран 
вари дердер гъеерцӀу. Дугъан кӀваъ зат даршисиб шадвал абхъу. 

Гьаму арайиъ гьаз-вуш Керимра яваш гъахьи. Саб дупну дяаьлхъну, дугъу 
Уьмрахьинди хил гьачӀабкку:

– Хъял мапӀан, Уьмар! Сарун чан шлуб гъабхьну. Узкан тахсир ктубчӀвнуш, 
хил алдабгъ.

– Узу хъюлар апӀурадарза, Керим, – юлдшихьинди ачухъди лигури гъапи 
Уьмру. – хъюлар гьаз апӀуру? Тамашийиъ я уву, ясан узу гъалиб духьну 
ккундарин? Даршиш, сарра гъалиб шулдарш, думу тамашира даккун шул. 
Шагьриъра саспиган баяр фукӀа дарубдин кӀуллан гъярхьри шулу. Дици 
гъабхьиган зат тамшир апӀувалра дугъри дар.

Чпин арайиъ ижми мясляаьт гъийибтӀу баяр Гьясбулат абайин багъдилан 
илтӀикӀуз гъушу. Мушваъ Керимди Уьмраз ужуди гъуржу мейвйир гъяйи 
гъиччварин рукар улупу, ужударстар ярхи кабар кудутӀну, Уьмран хилиъ иву. 
Хъасин баяр кьимшварин рукарихьна гъушнийи. Кьимшваригъра гъвалар 
уьру духьну дуржнайи мейвйир гъяйи. Амма дурар кдутӀуз читинди вуйи. 
Рукар учӀру ккуру зазари алацӀнайи. 

* * *
ГвачӀнинган Уьмар хъиргган, хулаъ ригъдин нурари тамшир апӀурайи.
– Аба, узу гъудужвунза! – гьарай гъапӀу дугъу, чкиди чан палтар алахьури. 

Гьаму арайиъ дугъаз аба гвачӀнинган кьюб ражари чан кӀулихъна гъювал, чав 
кьюбиб ражарира гъудужвурза пувал, амма гъудружвди, тмуну гъвал’инди 
дахъну ахувал кӀваин шулу. Пагь! Гьич ужуди гъабхьундар. Уьмраз гьамус нач 
гъабхьи. Абайи фициб фикир гъапӀуншул?

Гьясбулат аба улихь йигъан хябяхъгантӀан хъайигъан ярквраз гъягъюз 
гьязур шулайи. Дугъу душваъ колхоздиз ритин гьязур дапӀну ккундийи. 
Жаднарикк ритин ккимдайи. Учв ярквраз гьязур шулайиваликан дугъу 
Уьмразра, Керимдизра гъапнийи. Кьюрид баярира абайиз кюмекназ гъягъюз 
гаф тувнийи. Дурари вари чпин гьязурлугарра гъухнийи. Хябяхъган, жара 
шлуган, Уьмру Керимдиз гьамци гъапнийи:

– Лиг гьа! Гъаабхайси мугъузан! Ухди гъудужв! 
– Уву вахтниинди гъудужв, имбубдин узу гъайгъу зигарза, – гъапнийи 

Керимди.
– Узу абайи хъиргди! – жаваб тувнийи Уьмру.
– Гьаци кӀури, архаин махьан!
– Гьаз! Ич абайи узу хъидриргди гъитрин?
– Дугъу саб ражари дих апӀурвуз. Гъудружвиш, сарун чӀалра пидар.
– Ари гьадму саб раж узуз чӀяаьн вузуз. Увура хъиргуз гъярза.
– Лигархьа сарун...
Гьамус магьа вари Керимди кӀуруси дубхьна. Уьмар саб дупну гизаф 

пашман гъахьи. Гъахьну кӀури, гьапӀурвахъа? Гъубшу ляхин кьяляхъ апӀуз 
шлуб дар. 

Шагьриъ Уьмрахъди мициб ляхин хьуб мумкин дайи. Дадайина гагайи 
думу гвачӀнинган чав гъапи вахтна хъиргуйи, ва бали палтар алахьуз 
хъюгъяйизкьан, дурар багахь гъузуйи. Абайи дици гъапӀундар. Белки, дугъаз 
чан худул даккунра гъахьуншул. Узу кьан апӀури гъябкъган, Керимдихьанра 
гъюз шуйи, аьхир. Аьжаб дуст дарин. Гьич саб гафра дарпиди, гъушну. Дугъаз 
узу хъадарди ккундийкӀан? Дустари гьамци апӀурин?

Сарун шлуб гъабхьну. Уьмар, тӀагърудиси гъудужвну, айвандиккна удучӀву. 
Сабпну думу кьяляхъ гъахьи... Гьяятдиъ айи зурба гурд’ин Сиси риш деънайи. 
Шурлан илтӀикӀну бицӀидар дийигънайи. Дугъу дурариз фу-вуш аьшкьниинди 
ктибтурайи. Яраб фиткан ктибтурайкӀан?

ЦӀиб ярхласи гъуршнакк кьаби хпар деънайи, сари атӀин убгъурайи, сари 
хямир ктIибшурайи. Хямрик чӀарар ктрахьбан бадали, атӀин убгъурайир цӀиб 
ярхласи деънайи. Маржанат баб рякъюрадайи, амма душвккан дугъан дихра 
гъюрайи.

Учв Сиси шураз дяряркъри кӀури, Уьмар явашди кьяляхъ гъахьи. Даршиш, 
шураз якьин бай гьамусяаьт ахниккан ккудучӀвну имбуваликан аьгъю шулу. 
Дици гъабхьиш, риш кялхъюз хъюгъиди. Уьмар хъана фикрарик кахъу. Му 
бицӀидар мукьан гизаф гьапӀрудар вуйкӀан? Сиси риш мина гьаз дуфнайир 
вуйкӀан?

Баб, гъуршнаккан ккудучӀвну, хулазди гъафи. Уьмар гъудужвну гъяркъган, 
думу шад гъахьнийи. Ваъ, худул кьаназ дахъну гъузну кӀури, дидкан аьйиб 
апӀрударикан дайи баб. Думу худлиз гьич фукӀа дархьиси чан гьарган ачухъ 
машнаъ артухъ шадвал ади гъилигнийи. Уьмар сабпну бабхьан Сиси шуран 
гьякьнаан гьерхузра гьязур гъахьнийи. Амма дишла думу суал дебккнийи. 
Гьаз гъапиш баб варибдин гъавриъ ахъуб мумкин вуйи. Суал жара саягъра 
тувуз шуйи. Мисалназ, гьамци гьерхуз шуйи – гьаму бицӀидар гьапӀрудар ву, 
баб? Ясан, дурар мина гьаз уч духьна? Гьаци гьерхишра, бабу Сиси шурканра 
дарпиди гъитдайи. Амма Уьмрахьан гьаз-вуш гьамциб суалра тувуз шуладайи. 
Дугъаз баб, чаз мициб суал гьаз тувнуш, гъавриь ахъруси вуйи. Аьжайиб 
ляхин дарин. Тмуну, чру булушка али шуркан фу вушра гьерхуз рягьятди вуйи. 
Хъа Сиси шуркан – читинди. Уьмар чахьан бабаз гьамциб аьдатнан суал тувуз 
даршулайивалиин мюгьтал духьнайи.

Бали гьамцдар фикрар апӀури имиди, бабу, наънан-вуш дубхну, дугъан 
улихь бицӀи бетина муччвур диву.

– ИпӀин, йиз ужур, – гъапи дугъу, – му урбечӀ ву – вари аьзрарин дарман. 
Йиччвна пӀялцӀикӀ кибикьну дапӀнайиб ву. Ужуб дарман ву.

– Йиз дарман гьаз ву, баб? Узу иццурайин дарш? 
– Дици вуш, хъана ужу ву, – хътакурадайи баб, – урбечӀ гъипӀиш, уву зат 

иццру хьидар.
Сарун худли гьапӀрухъа? Чак кьанди гъудужвбан тахсир кайи Уьмру вари 

бабу кӀуруси гъапӀу. УрбечӀ гизаф ицциб вуйи.
– Баб, узу гьамус гъудужвну ими кӀури саризра гъапунна? – гьерху Уьмру.
– Шлиз кӀурухъа, жан бай?
– Шлиз? Шлиз? Ихь гьяятдиъ цӀиб адмийир айинхъа?

– Гьаз кӀурухъа? Узу дарпиш, дураризра шагьристанар кьаназ дахъну 
гъузрудар вуйивал аьгъдарин?

– Хъа узу дахъну ими кӀури, ухдитӀан хъиргнайза гьа...
– Хъа гьаз гъудужвундайва, йиз аьзиз?
– Ярквраз гъягъюз ккундайзуз, – гьаму арайиъ Уьмру, мелз чан ихтиярнаан 

удубчӀвну, чав гьабхъуб пуз хъюбгърайивал гьисс гъапӀу. Амма думу дебккуз 
шлу гьял дайи. – Абайи гьарар алдатӀуру, хъасин дурар цӀигъ ургуру. Гьяйиф 
даринхъа дурар. Дурар фукьан мянфяаьтлудар вуш, аьгъяйвуз? Шагьриъ саб 
гьаркьан алдабтӀуз ихтияр адар. Сар гьар алдабтӀу кас дустагъдиъ итнийи. 
Дугъаз – нач, хъа имбу варидариз гучӀ хьпан бадали. Думу телевизорианра 
улупнийи. Гьаци вуйиган, узхьан дициб кьаст ади ярквраз гъягъюз гъабхьундар, 
баб. 

– Вайгьарай, вуш гьаци ву, йипа. Хъа узу уву гьаци даахну имийкӀан 
кӀурайза...

КучӀлар апӀувал кӀваз хуш даршлу ляхин вушра, баб чахъ хъугъувалиин 
Уьмар шад гъахьи. Му кучӀал вуйиб шлиз аьгъю шулухъа? Хъасин, кучӀал 
вушра, дидкан шлиз зарар а? Саб бицӀи кучӀал апӀуб думукьан аьхю тахсир 
дар. Гьамци кучӀал гъапӀу Уьмру учв ккарцурайи. 

– Уву хулаъ гъуздина, Уьмар? – гьерху гьяятдиз удучӀвурайи бабу.
– Ваъ, баб. Амма сацӀиб кьандиси удучӀвидиза. Узу хулаъ а кӀури, саризра 

макӀан гьа.
Баб хул’ан удучӀвубси, Уьмар, ис духьну, айвандихъна гъафи. Хъасин 

мягьрижарин урхънагъянсина исизди гъилигу.
Гьяятдиъ аьламатнан гьядисйир айи. Сиси шуру бицӀидарихъди Уьмраз зат 

дярябкъюбсиб тамаши ккебгънайи. БицӀидари сабхилди суалар туврайи, хъа 
Сиси шуру – жавабар. 

Магьа бицӀидари гьерху:
– Фициб ву саб?
Сиси шуру, хилар гьатӀарццну, илдицну, мяълийиинди гъапи:
– Сэб ул айиб – аждагьа!
– Фициб ву кьюб?
– Кьюб хумурзаг харжи дар!
Гьамци ккебгъу му тамаши зат аьхир адруси давам шулайи:
– Фици вуш йипа, шубуб!
– Шубуб лик ккаш, кусри шулу алдабкруб!
– Фици шулу вуш юкьуб?
– Юкьуб чарх ккаш, аьрабайкан шул фургъун!
– Хьубра фици шулуш, йип!
– Хьуб гъулан кавха гъахьну, кӀура, касиб!
– Фици шулухъа йирхьуб?
– Хьубдиин саб – шул йирхьуб!
– Хъа ургуб?
– Ургур чве хъайи чи шулу бахтлур!
– Хъа миржиб?

– Миржиб кӀари гъапӀу хюни ву кьабиб!
– Хъа урчӀвуб?
– Саб швтушв шулдар, ахьну пну сеэр урчӀвуб!
– Хъа йицӀуб?
– ЙицӀуб нир уч гъахьиган шул зурба гьюл!
– Белки, дайкӀан гьюл марцциб?
– Фици марцциб шулу, чаъ лизи зикв дярябкъруб?
– Белки, бицӀиб вуйкӀан зикв!
– БицӀиб шулин, чакк саб гъул ккубшрайиб?
– Белки, гъул вуйкӀан бицӀиб?
– БицӀиб шулин, дих хъубкьдар, кӀур, му кӀул’ан тмуну кӀулиз.
– Белки, вари гъуландар духьнайкӀан кар?
– Кар шулинхъа, жилин айтӀан гъябгъюрайи битӀран ишрат ебхьрудар?
– Белки, гъулан жил вуйкӀан гизаф чӀиллиб?
– ЧӀиллиб шулин, ягъли укӀар дергси шубуб ражну уршвру йишв чалан?
– Белки, дергес вуйкӀан гизаф учӀруб?
– УчӀруб даршулин, бегьем алдатуб улжван?
– Белки, улжван вуйкӀан гизаф ижмиб?
– Ижмиб шулин, табшвихьан уьбгъюз шлу гъван?
– Белки, табушв вуйкӀан гизаф ижмиб?
– Ижмиб шулин, жаднакк гъюдли апӀруб цӀи?
– Белки, душвакк цӀа вуйкӀан гизаф рибцруб?
– Рибцруб шулин, саб гвар шту кутӀубшвруб?
– Белки, шид вуйкӀан гъабгъуб гизаф?
– Гъабгъуб вуш, гьаз убхьуру цӀиин иливган йигьаг?..
Гьамушв’ин Сиси риш дийигъу ва вардилан ул илтӀибкӀну, гъяаьлхъю. Амма 

бицӀидар гьеле дийигъну адайи. Дурар чархди шурлан илтӀикӀурайи.
– Хъасин? Хъасин? – чӀигъар апӀурайи варди.
– Фици ву саб? Фици ву саб? – текрар апӀурайи саб терефнаан.
– Хъана ккундучуз! Хъана ккундучуз! – кӀурайи тмуну терефнаан.
Сиси шуру хъана хил за гъапӀу ва вари ккебехъган, гъапи:
– Гьан, ккебгърахьа!
БицӀидариз лигурайи Уьмраз учв шагьриъ садикдиз гъягъру вахтар кӀваин 

гъахьи. Душваъра гизаф аьжайиб тамашйир апӀури шуйи. Гьеле саспидар 
дугъаз гьамусра кӀваинди ими. Амма мициб тамаши дугъаз сабпи ражари 
рябкъюрайи. Харжи тамаши дайи. Гьаммишан гьарсаб суалназ аьмалдар жаваб 
абгуз гъитру. Чаз начди дайиш, гьамусяаьт дугъура, бицӀидарин кьялаъ учӀвну, 
Сиси шурахъди му тамаши давам апӀуйи. Амма Уьмраз гьяятдиз удучӀвуз 
рягьятди дайи. Сиси шураз дишлади бай гьамусяаьт гъудужвну имбуб аьгъю 
шуйи. Хъа дици хай шулдайи.

Уьмар саб манзилиъ айвандикк жилиин деъну гъузу. Аьхир дугъаз саб 
аьмал гъибихъу. Бай тавханайизди гъушу. Улдар арццу. Улдарик кучӀубкьнуси 
саб гьарин кюлер гъягъюрайи. СацӀибкьан кӀубанвал кайирихьан, улд’антина 

гьадму гьаригъ гъючӀвну, багъдизди гъягъюз шуйи. Хъа Уьмар гьубкӀну 
кӀубанвал ктрударикан дайи.

Саб кюл дибисну, Уьмар урсу. Кюл явашди цӀацӀракьар апӀури, ис хьуз 
хъюбгъю, амма аьхириз давам апӀуз дархьиди, думу гъюбгъю, ва Уьмран ис 
хьуб зарб гъабхьи. Бай гьарикк ккайи зимзарин мукь’инади ахъу. Чкиди 
гъудужвну, минди-тинди гъилигу. Саризра гъяркъюбси дайи. СацӀиб иццру 
гъапӀу ликрихъди ликури, куркьу йишвар тӀиршури, Уьмар жихрин гьарихъна 
гъушу. Явашди дидигъ гъючӀву. Хъасин саб ацӀу кюлиин деъну, эрг’вал 
йивбалан кьяляхъ, гьяятдизди дилигну, чӀигъ гъапӀу:

– Э-гьей! Жихрар ккунидар гъачай!
– Сиси риш мюгьтал гъахьи:
– Уву дидигъинди наънан гъядяхъюнва?
Сиси риш гьаци дийигъну имиди, бицӀидар жаргъури гъафи:
– Ча узуз! Узузра ча!
– Узузра!
– Узуз тувундара!
Ккебгънайи тамаши вардин кӀваълан гъубшу.
Уьмру гьаргъянсина сабдихъди саб жихрар ирчрайи. Вари бицӀидариз 

гьуркӀиган, думу учвра гьаргъян гъюдучӀву. БицӀидар гьарсар саб йишвахъинди 
гъарагъу, хъа Сиси риш багъдинна гьяятдин арайиъ айи мягьрижин тму 
терефнаъ дийигъну имийи. Дугъан хилиъра жихир айи. Шуру думу дирипӀди, 
му хил’ан тмуну хилизди ипрайи.

Уьмар шуран багахьна гъафи. Саб арайиъ кьюридра чӀалра даркӀури 
дийигъу. Фитлан ккебгъру? Фу кӀуру? Балхьан чӀалра пуз шуладайи.

Аьхир Сиси шуру гъапи: 
– Узу уву Гьясбулат абайихъди ярквраз душнашул, кӀурайза.
– Увуз думу ярквраз душнайиваликан наънан аьгъявуз?
– Маржанат бабу кӀурайи.
– Узу гвачӀнин ухди гъудужвнийза, абара хъиргнийза, – гъапи Уьмру, (амма 

дугъан дици пуб кӀваъ адайи. Вари мелзнан тахсир ву. Думу хъана балихъ 
хъпебехъри айиси вуйи). – Йизра гизаф ляхнар айиган, узу гъушундайза.

– Яв фу ляхнар аяв? – гьерху Сиси шуру.
Гьаму суал гъеебхьубси, Уьмар чав гъапибдиин хъана швумал шулу. Амма 

гьапӀрухъа сарун. Ушвниан утӀубччву гаф кьяляхъ апӀуз шулин?
– Бабазра кюмек лазим ву, йизра ляхнар айиз сарун, – гъапи Уьмру.
– Валлагь, дици вуш, маншАллагь увуз, – гъапи Сиси шуру чан кӀару 

улариинди дикъатлуди Уьмраз лигури. – Узу гвачӀнин гъудужвуз гъагъир 
вуза. Дадайи хъиргри шулзу. Дугъу гьарган, кьаназ гъузурва кӀури, улхурузуз. 
Шубар ухди гъудужврудар духьну ккунду, кӀуру.

Шуру ачухъди чан нукьсан хасиятнакан улхбу Уьмраз ужуди эсер гъапӀу. 
Хъа дугъу чав фу гъапӀну? Вуйи-вуйиси дарпиди, хайлин кучӀлар арайиз 
адагъну. Сиси риш гъавриъ адрахъди гъузнийишкьан баладайи... 

Гьамус шуру жихрикан тамшир апӀувал дебккну, думу ушвнихъна гъубху. 
КьацӀ алахьу. Ва дишла кӀвантӀар гъучӀурху, машра кмиди.



58

– Пагь, му фукьан учӀвруб ву! ЧӀуру жихирсиб вуда. Спиди ими. 
– Жараб хузавуз? – гьерху гьамусяаьтди фициб вушра саб ляхин апӀуз 

гьязурди айи Уьмру.
– Ваъ, узу гьамциб учӀвруб ккунир вуза.
Шуру иштагьниинди жихир ипӀуз хъюгъю.
Ав, Сиси риш бахтлу кас ву. Гьарган чан фикриъ айиб кӀурур ву. Хъа 

Уьмрахьан дици шуладар. Дугъаз, гьаз-вуш, гьарган учв вуйибтӀан сацӀибкьан 
артухъ ужур хьуз ккунди шулу. Эгер дицир хьуз шулдарш, учв гьаци улупузкьан. 
Хъа фит’инди улупуру? КучӀлиинди. Магьа гьамци му бицӀи кучӀлар дугъхъан 
хъадракди духьна.

– Увуз мицдар дургъунагъар, мицдар тамшир наънан аьгъявуз? – гьерху 
дугъу шурхьан.

– Дурар вардиз аьгъюдар ву. Узузра бицӀиди имидитӀан аьгъю гъахьунзуз.
– Хъа Винни-Пухдикан аьгъянуз? 
– Хъа увуз екӀвкан шурпа гъапӀу эскрикан аьгъянуз?
– Хъа увуз швумал гъабхьи Кьаби Гатдикан аьгъянуз?
Гьамци мурарин гьюжат гьаз аьгъя фила ккудубкӀуйиш, эгер саб дупну 

бицӀидарин чӀигъар артухъ гъахьундайиш.
– Учву гьаз чӀигъар апӀурачва? – гъапи Сиси шуру. – Чкиди вари мина 

гъачай. Уьмру учвуз цӀийи махъв ктибтуру.
– Ваъ, ваъ! – гъапи Уьмру, – гьамусяаьт ваъ. Шулдар, мажал адарзуз.
– Мажал адарди, гьапӀуз ккава?
Саб гагьди Уьмар фукӀара пуз даршули дийигънийи.
– Жини ляхин вуйин дарш? – аьнтӀикьади ккятӀялхъюри гьерху Сиси шуру 

ва дугъан гарцӀлариъ кӀваз хуш шлустар аьжайиб ичӀар ахьу.
Уьмру дишла гьаму арайиъ чан мелзнахъна гъафиб гъапи:
– Булагъдихьна гъягъюрза.
– Гьаз?
– Муртуз имийиз гъюрза гъапнийза. Дугъу душвахь гъван уьбгъюра, узуз 

ккилигурашул...
– Гъюрза гъапну вуш, душну ккун сарун, – дупну, Сиси риш бицӀидарихьинди 

илтӀикӀу. – Махъварихъ хъасин хъпехъархьа, хъа гьамус хъана ихь тамаши 
давам апӀурхьа.

Уьмар чав гъапибдиин швумал духьнайирси, багъдиан удучӀвну, гьяятдиъ 
дийигъу. Дугъаз фукьан мушвахь Сиси шурахъди гъузуз ккундушра, хай 
шулдар. Чара адар, Муртуз имийихьна душну ккунду. СацӀиб вахтналан думу 
хъадакну гъафиш, яраб Сиси риш мушваъ гъузуйкӀан? СацӀиб кючйиригъян 
гъидицну вая саб йишваъ деъну, Муртуз ими дуфнадайи кӀури, кьяляхъ 
гъюз шулу аьхир. Дидланра гъайри, узу Муртуз имийиз булагъдихьна гъюрза 
гъапундайза. Думу гьаци адабхъу гаф вуйи. Ваъ, гъапихъантина, дина дурушди 
гъузубра ухшар дар. Гъягъидиза.

Уьмар кючейиантина гъулан гъирагъдиз удучӀву. Булагъдихьинди 
илтӀикӀубси, дугъаз Муртуз имира гъяркъю. Пагь, гьаз гъафнийкӀан думу! 
Накь абайи дюргънайи гъванар булагъдиз чӀяаьн ву гъапнийи, аьхир.

Муртуздин багахьна хъуркьубси, Уьмру гъапи:
– Салам алейкум, Муртуз ими, кьувват ибшривуз! Кюмек лазим дарин?
– Аьлейкум ассалам, ай хушгел! Чухсагъул, чухсагъул, Уьмар, – гъапи 

Муртуз имийи. – Гъуншдиз шиб кадабгъураза, – давам гъапӀу дугъу, чан улихь 
дипнайи шибрахьинди хил дапӀну, – хьартӀмикк ккипуз шиб адариз, кӀурайи 
дугъу. Магьа ужуб шиб гъабхьну. Мициб сарун дибрихъур кӀурусиб. Уву 
гьапӀри ава? ТӀагъру гъабхьунданнуз?

– Гьелелиг ваъ, Муртуз ими, тӀагърушназ вахт адар, – гъяаьлхъю Уьмар. 
Муртуз ими чахъди аьхюрихъдиси сюгьбатнаъ учӀвбу думу шад гъапӀу.

– Дюз кӀурава. ТӀагърушин темпларин дуст ву. Ляхин апӀруриз тӀагъру 
даршул.

Гьаму гафну Уьмар уягъ гъапӀси гъахьи. Саб дупну дугъан фикрар гьюдюхю. 
Муртуз имийи мици гьаз гъапнийкӀан? Валлагь узу абайихъди ярквраз 
дурушуваликан аьгъю гъабхьуншул.

Булагъдин зиин али гъвандин чархликкан гъулан жакьвлин чӀяртӀарин сес 
гъабхьи. Диди Уьмран фикрар кьатӀ гъапӀу. Муртузна Уьмар чиб-чпихьинди 
гъилигу ва гъяаьлхъю.

– Лиг фици шадди аш, – гъапи Муртуз имийи. Жакьваризра ихь ляхин 
кьабул гъабхьну. МаншАллагь, накь ужуди гъилихнийхьа.

Муртузди шиб за гъапӀу.
– Узу беллеме хьади гъюза? – гъапи Уьмру.
– Ваъ, гъибт гьадушвахь.
– Хъа увуз лазим хьибдарин?
– Гьеле ваъ.
– Хъа думу жарари гъабхур, аьхир.
– Гъубхури, чаз лазимди имдруган, кьяляхъра хур.
Муртуз, кьял’ин шиб иливну, хилари исккан дибисну, ис алахъну гъягъюри, 

улихь гьучӀву. Уьмар – дугъан кьяляхъди. Рякъюъ гьахъдар, дишла дурариз 
салам тувну, рякъ’ан удучӀвуйи. Хъа сар дишагьли, мурар гъяркъган, 
дийигънийи.

– Яв хилар-ликар сагъ ишрияв, Муртуз, – гъапнийи дугъу, – юкӀв шад 
апӀрияв, ужувлар рякъривуз.

Му гафарихъ хъебехънайи Уьмар дурар чаз кӀурайидар вуйиси, шад 
духьнайи. Дугъу учв гьаму Муртуз имисир гьюрматлу касдихъди дугъан 
дустси лицурайивалиинди дамагъ апӀурайи. Гьамци мурар гъулан му 
кӀул’ан тмуну кӀулиз гъушнийи. Муртуз ими гьау Уьмар дишлади чпин 
хулазди гъажаргънийи. Дугъаз Сиси риш дагну, дугъаз учв Муртуз 
имийиз кюмек апӀуз гъягъбакан, дугъу шиб гъабхурайиган лазим 
гъабхьиш, кюмекназ хъуркьуз учв кьяляхъди гъягъбакан, гъуландари 
чпи гьюрматлуди къаршуламиш апӀбакан ва гизаф жарабдикан ктибтуз 
ккундайи. 

Магьа думу чпин гьяятдиз хъуркьу. Амма мушваъ я Сиси риш имдайи, 
ясан бицӀидар. Уьмраз думу бицӀидар гьапӀрудар вуш, гьамусра аьгъю 
дубхьнадайи. Белки, дурар бицӀидарин бахчайиан вуйкӀан. Дици вуш, Сиси 

риш дурарин тербиячи вуйинхъа? Гьаму арайиъ дугъан хъюхъниз тазади 
дуржну имбу уьлерин хуш ниъ гъафи. Уьмраз иштагь гъабхьи.

Дернин багахь дивнайи сини уьру машар гъяйи, ачухъ йишван завуъ айи 
вазстар гюрчег уьлери абцӀнайи. Хилар хъиржвну айи бабу дерник хъана 
уьлер киврайи. Думу ляхнихъ хъайи бабан машра гьадму уьлерин машарси 
дубхьнайи. Анжагъ бабан машнаъ шадвалин нур артухъ айи. Думу гьамусяаьт 
гьаци хуш шлуб вуйики, Уьмар сабпи ражари чпин бабан гюрчег’валиин 
гьяйран гъахьнийи. Гъулаъ Маржанат бабсир уьлин устад адар кӀуру гаф 
дугъри вуйи. Гизафдар дугъахьна хю хьади дуфну, чпиз уьлер апӀин кӀури 
гъюри шуйи. Бабу гьич сарра хътаурдайи. «Уьл гьязур апӀуб вартӀан гирами 
ляхин ву», – кӀури шуйи дугъу. 

Гъулаъ пекарняра айи. Амма душваъ гъубжу уьл кьюд йигъаз гъванси 
дицибкъну, ипӀуз шулдайи. Хъа Маржанат бабан уьл дидихь тевуз шулин? 
Думу шубуд, юкьуд йигъ улдучӀвиганра бамбагси гъюдлиди гъубзуйи.

Уьлериз лигурайи Уьмар гъяркъю бабу, саб уччвубсиб ккикк гъадабгъну, 
гьачӀабкку.

– Ма, йиз худул, ипӀин.
– Узуз гашди адарзуз, – гъапи Уьмру.
– Узу увуз гашди а кӀурайинхъа? Тазади дубжнайи уьл фициб вуш, лиг.
– Ккундарзуз, баб.
– Дици макӀан, йиз аьзиз. Туврайи уьл дибрисуб аьйиб ву. Нач мапӀан. 

Гьамус гашди айидар имбу вахт дар. Вардиз уьл а. Бис. 
– Фици адар? Наан-вуш Африкайиъ айи уьлкйириъ гьарсаб минутди 

гаш’валиан ягъчӀвур бицӀир йикӀура, кӀури дибикӀнайи газатдик, – гьамци 
гъапи Уьмру ккикк гъибису. Думу гьаци гъюдлиб, маниб, кӀваз хуш шлусиб 
вуйики...

Дерник уьл киврайи бабан хилар гьаци гьавайиъ уьрхну дийигъу.
– Жан бай, уву фу кӀурава! – дерд кади гъапи дугъу. – Мегер дюн’яйиъ 

инсандиз ризкь кьит йишвар айкӀан?
– Узу дидкан «Пионер» журналиъ гъурхунза.
– Фтиъ? Фтиъ? – кӀури, мугагьназ сикинди дерникк деънайи хпарра 

гъудужву.
– Ич пионерарин журналиъ, – фурслуди гъапи Уьмру. Маржанат 

баб мюгьталвал кади кӀул тӀубччвури дийигънайи. Багахь хьайи кьаби 
дишагьлийирра русвагь духьнайи.

– Уьлин кьимат анжагъ гашди айириз аьгъю шул, – гъапи бабу, чав-чаз 
кӀурайиси явашди.

Вари ккебехънийи...

* * *
ГвачӀнинтӀан саб ляхинра адарди гъюляригъ лицурайи Уьмраз Сиси риш 

агуз ккун шулу. Гъулан кьялаз хъуркьган, дугъаз сар бицӀир алахъу. Дугъу 
деккуйиан заваризди чӀимир йивурайи.

– Рябкъюрайвуз? – гъапи дугъу багахьна хъуркьу Уьмраз, – аьршдиз 
гъубшну.

ЧӀимир, дугъриданра, гизаф ягъалди завуз удубчӀвнийи. Уьмраз му зиринг 
бицӀир дишла кьабул гъахьи.

– Ча саб узура йивуза, – гъапи дугъу.
– БицӀири дишлади чан яракь Уьмрахьинди гьачӀабкку.
Уьмру завузди гъиву. ЧӀимир хъана ягъалди завуз гъубшу.
– УзутӀан, уву ужуди гъивунва, – разиди гъапи бицIири.
Балихьна декку гьачӀабккну, Уьмру гьерху:
– БицӀидарин бахча наан аш, йип ари.
– Ич гъулаъ дициб адарич.
– Адарди даршул. Наан аш, аьгъдарш, аьгъдарзуз йип.
– Увуз ккундарш, мухъугъан, амма ич гъулаъ дициб бахча адар.
– БицӀидарин тербиячйирра наан шулуш, аьгъдарнуз?
– ГьапӀру тербиячйир?
– Хъа аьхюдар вари ляхнариз гъушиган, дурарин бицӀидариз фуж лигуру?
– Фуж лигур? Чпин аьхюну чи вая чве!
– Хъа аьхю чина чве хъадрударикан гьапӀру?
– Аьжайиб ляхин дарин! Дурарихъ абйир-бабар, гъуншйиркьан хътарин?
– Гъуншйир хъадарди даршул. Амма дурари жарарин бицӀидариз лигурин? 

Дурар дици лигуз буржлу вуйинхъа?
– Жвуван гъуншдиъ айи бицӀидар жарадар шулин? Думу фу гаф ву? Уву 

наънан вува мицир?
Гьамци дупну, бицӀири, ярхласи дийибгънайи цӀару даттлиз улам дапӀну, 

гъиву. ЧӀимир даттлик кубкӀдар. Датт хъял кади «къю-къю-къю» дапӀну, хьайи 
йишвхьанра гъирибшвдар. БицӀир чан чӀимир гъадабгъуз гъушу.

Уьмар чан рякъ давам апӀуз мажбур гъахьи. Гьамцир хъюнтӀич бицӀириз фу 
аьгъю шулхъа.

Гъуландар вари гьамцдар аьжайибвалар кайидар ву. Гъилигиш, абара, 
Муртуз имира, Керимра чнин гъавриъ духьну удукьуз даршлустар ву. Гьеле 
Уьмраз ккуни Маржанат бабанра бай саспиган гъавриъ шулдайи. Ялгъуз 
сар Сиси риш дугъаз чан гъавриъ ахъруси вуйи. Шуран лигбаъ, юрушнаъ, 
хасиятнаъ фициб-вуш кӀваз хуш шлусиб, хъана ва хъана рябкъюз ккун шлусиб, 
амма фу-вуш ччвур иливну пуз даршлуб айи.

Наан айкӀан думу?

* * *
Йигъ мянасузди улдубчӀвну гъябгъюрайи. Сиси риш наанкӀа рякъюрадайи. 

Уьмраз думу наан агурушра, аьгъдайи.
Фу апӀурушра, фици вахт алдапӀурушра мюгьтал духьнайи Уьмар, сабдиккра 

хяв ккадарди, кефи дюбгъну, багъдиъ лицурайи.
Белки, Сиси ришра Уьмру, ухдитӀан гъудужвназа, ляхнар ади абайихъди 

гъягъюз гъабхьундарзухьан, гъапи гафар кучӀлар вуйивалин гъавриъ 
ахънайкӀан? Дугъу саб кучӀалра дарапӀди, вари вуйи-вуйиси гъапнийи, аьхир. 
Гьаци пуз Уьмраз фти машатвал гъапӀнийихъа? Гьич сабдира. Амма дугъу 
гьаци гъапнийи. Натижайиъ фу гъабхьи? Ваъ, мици хай шулдар.

Гьамус аба ярквраан гъиди. Дугъаз фу кӀуру?
Уьмар зимзарин мукьахьна хъуркьнайи. Ис алахъну, думу зимзариз лигуз 

хъюгъю. Хуб бахтлудар даринхъа дурар! Гьарсабдиз чан вазифа, чан ляхин 
аьгъя. Гьарсабди, жарабдиз дилибгди, чан ляхин апӀура. Я гьамци апӀин, гьамци 
мапӀан кӀурубра адар. Вари албагну яшамиш шула.

Хябяхъ багахь шулайи. Уьмар исикк дийигънайи гъурдин гьарин кӀакӀарик 
гьеле ригъ кубкӀри имийи. Гьяятдиъ хябяхъдин сиягьят апӀурайи даттар-пеэр 
лицурайи. Саб дупну дугъаз дурарин арайиъ цӀару датт гъябкъю. Пагь! Гьамдиз 
гъивнийи аьхир гъи сар бали. ЧӀимир кубкӀундайи сарун. Хъа кубкӀнийиш... 
Бабан ккуни датт. Уьмраз думу чпин датт вуйиб аьгъяйиш, гьич думу бализ 
чӀалра дарпиди гъитуйин? Гъизилин цӀадлар алисиб чан рижв такабурди за 
дапӀну либцурайи даттли Уьмраз тягьнийир йивурайиси вуйи. «Гьей дустжви, 
дустжви, увхьан узхъан хъюгъюз гъабхьундарвухьан. Гьадму хъюнтӀич бализ 
чӀалра гъапундара».

Гьаму арайиъ саб пеъ зимзарин мукь’ин дийибгьу. Дидиз, якьин, душв 
ккирибгъуз ккунди айи гьял вуйи. Уьмру саб швул гъадабгъну гъиву. Пеъ 
«къю-къю-да! къюгь-къюгь!» апӀури гьебгу. Даттлиз Уьмран му гьяракатра 
кьабул гъабхьдар. Диди хъял кадиси «къюгь-къюгь» гъапӀу.

– Уьмар, уву наан дийигънаш, рябкъюрадарнуз? – кӀури, хъялхъянди 
абайин дих гъабхьи.

Пеъ утӀубккган, Уьмар зимзарин мукьан лап багахьна дуфну дийигънайи. 
Гьамусяаьт дугъаз аба наънанди ва фици гъафнушра, аьгъю гъабхьундайи.

– ГучӀ адар, аба, – гъапи Уьмру, – мурарин мукь дабгъидар.
– Дабгъидар кӀури, фу вушра апӀуз хай шулин? – хъял гъафи абайиз. – Гьаз 

фукӀа дарди зимзариз гучӀар ккаърава? Жара ляхин бихъурадарнуз дарш?
– Хъа узу му мукьлан пеъра ултӀубккнийза. Дидиз рибгъуз ккунди айи. 

Хъасин Муртуз имийиз кюмекра гъапӀнийза...
– Наан?
– Булагъдикк. Учу гъуншдиз дугъу ктапӀу шиб гъубхнийча. Вардиз 

гъябкънийи.
– Кюмек апӀуб ужуб ляхин ву. Хъа вардиз уву лихури гъяркъну кӀуру гаф 

гьапӀруб ву?
Нач гъабхьи Уьмар дишлади жарабдикан улхуз хъюгъю:
– Аба, ярквраъ Керимра увухъди хъайин? – гьерху дугъу.
– Ав, думу хътайиш, узхьан мици ухди ляхин ккудубкӀну гъулаз гъюз 

шулдайи.
«Эгер узура гъушнийиш, аба хъанара ухди гъюйи...» – кӀваан гъубшу 

Уьмран.
– Узу хъана жара кюмекарра гъапӀнийза, – гъапи дугъу, саб пуз гаф абгури.
– МаншАллагь, дици вуш. Шлиз кюмек гъапӀнийва?
– Узу... узу... чпин абйир-бабар ляхнариъ айи бицӀидар машгъул гъапӀнийза.
«Ужу ву», кӀурайиси кӀул хъапӀну, аба зимзарин мукьаз лигуз хъюгъю.
Абайихъди зимзарин мукьаз гъилигу Уьмран кӀваан варкӀ гъапӀу. Душв’ин 

ачухъди шлин-вуш ботинка али лик абсну шил алийи. Уьмраз думу шил 

гьапӀруб вуш, лап ужуди аьгъяйи. ГвачӀнинган улдариансина багъдизди 
удучӀвруган, душв’инди учв урсуб дугъан кӀваълан дубшнадайи. «Аьхю бала 
дарин... Гьамус абайиз вари аьгъю гъабхьиш, гьапӀру?»

Аба варибдин гъавриъ ахъубси вуйи. Думу, кӀул за дапӀну, эбхнайи гъюбгъю 
кюлихьинди гъилигу...

– Аьжайиб ляхин дарин! – гъапи дугъу. Шли-вуш багъдиъ гьарарин кюлер 
уьргъюра. Фуж вуйкӀан му гьаригъ гъючӀвур?

Уьмарра мюгьтал духьнайирси гьаригъинди лигури дийигънайи. Гьаму 
арайиъ абайиз вари вуйи-вуйиси ктибтиш, аьжаб ужу шуйи. Амма абайи 
гъурдин гьаригъ гьаз гъючӀвунва, гъапнийиш, Уьмру фициб жаваб тувуйи? 
Думу суалназ жаваб тувбан бадали, вари дупну ккундийи. Дугъхьан «кьанди 
хъиргнийза, Сиси шураз узу кьаназ дахъну гъузуб аьгъю дархьбан бадали, 
тавханайин улдариансина багъдизди удучӀвунза, гьадмуган гъурдин гьарин 
кюлра гъюбгъну, зимзарин мукь’ин ликра дивунза» пуз шулдайи. Сарихьанра 
дици пуз даршлийи.

Гьаци вуйиган, бали гьамци гъапнийи:
– Узуз аьгъдарзуз. Узу хулаъ адайза.
– Баладар, – гъапи маш дучӀубхну абайи, – Керимди чав тахсиркар агур.
– Фици агидихъа дугъу, – саб фикирра ктру саягъниинди гьерху Уьмру.
– Душну, бабхьан сацӀиб жуна аьбкъин, – гъапи абайи.
– Фициб жуна?
– Фициб шул жуна? Зийнар илитӀруб.
Уьмар бабахьна гъажаргъу. Думу жуна хьади хъуркьиган, абайи гъюбгъю 

кюл ихтиятди диш апӀурайи.
– Думу чӀиви хьибдинхъа? – гьерху Уьмру.
– Эгер гъюбгъюбси дишла батӀур алдатну ижмиди гъийибтӀнийиш, якьин 

чӀиви шуйи. Хъа гьамус гьаз аьгъя, фу шулуш. Рябкъюравуз, галиккан шид 
гъубшну. Гъюбгъю йишв гъебццну. Зимзаризра зарар дубхьна, – пашманди 
давам гъапӀу абайи, – гизафдар гъачӀаркӀну. Сарун дурар зат чӀиви шлудар дар.

Абайин кӀваъ айи пашманвал Уьмран кӀвазра гъафи. Дугъриданра, гьаз 
аьгъя, швнуб зимз гъийихнуш Уьмран ликри. Мура балин чан кучӀал себеб 
дубхьну гъабхьи хатӀа ву...

– Му зимзарин гъумран швнуд йис вуш, аьгъяйвуз? – гьерху гъурдин 
кюл илибтӀну скамейкайиин деу абайи. – Ихь хулартӀан, му зимзарин хал 
кюгьнейинуб ву. ХьцӀуд йис улихьна узу ихь хулар апӀруганра, мукь гьамушвахь 
хьайи. Зимзариз манигъ’вал дарибшри кӀури, хулар дурарихьан цӀиб тинаси 
ккергънийза. Гъурдин гьарра гьадмугантӀан кайиб вуйи. Гъуншйириз яшамиш 
хьуз читин дарибшри кӀури, багъдиъ зимзариз дяхинра гъубзнийза. Ва 
гьаддихъанмина, гьамусра думу аьдат ккутӀнадарза. Гъи магьа мурариз саб 
дупну фициб хатӀа гъабхьнуш...

– Зимзарикан фу мянфяаьт ахъа?
– Мянфяаьт? Багъдиъ агъзрариинди шлу зиянкар гьяшаратар, мялхъвяр фти 

талаф апӀура кӀурва? Гьич саб вахтнара сикинвал аьгъдру гьадму бейнавйири 
уьрхюрайидар дарин вари гьаму гьарар? Дурар адайиш, гьарарихьан гьамциб 

бегьер тувуз шулдайи. Гьич мураринтӀан зегьметнаъ аьшкь айи, албагу хизан 
гъябкъюр дарза. БитӀразра кмиди дурарихьан гучӀуру. Саб гьядисайин кьяляхъ 
узу дурарин улихь гьаргандиз буржлу вуди гъузназа.

– Фициб гьядисайин, аба?
– Фициб... – Аба фикрарик кахъу. Уьмраз дугъу фу-вуш ухди гъабшиб 

кӀваин апӀурайивал аьгъю дубхьнайи. – Ибшри, – гъапи дугъу саб манзилилан, 
– ктибтарзавуз, хъебехъ. 

ЙицӀимиржид йис гъабхьиган, хъярбукӀ тюфенгна амузги ханжал хьади 
гагайин гьяйвниинди партизан дестейиз гъушнийза. УвутӀан ягъалди 
даршлийи узу думуган. Гоцинскийинна Деникиндин гъачагъариина диш 
гъахьнийча. Партизан дестейиъ айидар вари жигьилар вуйи. Хъа командир 
машгьур шаир ва игит инсан Нур Рабадан вуйи.

Саб ражари Ая-Кьакьа гъулан багахь душмнариз ккеънайча. Уч’ина 
генерал Поповдин отряд гъюрайи. Душмнар ужуди яракьламиш духьнайи. 
Дурар учутӀан гизафра вуйи, амма учу йикӀайизкьан женг давам апӀуз кьаст 
дапӀнайча. Уч’ина гьюжмиз улихьди – атлу эскрар, кьяляхъди яягъдар диш 
гъахьнийи. Душмандин пулемётарра, учуз за хьуз мумкинвал тутрувди, зат 
сикин дарди лихурайи. Гюллйир куркӀу гьяйвнар, хъюхяр апӀури, дахьуйи, 
йиз юлдшарра сар-сарихъди йихурайи. Ич патрунарра ккудукӀурайич. Са-
сабдитӀан йивдайча. Магьа дурарра хътӀарццу. Йиз патрунар хътӀарццган, узу 
ханжал уьчӀюбгъза. Амма йиз багахь, гюлле кубкӀну, хилхьан йивуз даршулайи 
йиз дуст Гьябибуллагьди узухьинди чан тюфенг гьачӀабкку. Дугъан патрунарра 
хътӀарццу.

– Гьадму тюфенгиан гизаф душмнар гъийихнийва, аба? – гьерху, ктирсуз 
дарши Уьмру.

– Ваъ, худул. Узу гъивуб фици гъабхьнушра, аьгъю гъабхьундайзуз. Узура, 
гюлле кубкӀну, амриан гъушнийзу. Амриз гъафир гъудужвуз хъюгъюнза – 
шулдар. КӀул илтӀибкӀуйи, улариз улихь диф хьайиси ужуди дярябкъри айи. 
Ликриз дубхьнайи зийнира жвар йивурайи.

Наан-вуш цӀиб ярхласи йивбарин сесер имийи. Амма йивбар сифтеси 
гъатидар дайи. «Сарун ккудубкӀну, – фикир апӀурайза узу, – аьжали 
ккадаидар». Гьамци майтарин арайиъ дахъну, завариз лигури, дагълариз, 
дустариз, багахьлуйириз баркаллагь кӀурайза. Зат ришвузкьан чалишмиш 
шули имдайза. Гьаци ккилигури дахънайза. Гьаз аьгъя, гьамци фукьан вахт 
гъубшнуш. Гьаму арайиъ саб зимз уларикк ккабхьнийиз. Гьамдиз фу ккунди 
а? Пагь дидин гьяракат, мажалсузвал. Дяхнин удар гъабхурайи. УчвтӀан, 
саб-швнуб ражари гъагъиб. Думу укӀаригъянтина гагь минди илтӀибкӀури, 
гагь тинди ачухъ йишв абгури гъябгъюрайи. Рякъюъ читин илтӀикӀбар, 
зурба ичӀар, гъванар алахьурайи. Хиял шуйики, гьамус диди, сарун аьх апӀуз 
даршиди, удар дипди. Амма зимзру думу дипрадайи. Чан метлебнахъ хъайи, 
чан кьаст кӀулиз адабгъурайи дидиз я тюфенгарин пӀакьарихьан, гьарйир-
чӀигъарихьан, гъагърам-дадрам апӀури жаргъурайи гьяйвнарихьан фикир 
кади гъабхьундайи. Диди чан вазифа тамам апӀурайи. Гьамци диди чан 
ислягь зегьмет, уьмур бадали вуйи женг саб дакьикьайиъра дедребккди давам 
апӀурайи. Гьадмуган узу фициб фикир гъапӀнуш аьгъяйвуз, Уьмар?

– Фициб фикир гъапӀнийва, аба?
– Нач гъабхьнийзуз гьадму зимзлихьан. Гьаму ткисиб зимзраксибра гьунар 

ктарин узук? Фукьан читин аьгьвалатнаъ ахънашра, инсандира чан гележег 
бадали женг давам дапӀну ккунду. Йиз вари кьувватар уч дапӀну, чвурхуз 
хъюгъза. Хайлин вахтналан саб булагъдихьинди алдахъунзу. Мушвахь хъана 
амриан гъушзу. Уягъ гъахьиган, лигуруш, узу Мекеги гъулаъ а. Мекеги гъулан 
дишагьлийириз узу булагъдин багахь гъидихънийи. Дурари гъулаз духну, зиян 
илибтӀну, кюмек гъапӀнийзуз. Хъа дявдин майдандиин гъузу зийнар духьнайи 
ихь эскрар инсафсуз душманди йивну гъийихну, кӀур. Рябкъюрайвуз, зимзли 
узуз гьамци кюмек гъапӀну.

– Хъасин думу душмнар терг гъапӀундайчва? – гьерху мициб ихтилат 
кьабул дарши Уьмру. Дугъаз чан абайин игитваларикан ебхьуз ккунди айи, 
аьхир. Хъа абайи зимзликан ктибтура. Мициб ихтилатниинди я шагьриъра, 
я гъулаъра шлин улихь фурсвал апӀуз шулухъа. Баяриз ктибтуз шлусиб 
гьеле арайиъ адар. Пагь, гьациб дявдиъ думу учв, Уьмар гъахьнийиш, дугъу 
улупруб улупуйи... Хъасин дугъу думу устадвалиинди гюрчег апӀури, жвуван 
игитвал улупури, ктибтидира вуйи. Думу вари шли ахтармиш апӀурахъа. 
Магьа игит Гьябибуллагьдиканра абайи жараси гъапну. Амма сар дагъустан 
писателин китабдиъ Уьмру дугъкан жараси дибикӀнайиб гъурхнийи. Душваъ, 
Хил хъимдру Гьябибуллагь, чахъди имбударра гъитӀиркӀури, игитвалиинди 
гьюжмиз гъушну, кӀури дибикӀнайи. Саб герендилан абайи балин суалназ 
жаваб туву:

– Ваъ, Уьмар, – гъапи дугъу, – думуган учу гъалиб гъахьундайча. Гизаф читин 
вахт вуйи. Гизафдар гъакӀнийи. Амма ич дявйирра зяяди гъюдучӀвундайи, хъа 
гъалибвал кьандиси гъафнийи. Думу аьхиримжи дявйириъ узхьанра иштирак 
хьуз гъабхьундарзухьан. Зийнар сагъ гъахьундайи. Гизаф читин вахтар вуйи...

Аьжайиб кас даринхъа аба. Чаин улубкьубдикан, зурба гьядисйирикан 
аьдатнан ляхнариканси ктибтура.

– Хъа увуз орденар ануз, аба?
– ГьапӀру орденар?
– Дявйириъ иштирак хьиган туврудар. Дявдин орденар.
– Эгь, Уьмар, Уьмар... Увуз уз’инди дамагъ апӀуз ккунди аш, кӀурза. Орденар, 

медалар хьуб, гьелбет, гьюрматлу, адлу ляхин ву. Узузра ашул дурар. Амма 
дурариинди инсандиз кьимат тувуз шулин? Ужуб ляхин дар дици апӀуб. Лиг, 
йиз дуст Муртуздиз я саб орден, я саб медал адар. Амма гъуландари дугъаз 
фициб гьюрмат апӀураш, гъябкъюнвуз? Гьаз гъапиш думу намуслуди лихура ва 
яшамиш шула. Гьарган, учв шлиз лазим гъахьишра, кюмекназ жаргъуз гьязур 
ву. Дугъу жараризра чав чаз апӀрусиб гьюрмат апӀура. Саб гафниинди, ужур 
адми ву. Думу гьамусдиз чан уьмриъ хъасин нач шлусиб гафра гъапӀур дар, 
ляхинра. Дугъаз вартӀан багьа вуйиб инсанарин чахьна вуйи гьюрмат, чаин али 
ихтибарвал, хъугъ’вал ву.

Айвандин улд абццну, бабу дих гъапӀу:
– Гьей, уьлин чӀев аьгъдрудар! Учву фила суфрайихъ деуз ккачва? Кьан 

дарапӀди гъачай.

– Гъюрача, – жаваб туву абайи. – Амма сифте уьлиз иштагь хьуз гъитдича, 
– дупну, абайи чан везни адабгъну, дид’ан сифте Уьмран, хъасин чан гагьазди 
жихрарин хю адабхьу. 

* * *
Уьлихъ деу Уьмру цӀибдитӀан дирипӀуз кьаст апӀуру. Бали дирипӀди гъябкъю 

бабак гъалабулугъ кабхъу:
– Жан бай, аьзиз бай! ГьапӀунвуз? Иццру гъахьунна? Гьаз ипӀдара?
– Лихузра, рягьятвал гъадабгъузра фун сацӀиб пчӀуди вуйиган ужуди шулу, 

– абурлуди жаваб туву Уьмру.
Му гафар улихьна булагъдихь Муртузди гъапидар вуйи.
Абана баб, чиб-чпихьинди дилигну, гъяаьлхъю.
... НивкӀуъди Уьмраз Гьясбулат аба гъяркънийи. Думу гьамус бицӀирси 

исчӀлир дайи. Аба Муртуз имитӀан ягълир вуйи. Дугъан мужрира гъалин ва 
ярхи дубхьнайи. Дихра пягьливнинси ацӀуб вуйи. Уьмраз аба аьхю гьарси 
рякъюрайи. Уччвуди лигуруш, думу, дугъриданра, гьар вуйи. Гьарин саб кюл 
дюбгънайи. Гъюбгъю йишв’ан цӀадал-цӀадалди ифи рубзурайи.

Аба, чӀалра даркӀури, гагь гьадму кюлиз, гагь Уьмраз лигурайи. ЦӀиб тинаси 
дийигънайи декку хьайи бали, чӀимир Уьмрахьинди дапӀну, улам апӀурайи. 
Багарихьан Сиси шуран дихра гъюрайи.

Мурар вари мина гьаз уч духьнайкӀан?
Уьмраз гучI шулу. Дугъаз чпин Салигьят хала рякъюз ккун гъабхьи. Амма 

думу гизаф ярхлаъ айи.
– Аба! Хил алдабгъ! – чӀигъ гъапӀу Уьмру.
Амма багъдиъ гьациб гъугъ айики, Уьмраз чан дих чазкьан ужуди 

ебхьдар.
Абайи жилиан чан ацӀу ччивар-ликар адагъурайи. Керимди дугъан 

гъюнариин дийигъну, шадди ялхъван ккебгъу. Дугъаз сабпи хъубкьу жихир 
гъибихънийиштӀан.

Сиси риш, ярхлаан «ахуз вахт ву» дупну, гъудургу. 
Деккуйиан улам апӀурайи бали чан чӀимир Уьмрахьинди деебту.
Гьаму арайиъ наънан-вуш дихар гъафи: 
– Уьмар! Уьмар! Асина удучӀв ари саб гагьдиз!
Пагь, му Керим вуки! Дугъаз, дугъриданра, багъдиъ сифте хъубкьу жихир 

гъибихъуншул. Гьамус дугъу учв абайихъди фици ярквраз гъушнуш, душваъ 
фу гъапӀнуш, фу гъябкънуш, ктибтиди.

– Фу гъабхьну? – чӀигъ гъапӀу унчIвариантина Уьмру. Дугъан дихнаъ ачухъ 
наразивал айи.

– Гъябкъюнвуз? – гьерху Керимди, гъурдин гьарин гъюбгъю кюл улупури. 
– Гъюбгъну.

– Фу? – кӀурайибдин гъавриъ адрахърайиси хъана гьерху Уьмру.
– Гьаму кюл гъюбгъюр гъяркъюнвуз?
– Узу гьацдар вари рякъюз мажбур вуйин дарш?
– Хъа хулаъ айир уву дайна?

– Ав, хулаъ гьадму гьарин кюлиз лигури, узу ярхи йигъди деънайи, кӀур. 
Узухъ жара ляхин хътарин дарш. Муртуз имийиз кюмек апӀуз гъушунза 
хъасин...

– Хъасин гьаму кюл дюбгънади дябкъну, илибтӀунна? – гьерху Керимди.
– Ваъ, – гъапи Уьмру, – узу илибтӀундарза.
– Хъа сарун шли? Бабхьан гьаригъ гъючӀвуз шулин?
– Ярквраан гъафиган абайи илибтӀуб ву.
Уьмраз Керимдин му гафар гьич кьабул шуладайи. Думу гафар жарабдиинди 

алдауз чалишмиш шулайи.
Амма Керим дерккуз даршлуси духьнайи.
– Му кюл чӀиви хьубра мумкин ву, – гъапи дугъу, – хъа гьадму гъюбгъю 

дажди дишла увузкьан гьаз гъапундайкӀан? Уву думу дишла илибтӀуйва, 
аьхир. Валлагь, дугъу кьастӀан гъюбгъюншул. Агь намуссуз. Хабарсузди 
гъюбгъюнзухьан пуз шулдайинхъа? Яваш ишри думу, узу думу аьгъю дарапӀди 
гъидритарза.

Уьмар уьру-цӀару духьнайи. Фу кӀурвахъа мушвахь? Саб чара абгурайириси 
дугъу хъана Керимдиз суал туву:

– Жихрар хъуркьри айин?
– СацӀибсан артухъди ах, вари дуржну дийигъиди, – кялхъруси гъапи 

Керимди.
«Я кас думу сабпи жихир увуз бихъуруш, дарш узуз бихъуруш, лигархьа», 

фикир гъапӀу Уьмру. Дугъаз Керим ухди гьудучӀвну душну ккунди айи.
Магьа Керим гъушу. Амма Уьмран кӀваз зат гьии гъабхьдар.
Йигъ гвачӀнинтӀан гьамци терсди ккебгъу.
Шлиз лазим ву гвачӀнин хьайиз мицдар гъюргъю кюлерикан ихтилатар? Хиял 

апӀин гьар чпин багъдиъ айиб ву. Ич гьар дарин? Учв гьамина гъитрувалиин 
шад даршули, багъдин аьхювалра чан хилиз гъадабгъуз ккунди а. Тахсиркар 
агура... У-у-у! Шерлок Холмс! 

Абайихьна душну, вари ктибтуйкӀан? Жараб даршиш, кӀваз рягьяткьан 
шул. Уьмар, чкиди ккурттар алахьну, гьяятдизди удучӀву. Аба наанкӀа адайи. 
Уьмар гъяркъган, дугъахьинди тамшир апӀури гатдин кьюб чирккв гъажаргъу. 

Уьмру дурар ликрихьди чахьан гьидирчу. ЦӀиб тинаси бабу гьяят 
ичӀибкурайи.

– Мина мягъян, – гъапи Уьмраз бабу, – биши руг хътӀюбкьидива. Сабан 
хулаъ гъуз. Гьамусди дуфну, йиз бализ ицциб-ужуб тувурза.

– Аба наан а? – гьерху Уьмру.
– Гимихьна гъушну. Гьай шлиз кюмек лазимди аш, гъулаъ жара фу хабрар 

аш, аьгъю апӀуз.
– Дици вуш, узура гьадина гъягъюрза.
Гимихь дипнайи саб ацӀу гакӀвлиин кьабидар деънайи. Аба Уьмрахьинди 

кьял гьибицну деънайи. Дугъу фу-вуш ктибтурайи.
Уьмраз учв мина гъювал файдасуз вуйиб аьгъю гъабхьи. Гъулан 

агъсакъларин арайиъ айи абайиз вари ктибтуз шулин? Думу ляхин абайиз 
чазра кьабул даршул. Ваъ, ваъ. Худли абайиз даккни ляхин апӀидар. 

Гимихьна хъуркьнайи Уьмар, илдицну, жара терефназди гъушу.
Ккуру кючейианзина гъягъюрайи дугъаз саб дупну гъапа-гъапди Сиси риш 

алахъу. Думу, гьигьлан духьну, фитхьан-вуш гьерграйи.
– Пагь, фициб дарин му ич гъуншдин мудур, – гъапи дугъу, Уьмар алахъган 

сацӀиб дийигъну, – гьамцдар кӀарчар алиб, – шуру дурар чан кӀул’ин тӀубар за 
дапӀну улупу, – сабан хъебгиган, хътабкруб дар. Хъа узу дицдарихьан гьаци 
гучӀрур вузаки... Гьергуз мажбур гъахьунзу. – Гьамци гъапи риш, ккятӀялхъюри, 
Уьмрахьинди лигурайи.

Уьмар фу кӀурушра мюгьтал духьнайи.
– Уву наана гъягъюрайир вува? – гьерху шуру, гучӀуриси минди-тинди 

лигури.
– Узу, узу... – Уьмраз пуз гаф бихъурадайи. Эгер кӀуруш, вари гъабшибдикан 

дупну ккундийи, дарпиди гъитузра читинди вуйи. – Узу... Узу ич баб агураза, – 
дупну, Уьмар жаргъури гъушу.

Хъа баб худлиз ккилигури айи. Уьмар хулаъ учӀвган, унчIварихъ хъайи гату 
гьяракат дапӀну гьебгу. Хъа худул гъяркъю баб рази гъахьи. Суфрайиин ипӀруб 
дивнайи: гъурхьу муртйир, нис, кӀаму, бетдиъди мас, уьру цӀийирси дуржнайи 
ккиккар.

– ИпӀин, йиз худул! ИпӀин, жан!
Уьмрахьан гьаз-вуш ипӀуз хъюгъюз шуладайи.
– Фу гъабхьунзуз, йиз ппази? Узхьан жин мапӀан. Йип, фу гъабхьнуш. 

Иццру гъахьунна? Увуз дици аьзаб туврайиб фу вуш, ачухъ апӀин, йиз бай. 
Рягьят хьибдивуз.

Бабу чан хил балин унтI’ин иливу.
Сарун Уьмру фукӀа жин апӀидар. Дугъу вари ачухъ апӀиди. ЧӀяаьн мици 

кучӀлар апӀури гъузуб. Амма гьаму арайиъ Уьмран кӀваъ фициб-вуш хяви гучӀ 
уягъ гъабхьи. Бабаз варди гьюрмат апӀура. Гьамус вардиз дугъан худул фицир 
вуш аьгъю гъабхьиган, фици шул? Бабаз дидкан дерд даршиди гъубздин? Уьмар 
чӀал гъибисурси дийигъу. Дугъхьан му ражарира вари ачухъ апӀуз гъабхьдар.

Табасаран чIалназ илтIибкIур Шамил Къазиев

 Гьяжимягьямед ГЬЯЖИЕВ

ККВЕРККВЕЛА

Хьад ухдитIан улубкьнашра, хярар уршвру вахт ухдитIан дубхьнашра, 
мархьар ургъури хьпаз лигну, ич гъулан агьалйир гьеле хярар уршвуз хъюгъну 
адайи. Мархьар ургъури швнуд-сад йигъ вуйи. «Жухна» хярарин саб жерге 
участокариъ, ягъли укIар духьнайи йишвариъ, кьяшишнан гъагъишну укIар 
жилиинна ис дапIнайи. Гьаци укIар алдаку йишвар хярариъ гизаф духьнайи.

Сад йигъан гвачIнинган, узу ич хяназди удучIвиган, ригъди дифаригъян узуз 
ул кчIюбкьюрайиси, узуз чан мани маш улупуз ккунди айибси гъябкъзуз. Дифар 
яваш-явашди хъиркIрайи. СацIиб вахтналан дифар завлан улдучIву ва завун 
маш марцциди, жангар мурсларикан дубхнайи аьхю гьалавси, горизонтдин 
цIарнахьнакьан алтIабццу. Табиаьтдиъ ригъдин аквну, гвачIниндин марцци 
гьавайин сиринвали ва жакьварин мукьмари агъавал апIуз хъюбгъю.

Ич дадайи ахъиъ хюни ккудубзурайи. Дугъан тIубарин гужну хюндин 
хявдиан удубзурайи никкдин цIарар «зугъгъ-зигъгъ, зугъгъ-зигъгъ» апIури, 
рукьан бедрейиъ урсрайи.

Кючейиан, «магь-магь, вуу-гьаа, гуч!» кIури, чпин хюнйир маларин 
лижягъна хъаърайи дишагьлийирин ва жилижвуварин сесер ерхьуйи.

–  Гьавйир ужувлахьинди илтIикIрубси ву. Ихь хяр гъалинди укI шлуб ву, 
думу микIарина мархьлин гъагъишну хяран жилиин дабхъну ашул. Вахтниинди 
дубшвну, ухди деебццну, ккададабгъиш, укI утIиди. Гьязур духьну, лазим вуйи 
диллигарра, учвуз лисундин чIевез хурагра хьади, вахтниинди хяраз гъарахай, 
– гъапи бабу, ахъ`ан удучIвурайи дадайин улихьинди душну.

–  Гъягъюрча, баб, – разивалиинди жаваб туву дадайи, завун ачмиш 
дубхьнайи машназ шадди лигури.

Дадайи хьуб литр шид гъябгъру канистра, кьюб пластикдин кружка, 
дижикIну, гьязур гъапIу. Уьл, нис, хъуркъу уьру памадрар, саб гули, саб 
шаршлин кIул сифте пакетариъ иву, хъасин дурар чарвайин кьяркан 
кадапIнайи ич аьхю абайихьан гъубзу таврайиъ иву ва дидик кайи цимцIлар 
хъайи кьярнахьди таврайин «ушв» илибку. Му таврайик кьяран чIулра кайи. 
Думу тавра гъвалак кабхъган, кьюбред хилариъ жара мутмйирра дисуз шулу. 
Мас убзну, гьязур дапIнайи банка дадайи жаради саб бицIи сумкайиъ иву. 
Дадайи дергесра, дергсин гъундагъра, дергес учIру апIуз илжванра ва бицIи 
табушвра гьязур гъапIу.

Адаш, гьар йисанси, ццира Ставрополиз тикилишдихъна лихуз душнайи. 
Гъулаъ ляхин гъапIну кIури, хлиз гъюруб адайи. Гъулаъ пул кайи ляхин 
бихъурдар. Пул адарш, хизан фтиинди уьбхюрухъа? Наана вушра душну, пул 
гъазанмиш дарапIиш, хизандин метлебар тамам апIуз шулдар. Гьаци вуйиган, 
думу, хизан дипну, гъазанжназ гъягъюз мажбур гъахьну.

Узу мектебдин юкьубпи класс ккудубкIну, хьубпи классдиз гъягъюз 
гьязурди вуйза.

Гьамци, гьязур духьну, дергсарра гъюнариин иливну, хяраз гъягъюз рякъюъ 
учIвча. Гъулан гъирагъдиз удучIвубси, ич багахь бортар али УАЗ-ик машин 
дебкку. Дидин рулихъ ич хяран гъунши Рустам халу хъайи. Дугъан багахь 
чан кейвани Периханум хала, хъа машиндин кьябаъ, бортарихъан кьюбиб 
хиларихьди хъичIихну, дурарин баяр-шубар дийигънайи.

– Эй, гъуншйир! Учура хяраз гъягъюрайидар вуча, кьялхъян бортнаканди 
ээй машиндиъ, – гъапи Рустам халуйи, чан кIул кабинайиан итIибгъну.

Сифте узу, хъасин йиз бицIи чи Хадижа машиндин кьябаз кудучIвча. 
Машиндиъ эу дадайи сифте учухь хьайи кьюби дергсар ихтиятди машиндин 
кьябан бортнахъ диву, хъа имбу гъагъар ва шид айи канистра, дергсарик 
кучIукьну, дурар диришвруси диву. Дадара машиндиъ фаракьат гъахьибси, 
Рустам халуйи машин хъапIу.

Хяраз хъуркьча. Бабу гъапиганси, хяран саб-швнуб йишваъ укI, абхьну, 
жилиин дабхънайи. Учухь хьайи бакришнар гьарин кIанакк дивну, дергес 
албагну, дадайи, зат дидригъди дергсиз гъилав гъиву (учIру гъапIу) ва хяр 
убшвуз хъюгъю.

Учу айи паласайин тмуну терефнаъ жара адмийирра хярахъ хъюгънайи, 
хъа Рустам халукьарин хизанди цIиб тинаси айи машнак кайи хяр убшвурайи.

Ич дадайи аьшкьниинди хяр убшвурайи. Дугъаз хяр убшвбан ужуб тажруба 
айиб аьгъю шуйи. Дугъу рягьятди дергес ккадатурайи ва алдабтIу укI дугъан 
гъвалахъди ярхи шулайи рюгьниъ дабхърайи. Чав тамам апIурайи ляхни 
дугъан кIваз шадвал хурайи. Хяр убшвури, дугъу фициб-вуш мяълийин гафар 
текрар апIурайи. Дугъан гевюл ачухъди вуйи. Гьелбетда! Швнуд-сад йигъан 
мархьлихьан гучIбу хул`ан удучIвуз даршули, гъи сивун хяран кюкйирин ицци 
гьавайи ва ригъдин дава кайи нурари абцIнайи йигъан шлин вушра гевюл 
ачухъ шул! Узура, йиз чи Хадижара му йигъан табиаьтдин гюрчег’валиин 
гьяйран духьнайча. Йигъ гьаци марцциб, акуб вуйи.

Узура, ич Хадижайира дадайиз кюмек апIуз хъюгъча. Ич хяраъ гьарар 
гизаф айи. Дадайи гъубшву укI, узуна йиз чуччу гьарарин сирнариккан 
ккадабгъури, думу ригъдикк дабгъури, ебццувалиин эллешмиш гъахьича. 
Учу апIру ляхинра чарасуз дапIну ккуниб вуйи, фицики бабура гъапнийи, укI 
дедребццди гъубзиш, думу убтIиди, кIури. Гьамци, дадайи укI убшвури, учу 
думу гьарариккан ккадабгъури, ебццури, ляхниин эллешмишди айиган, йигъ 
фици аьхирихъна гъябгъюраш, хабаркьан гъабхьундайчуз, дицикьан бизарра 
гъахьундайча. Хъа ригъдикк укIаз дергес йивури, зигурайи гъагъи зегьметнан 
тясирнаан дадайин маш уьру дубхьнайи. Дугъу, гъагъиди нефесра хътабгъури, 
дергес ккадатури, гужар апIурайи. Гьамус дада бизар духьнайиб аьгъю шуйи.

–  Дада, уву бизар духьнава. Дергес узухьна ча, узу увуз кюмек апIурза. Узура 
фила вушра хяр убшвуз дубгъну ккундарин? – гъапиза, дадайин багахьна 
душну.

–  Хяр убшвуб гъагъи ляхин ву, йиз бай, увхьан гьеле укIаз дергес йивуз 
даршулвухьан, – гъапи дадайи, дергес гъирагъдиз гьадабгъу, ва учв аьмлюхъин 

рукчин сирникк сацIиб эрг’вал йивуз деу. Узу, дадайин дергесра дибисну, 
дурубшву укI айи йишвахьна гъушза. «Дергсин гъундагъ гагул хлин гагьниин 
дип, хъа исинаси гъундгъин зиин арччул хлин гагь иливну, думу гъурдаъ 
бис, – гъапи дадайи узухьинди лигури, – дергес гъурдаъ дицикьан ижмиди 
бисуб герек дар». Дадайи гъапиганси дибисну, узу укIаз дергес ккадатза. Думу 
укIягъ гъюбчIвуйи, хъа укI алдабтIурдайи. Дергес узуз гъагъидира вуйи, 
йиз хиларихьан думу бисну дебккуз шулдайи. Йиз хиларин кьувватсузвал 
гъябкъиган ва гевюл буш гъабхьиган, дергес дипну, узу хъана сирнариккан укI 
ккадабгъуз хъюгъза.

СацIиб эрг’вал йивбалан кьяляхъ, дада хъана чан ляхнихъ хъюгъю. Дугъан 
хиларигъ гъяйиган, дергси укI уччвуди алдабтIуйи. Дадайин дергси хяр 
марцциди ултIубкъу яркьу чру гьалвиз илтIибкIурайи.

Йигъ аьхирихъна гъюра, гъулаз хътакру вахт шула. Узуна Хадижайи 
дадайи гъапIу аьхиримжи рюгьнар даргъурайча. Узу Хадижайин улихь хьайи 
укI за гъапIган, дидгъян саб жакьв гъядябхъю. Думу учхьан гьебграйи, амма 
жакьвлихьан тIибхуз шулайибси дайи. Думу ккверкквелайин чиркквсиб 
вуйи: ярхи гъямгъям хьайиб, кIару кIул`ин аьхю дубхьну адру рягърягъ алиб, 
гардандихъди лизи цIар хъайиб. Учв кIаруб вуйи, хъа хлинццарихъди кьюби 
терефарианди али лизи зулари ва мухриккан фуниккна али цIухударстар 
зиквари дидин жан цIаруди рябкъюз гъитуйи.

Хадижайи думу гъибису ва дадайихьна гъубху. Дадайи, жакьв чахьна 
дибисну, дидин гьял ахтармиш гъапIу.

–  Мидин хлинцц гьудубшвна, баяр-шубар, му ихтиятди хулаз гъабхурхьа, 
– дишла къарар адабгъу дадайи, жакьв узухьинди ихтиятди гьачIабккури, – 
хиларигъ дибисну, ихтиятди гъайибх, мидин гьудубшвнайи хлинцциз хъана 
иццру апIуз мигъитан…

Учу хулаз гъафиган, бабура жакьвлин гьял ахтармш гъапIу. «Вайгьарай! 
Мидиз фукьан гучI дубхьна? Факьирин юкIв утIубччвну гъябгъруси ебгура. 
Мидин хлинццра гьудубшвнаки!» – кIури, баб узук тахсир кайибси, маш 
дючIюбгъну, узухьинди гъилигу.

Жакьв узухьна тувну, баб ич бистнизди гъажаргъу ва сацIиб вахтналан 
кIакIнаъ лизи кюкйирин гъварчар айи, хъа укIан кьабликди жвилли гъюдли 
чру кIажар кайи укIан саб-швнуб цIаб, улдутIну, гъахи. «Му зийнин укI ву, 
мидиз урус чIалниинди тысячелистник кIуру. Миди зиян ухди сагъ апIуру, 
гьудубшву кIурабра ухди кабсуз гъибтру. Ихь аьхю абйири зийнар гьаму 
укIахьди сагъ апIури гъахьну», – мялумат туву бабу.

Бабу сифте, жакьвлин зийникан спирт кадатну, думу марцц гъапIу, хъасин 
чав бистниан гъабхи укIан цIабарикан шире кайи гъюдли чру кIажар кудутIну, 
дурар марцци йишв`ин гаркIлихьди лап жвиллиди гъурку, хъасин, жюнейикан 
кадабтIу цIилигъ гъябхьну, саб-швнуб ражну тIубаригъян гъапIу. Мици гьязур 
гъапIу укIан ашсиб дарман жакьвлин хлинццин айтIан ва чIатан терефариин 
иливну, марцци жунайихьди илибтIу. Хлинцц жаради илибтIуз шулдайи, 
гьаддиз бабу жуна жакьвлин кьяллан ва мухрилан сабди илбижну, мухур гизаф 
дючIрюбкьруси, жунайин кIакIариъ эбечч (гъюдли кьюкь) гъиву.

–  Ихь хуларигъ телдикан сеткаси гъубху ишикIсиб гъяйи, гьадму наан аш, 
дабгну, бабахьна абкъина, йиз бай, – кIури, баб узухьинди илтIикIу.

–  Думу ихь чардгъикк кка, баб. Узу гьамус думу увухьна хурза, – дупну, заан 
айвандикк ккурснайи гъярарианзина ич хуларин чардгъиккна гъушза. Думу 
гъярариан удучIву йишвахь дишла гъибихъзуз ва, дибисну, бабахьна гъабхиза. 
Бабу, дидин кIанаъ сифте картондин ацIу кIаж, хъасин ишкIин саб терефнаъ 
гъярягъю дяхнин удрарикан гьязур дапIнайи аш, тмуну мурччваъ шид айи гъаб 
диву. Дурарин кьялаъ жвиллиди гъубку чарвайин рижвнан тикйир айи гъаб 
диву. Хъасин бабу душваъ ихтиятди, ликариин дийибгъуз шлуси ккверкквела 
ибту.

– Жакьв архаинди гъибтай, сарун саб-швнуб сяаьтди мидин багахьна 
мягъянай, хъасин фу шулуш лигурхьа, – дупну, бабу учу айвандиккан ккадау 
ва айвандин ракк ижмиди хъучIубкьу.

Учу, ккверкквела ялгъузди гъибтну, асккан хулазди гъушча. Ич хулан цалик 
кебхнайи сяаьт «тик-тик, тик-тик» апIури, явашди либхурайи, дидиз вижна 
ктайи, хъа учу вахтназ хъизигури айча. Бабу кухняйиъ рюкьчар жикIурайи. 
Вахт лап явашди гъябгъюрайи… Кьюб сяаьткьан арайиан гъубшнушул. 
Жакьвлин гьял фици гъабхьнуш аьгъю апIуз ккунди, йиз юкIв ктубкьури 
адайи. Узу сикинсузди сяътихьинди лигурайза…

– Баб, саб-швнуб сяаьт арайиан гъягъюра. Жакьвлихьна гъягъюз хай 
шулин? – кIури, узу бабахьна илтIикIза.

–  Ваъ, жан бай, гьеле ухди ву. Гъибт, дидин юкIв фаракьат ибшри. Увуз 
тIагъру дубхьнавуз, ичв дадайи хянаъ укI уч апIура, гьавйириз гъилигиган, 
мархь убгъуз ккайибси ву, гъарах хяназ, увура дадайиз кюмек дапIну, гъеебццу 
укI гъуршниккинди хъапIай. Ихь бистниъ гъабхьи аьлафдинкьан гъайгъу 
зигай, – наразидиси гъапи бабу.

Бабхьан жиниди умбрарианзина удучIвну, узу заан айвандин раккнихъна 
душну, явашди думу гьацIахьна абццну, жакьв айи кьефсихьинди гъилигза. 

Жакьвли жвиллиди дубкнайи чарвайин рижвнан тикйириз гъузмузар 
йивури гъябкъзуз. Диди, жвилли тикйир кюдюхюри, итIурайи. «Йиз жакьв 
ипIрубдик кубчIврайибси ву», – фикир гъапIза ва явашди, сес даршлуси 
ракк хъебхьза. Явашди, бабаз аьгъю даршлуси умбрариан исина удучIвну, 
хянаъ укI уч апIурайи дадайихьна гъушза. Узуна дадайи саб бицIи гагьди укI 
гъуршниккинди хъибкIча. Узу хъана заан айвандиккна гъушза.

Саризра аьгъдарди, узу хъана айвандин ракк абццза. Узузра хабар дарди, 
мина фици-вуш ич Хадижара гъафи. ГьацIахьна абццнайи раккнигъ кIул 
гъивну, думу узутIан ухди кьефсиъ айи жакьвлихьинди гъилигу. Думу, 
кьамкьарихъди дусну, раккнигъян гъилигурайи.

–  Жакьвли шид убхъура, адаш, – ягъли сесниинди хабар туву дугъу узуз ва, 
чкиди гъудужвну, асккан хулазди гъягъюз хъюгъю.

–  Баб, дада! Ихь жакьв чIиви гъабхьну, диди шид убхъура! – кIури, шадди, 
ягъли сесниинди хабар туву Хадижайи, умбрарин кIул`ин дийигъну.

ЦIибсана яркьуди ракк абццну, узура кьефсихьинди гъилигза. Дугъриданра, 
узузра рябкъюри, диди чан гъузмуз штук кубсу ва кIул за дапIну, штун литIан 
чан дюдниан исина гъябгъюз гъибту. Му гьякьикьатди йиз юкIв шад гъапIу. 
«Жакьвлин гьялар сарун ужувлахьинди илтIикIу», – фикир гъапIза. Диди 
яваш-явашди ашдин удраризра гъямгъмар йивуз хъюбгъю.

Айвандиккна бабра, дадара гъафи. Жакьвлин гьяракатариз гъилигиган, 
дурарра шад гъахьи.

–  Му факьирин юкIв гукIниди имдар, гьамус думу фаракьат дубхьна. Ичв 
ккверкквела яваш-явашди ужу хьибди, хъа учву думу сикинсуз мапIанай, 
йиз мурадар. Мидиз гьубкIну ва чан вахтна ипIруб тувуб давам апIинай. 
Ккверкквела гьарарин йирси кьабарикан чан гъямгъмихьди урхъар кадахьури, 
душвариан чагъу мялхъвар адагъури, дурар итIури яшамиш шлу жакьв ву. 
Мидиз вахт-вахтарикьан чагъу мялхъвар, ругдикан кадагъну вушра шарар, 
ухьуз имбу чарвайин рижвнакан жвиллиди гъурку тикйир туври уьбхюб лазим 
шула. Рябкъру гьялариан, миди гъубхьу ударра ипIура. Ухьу йиккун штук 
нюрхюн аш гъапIиган, гьадмура туври апIин», – гъапи бабу, узухьинди лигури.

–  Жакьвлин багахьна гизаф гъюри, думу сикинсуз мапIанай, жакьв чан 
ихтиярнаъ гъибтай. Гьаци дархьиш, ичв жакьв ухди сагъ хьибдар. Гьамус, 
жвилли дапIну, гьадму ухьуз имбу чарвайин рижвнакан тув, шидра, йирсиб 
удубзну, таза шид убз гъабраъ, – аьлава гъапIу бабу, хъана узухьинди лигури.

Бабу узуз туву табшуругъар тамам дапIну, узуна Хадижа айвандиккан 
ккудучIвча, ва узу айвандин ракк ижмиди хъчIубкьза. Бабна дада учутIан ухди 
айвандиккан ккудучIвнийи.

Бабу туву табшуругъар узу тамам апIури, саб гьяфтатIан артухъ йигъар 
арайиан гъушу. Сад-швнуд йигъансана узу ккверкквелайиз гъуллугъ гъапIза. 
Думу, йиз фикриан, бегьем сагъ дубхьнайи. Дид`ин йиккра илибшну – чагъ 
дубхьнайиб аьгъю шула. Чаз азад вахт дабгну, жакьвлин гьялариз лигуз бабра 
гъафи.

– Уву гергми тупси дубхьнаваки, баркаван! – чан шадвал улупу бабу, 
ккверкквелайин гьял гъябкъиган. Му натижа йиз худул Гьяснан дирбаш`вал 

ву. Дугъу увуз ужуди гъуллугъ гъапIну, – гъапи бабу, жакьв хиларигъян апIури. 
Бабу жакьвлихъди инсандихъдиси гафар апIурайи, хиял апIин, жакьв чан 
гафарин гъавриъ шула.

Бабу ихтиятди жакьвлилан илбижнайи жуна алдабгъу. Дидин хлинццин 
гьял ахтармиш гъапIу.

–  Хлинццин гьял ужуди ву, гьудубшву кIураб кабсна, гьелелиг мидхьан 
хлинцц рибшвуз хьибдар. ИпIруб ва убхъруб туври, му кьефсиъ уьбхяй. 
Йигъарилан жакьвлихьан хлинцц рибшвуз хьибди, гьелелиг дидиз хлинццихьди 
гьяракат апIуз гучIура, – хабар туву бабу, хиял апIин, думу фила-вуш духтурди 
гъилихну.

Узуна йиз чи Хадижайи кюмекниинди жакьвлиз ипIруб ва убхъруб дивну, 
айвандиккан ккудучIвча. Учу сад-швнуд йигъансана ич гъайгъударваликк 
ккайи жакьвлиз гъуллугъ гъапIча. Хъана сад-швнуд йигълан учу дидихьна 
гъушиган, манишнаан вухьиди, кьюби хлинццарра ккюрхну, жакьв учу гъюбаз 
ккилибгури айибси дийибгънайи. Хадижайи, хянаъ укI ккибкьрайи бабахьна 
дажаргъну, дугъаз хабар туву: «Баб, ихь жакьвли хлинццар за дапIна, дидиз 
тIибхуз ккунди айибси ву», – дупну, хъана айвандиккна гъажаргъу.

Хиларигъ гъяйи гакIвлин кьямкъ укI`ин дипну, баб Хадижайин кьяляхъди 
айвандиккна гъушу. Дугъриданра, кьюби хлинццарра сабси явашди ис-за 
апIури, ккверкквелайи чаз микI апIурайи. Бабу жакьв кьефсиан адабгъу ва 
дидин хлинццин гьял ахтармиш гъапIу. «Хлинццин гьудубшву кIураб ижмиди 
кабснайибси ву, баяр-шубар», – дупну, баб узухьинди илдицу ва гъапи: «Гьясан, 
ма, йиз бай, ихь бахчайиз дубхну, деебт. ТIибхуз шулуш, думу гьаригъна 
тIибхиди, тIибхуз шулдарш, яв хлин гагь`ин гъубзиди. ТIибхуз дархьиди, думу 
яв хил`ин гъубзиш, кьяляхъ дубхну, чан кьефсиъ ибт».

Узуна йиз бицIи чи, жакьвра хьади, бахчайиз гъушча. Узу жакьв, дючIюбкьну 
дарди, хъа мюгькамди кьюби хиларин гагьаригъ дибиснайза. Бахчайиз гъушган, 
хлин гагьар явашди гьатIарццза, ккверкквелайи йиз хиларин гагьариин илмиди 
саб-кьюб ражну явашди хлинццар гъутIурччву ва, думу дитIибхну, багахь 
хьайи гьаригъна гъубшу. Думу гьарин кьаблик кабсу. Узуна Хадижа, дидихъ 
ул хъипну, хайлин вахтна бистниъ имийча. ЦIибсана вахтналан ич бахчайиъ 
айи кьаби гьаргъян «д-ррр, д-ррр, д-ррр» апIури, далдабчийи далдабуйилан 
жвириди йивурайи кIитIкIитIаринсиб сес гъабхьи. Учу думу гьариккна гъушча. 
Ккверкквелайи, кьаби гьарин кIанак кабсну, дидин кьаблиин али ацIу галикан 
урхъ кидипурайи.

Хадижа ккверкквелайин гьяракатариз шадди лигурайи. Ккверкквелайин 
гьяракатари, гьелбетда, узура шад апIурайи. Фици шад дархьиди гъузру? Учу 
гъизигу зегьмет зяя гъабхьундар, аьхир! Ич бабан регьберваликкди учхьан му 
успагьи ва хайирлу ничхир сагъ апIуз гъабхьну!

 Александр ГРАЧ
 Мухаммадфятягь АМИРХАНОВ

ИЧ ВАХТАР

(Комедия)

ИШТИРАКЧЙИР:

Кьадим 
Мягьяммед 
Фатма – Кьадимдин хпир 
Зюгьре – Кьадимдин риш 
Уьсман 
Шелфи – духтир 
Кемсер – санитарка 

САБПИ ГЬЯРАКАТ
Сабпи шикил

(Больницайин палата. Кьюб кроват, кьюб тумбочка, стол ва кьюб кусри. 

Кьадимна Мягьяммед мушваъ ади саб гьяфта шула.)

Кьадим. Ай Аллагь! Ккундаринхъа саб хьуб минутди архаинди ахуз гъитри 
мушваъ… Саб рягьятвалра гъабхьундарзуз, валлагь, мушваъ дахъну кIури. Му 
духтрар кIурудар лигурадар аьхир. Дуфну гьамина, фу-вуш хил’ин иливну, фу-
вуш дибикIну, вари ужу ву дупну, удучIвну гъягъюра. Мициб духтирвал шли-
вушра апIурдарин. Валлагь, узу увуз кIурдарин, къаб ражари жвуван хулаъ ужу 
ву. 

Мягьяммед. Хъа хулаъ ужу вуйиган, Кьадим аба, мина гьаз гъафунва?
Кьадим (Дахънайир, за духьну, кроватдиин деъру). Я кас, гьапIза, гьам 

йиз аьхю ш’ву сикинди гъидритруган. Увуз лигуз вахтниинди духтрарихьна 
гъарах, кIур. Шуз, валлагь, гьадгъан бябрягъяр ерхьайиз, силар, швеэр айи 
яркврариъра ужу ву.

Мягьяммед. Гьадмукьан писур вуйин Фатма хала? Лигну, думу ужударихъна 
гъушурсир ву, аьхир. Яв гъавриъ ахъуб читин ву, аба. Гагь гьамци кIурува, гагь 
гьатци. Я кас, хъа гьадму уьл ипIуб сагъди вуяв аьхир. 

Кьадим. Пагь, фу ипIура байкIа узу, узу ипIурайиб кIурадарна.
Шелфи (Палатайизди учIври). Ассалам алейкум! ГьапIрачва, фу гьял 

вуйичв? Кьадим аба чан хулаъси дахъна. Фу вухъа мугъан: гъипIу уьл, гъубшу 

йигъ. Жараб дарш, чан аьхю ш’ван бирмишариккан азад духьнадаринхъа 
чаз.

Мягьяммед. Аьрзйир ка. Саб рягьятвалра шуладариз, кIур, мушваъ. Рубар 
учIврудар ву, кIур. Хъа дармнар – кьутIкьлидар. Ухьу абайикан гьапIрушра, 
аьгъдар.

Шелфи. Саб дупну рягьят шлуб дар. Яваш, сацIиб сабур апIин. Сарун 
фицдар аьрзйир ка увук?

Кьадим. Я Шелфи, гьаму йишвну даахну нивкI адарзуз.
Шелфи. Хъа даахну гьаз вуяв? Инсанди гьацира чан уьмрин аьхюну пай 

даахну гьапIра. Шули имиди, лиц увуз. Сарун жара дерди айин?
Кьадим. Негь? Гьа, гьаму нефес хътабгъузра читинди вузуз аьхир.
Шелфи. Махъадабгъан нефес.
Кьадим. Уву фу кIурава? Гьаму ибаризра ебхьурадариз.
Мягьяммед. Увуз нефес махъадабгъан, кIура.
Кьадим (Мюгьталди гагь Мягьяммеддихьинди, гагь Шелфийихьинди лигури). 

Фици? Хъа нефес хътадабгъиган, узу йикIурдарин?
Мягьяммед. Магьа гьаци. Эгер увуз нефес хътабгъуз читинди вуш, нефес 

махъадабгъан кIура увуз.
Кьадим. Узуз сар касди гъапнийзуз, дилин сагъ духьну гъафир адар, дукIну 

хурур вува, аьжуз, кIури. Хъпехъундарза сарун. Ну баладар.
Шелфи. Хъа я аба, увуз мина шли гъач гъапнухъа? Кьаби адми, яв хулаъ 

дахъну гъуз сарун.
Мягьяммед. Мугъаз хулаъра уж’вал адар аьхир. Игьар апIруган, аьхю ш’ву 

сикинди гъитрадар. Хъа игьар дарапIруган, бирмишариккан архаинвал адар. 
«ИпIруган, швеъдиси ипIурува, гамшиси ляхинра апIин», – кIурайиз, кIур, 
Фатма бабу.

Шелфи. Гъийин анализар фицдар гъахьиш дилигну, саб дюз рякъ абгидихьа. 
Увура абайиз тIагъру хьуз мигъитан, Мягьяммед. Мицисдар инсанар ухьуз 
сарун акв хьади гъилицишра дихъурдар гьа. Мурар ихь суй ву, ихь берекет. 
Кьадим аба, гьамус яв шалвар исина апIин.

Кьадим (Тамаши саягъ дугъахьинди лигури). ГьапIуз ккава? 
Шелфи. КкудубкI, руб йивурхьа.
Кьадим. Гъубкну саб уж’валра адру гьаму баркаван. Ая, фукьан учIвруб ву му!
Шелфи. Ичв койкйир дюз алаъну, тумбочкйир къайдайихъна духну гъитай. 

Министерствойиан инсанар гъюру кIури хабрар а. (Гъягъюру.)

Кьадим (Мягьяммеддихьинди лигури). Му тамашин шуру мидкан аьхю бала 
гъадабгъна. Фу гъабхьиш (хили улупури), убччвну гьамушваъ руб, гъягъюра. 
Гъюдли йишв дибихънаш кIуруза. КIул иццурайин – дуфну гьамушваъ убччв. 
ТIуб гьадабтIнин – дуфну хъана гьамдикан бала гъадабгъ. Фу гъабхьи му? 
Айин давление – йив чан давлениейиз руб, кайин микIар – йив чан микIариз. 
МикIаринна кьяляхъишван саб-сабдихъди фу аьлакьа а? Уву мяаьлхъян, 
аьлхъюб адар мушваъ. 

Мягьяммед. Хъа дялярхъди, гьапIза? Увуз рубар вушра йивуравуз. Хъа узуз 
гьаму кьутIкьли агъуйир гьамушвахь дирчри, гъягъюра. Хъа валлагь дупну, 

магьа хура, гъийихъантина узу гьич сабра гъитIиш. Закур милин удучIвну 
гъягъюруза.

Кьадим. Кьан апIурава. Фу вуяв яв, жигьил адмийин? Узу гьа кьаби жви, 
йиздар кьабивалин иццрушнар ву.

Мягьяммед. Яв швнуд йис вушул, Кьадим аба?
Кьадим. ДибикIна, узу I923-пи йисан бабкан гъахьну кIури, хъа шлиз аьгъя?
Мягьяммед. Сарун уву минди-тинди шулушра, вахт ву.
Кьадим (Ибахъ хил хъиври). Негь? Фу гъапида уву? Гьаму ибариз цIибдри 

ебхьурадариз, валлагь.
Мягьяммед. Мушваъ цIибдин ляхин адар. Вахт ву, кIурза, яв сарун.
Кьадим. Гьамгъу фу кIура? Ужудар баяри узуз, чпихъди суфрайихъ 

деънайиган, гагь вахтари варж йис туври шулузуз. Хъа уву гьапIрур вува 
мицир?

Мягьяммед. Вуш узура иливуразавуз сад йицIуд йиссан. Гьарган 
больницйиригъ шлуси.

Кьадим. Узу гьелелиг йиз Сейфудин абайин яшназ дуфнадарза. УрчIвцIур 
йис яш дубхьну, гъакIну. Думу варж йисанра яшамиш хьидийи, кьисас 
алдабгъури гъакIундайиш.

Мягьяммед. Узуз уву яв абатIан кьюб ражари артухъ яшамиш духьну 
ккундузуз.

Кьадим. Ав, ав… Гьаму гъи завтрик хуз кьан апIурайиси ву аьхир.
Мягьяммед. Гъи ухьуз ипIруб тувурдарш, кIуруза.
Кьадим (Мюгьталди Мягьяммеддихьинди лигури). Фици? Хъа ухьу уьл 

дирипIди?..
Мягьяммед. Фици, фици? Магьа гьамци. Ухьуз Шелфийи ипIруб мипIанай 

гъапнийи. Анализар тувруб ву, УЗИ, ЭКГ ва гьацдар жара аьламатар апIруб ву.
Кьадим. Хъа яваша, гьамус гьадму тамашин лампучка алибра хътIюбкьюрин, 

Мягьяммед?
Мягьяммед. Ари варитIан неззет гьадушваъ а гьа!
Кьадим. ЙикIурдарш, йикIри кIури апIурайи уйинар ву мурар вари. Фу 

абгуру дурари йиз фуниъ? Иллагьки, гъи фукIа дипIнура адрурин?
(Санитарка Кемсер гъюру.)
Кемсер. Гъи обход шулу. Палата фу гьялнаъ а?
Кьадим. Фу абхуд гъабхьи му, байкIа? Аьзарлуйирикан фикир кади абхуд 

апIурашул дурари?
Кемсер. Ичв тумбочкйир марцц апIинай. Мягьяммед, му дармнар 

гьапIрудар ву?
Мягьяммед. Узуз тувнайидар.
Кемсер. Хъа гьаз гъитIундарва?
Мягьяммед. Узуз даккниган. Фу кюмек гъабхьну узуз гьадму 

дармнарикан?
Кемсер. Хъа яв хулаъ гьаз гъузундарва, дармнар итIурдарш? Хпирихьан 

гьергну дуфнашалва?
Мягьяммед. Хпирихьан гьергнайир ихь аба ву.

Кемсер. Кьадим халу дишагьлийирихьан гьергру жиларикан дар. Фунур 
дишагьлийинра дугъу гъайгъу зигуру.

Кьадим. Дюз кIурава, Кемсер. Гьелелиг узук кьуш кимизук.
Кемсер. Гьамушваъ имиди, увуз сар жигьил дишагьлира агурухьа. Фикриъ 

сар айиз, увусир жилирихъ дахаргнайир ву.
Мягьяммед. Ихь абайин инфаркт хьуз мигъитан, Кемсер.
Кемсер. Гьаз инфаркт шулу дугъан? Имбубсан жигьил шулу думу.
Кьадим. Уву лиг, лиг, Кемсер, гьадму уву кIурайи ляхниз.
Шелфи (Палатайизди гъюру). Аба, Мягьяммед, гъачай анализар тувуз, 

гъачай узухъди.
Кьадим. Фу анализар гъабхьи му? Саб литIан ифи гъибтрадар жандик. 

Анализар, анализар…
(Дурар гъягъюру. ЦIиб арайилан палатайизди Фатма гъюру.)

Фатма. Гьаму абхуд кIуруб ккудудубкIди, деетури адай. Дарфиганра ужу 
шуладар, аьхир. Кьабирира кIвантIар апIуру. Нашди йиз аьхю жви? (Кусрийиин 

деъру.)

Кемсер. Дурар анализар тувуз хъади гъушну Шелфийи. Фици вува, Фатма? 
Хал-хизан фици ву?

Фатма. Ужу вуча, жан. 
Кемсер. Хъа фу хабрар а гъулаъ?
Фатма. Хайир ву, таза хабар адар. Бегьем бизар гъахьиза. 
Кемсер. Фу ицци ниъ гъюра яв сумкайихъан. Фу гъабхунва Кьадим халуйиз?
Фатма. Йиккун хинкIар духназа. Сан йишвнура ляхниъ айир вува?
Кемсер. Ав, сан ляхниъ аза.
Фатма. Ушвкьан гьибтну адаршалву. Гъач, кьюб хинкI итIин.
Кемсер. Чухсагъул, Фатма. Фицдар вуш лигурза яв хинкIар.
Фатма. ЦIибсан имийиш, машиндизра кьан шулайиз.
Кемсер. Хъа швушв гьаъну гъитдийва, ипIруб хьади Кьадим халуйиз.
Фатма. Валлагь, уч’инсиб бала сариинра алабхъундаршул. Мусурман касдиз 

дицир швушв кьисмат даришри. 
Кемсер. Фу гъабхьну, Фатма?
Фатма. Ари, уву больницайиз гъягърур вува, панзаригъна мягъян, узу 

лигурза, – дупну, му ич швушв кIурубдин ушвниан адабхъундар.
Кемсер. Учура гьадму балайиъ адаринхъа! Агь, думу швушв учухьинди 

кIваин гъапIурин… 
Фатма. Швушвар вуйин дурар? Гьаминди лиг – телефондихъ шулу, тинди 

лигарва – телевизорихь. Сарун жара пише му ичурихъ хътарич.
Кемсер. Дидкан сарун мулхан. Я швушв, уву гьамкьан гафар шлихъди 

апIури шулува, – кIури, гьерхунза. «Не суй свуй нус, – гъапунзуз. – Шлихъди 
улхур? Йиз жилирихъди, ич мамайихъди, йиз падругайихъди. Ваъ дарш, увуси 
шулуза, саризра гьяспикк ккадарди. Телефондиканкьа хабар адру атсталая 
старуха». Магьа узуз тувру жавабар. Я дугъу, чав ич хулаъ лик ивхъанмина, я 
«ху», я «гату» дупну, уз’ин ччвур иливнадарзуин.

СатIиди. Ихь вахтар, ич вахтар.

Фатма (Кьамкьариз бачIар йивури). Ич вахтар, ич вахтар… БицIир гъитIуз 
цIил бихъури гъабхьундарзуз. Гьамус – пудгузникар, пумпирсар. БицIир 
гъюдурчну, дижикIну, марцц апIуз ккундар. Гьадрарихъ тувру пулкьан гьяйиф 
шулдайкIан кIуруза.

СатIиди. Ихь вахтар, ич вахтар.
Кемсер. Жан Фатма, яв гаф женнетдиъ ибшри. Гьамусдиндариз ис дабхъуб 

за апIуз ккунди имдар. Саб жилири гъабхи пулиз ккилигури, чпиз ккуниб 
апIура. Мургул йивуб имдар, пылесос а. Ккурттар урччуб имдар, машинка а. 
Гьаминди газ кабхьнади, кипятильникра кивдивуз. Телефнар кIуруш, вазлик 
саб гъадагъурайидар вуйич, фу цIийиб удубчIвиш – гьадму. Гьамус къад 
агъзуриз вуйиб хьа – вацIап вуш, мацIап вуш кIуруб. Телефондихьан учвкьан 
рякъюрдар. Хиял апIин, му гафар апIури либцурайиб телефон ву.

СатIиди. Ихь вахтар, ич вахтар.
Фатма. Яв чIур апIурайиб фукIа адариз, кIур. Гьаминди пу ухуду 

гъадабгъураза, кIур. Жарабна-жараб дарш, хьудварж агъзурин циритификат 
айиз, кIур. Йиз зегьмет вуйиз, йиз фун’анди кьюр бицIир гъапIиган, узуз 
гьюкуматди тувнайиб вуйиз, кIур. (Чан фуниз бачIар йивури.) Аьхирзаман му 
фун’анди йицIикьюр дапIну, фукIа гъябкъюб адариз аьхир. Гьамцдар кIури 
гъеебхьиган, ич гъунши Сефери чан швушваз гъапну: «Увухъ хъайидар кьюб 
гъутIу муртана саб хъахъу пеъ вуйи. Яв гьадрар хьади наанди ккунш гъарах». 
Сарун гьадму йигъланмина ил адабхъундар, кIур, дугъан швушву.

Кемсер. Вахтар дигиш гъахьну, Фатма. Думукьан яш дубхьнадру гьаму йиз 
уьмриинди фукьан дигиш’валар духьнаш, лиг. 

Фатма. Угурайириз дацIрахди кьара гъюруб дар. Ляхин кайир ляхин 
дарапIдира гъузрадар. Магьа ич гъуншдин швушву Дербентдиан халачйирин 
заказар кьабул апIура. Жюрбежюр суратар кайи халачйир урхури, чан хайлин 
мадар апIура. Яв швушвна йизурси, саб жилири гъабхибдиз ккилигури 
деънадар. Хъа ич швушваз думу кIваин гъапIиган, «отсталая от жизни 
женщина» кIура дугъаз. 

Кемсер. Гьич фу гъапишра, саб ву дурариз. Ужуб ипIрубра а, ужуб 
алабхьрубра. Гъайгъу ктар.

Фатма. Гьаци гъайгъу шуй дурариз… Хпирихъ чан ужур учIру жилир духьну 
ккунду. Магьа гьаму йиз бай. Хпири фу гъапиш, гьаддиз «аьлгьямдулиллагь» 
кIурайир вуйич. Гьацир жилир шулин? Саб мяракайиъ, ипIури-убхъури 
деънайири, дугъу гъапнура ву кIур: «узу йиз хпири ктаурайи жилир вуза», – 
кIури. Гьай уву йишвариз зигриву. Гьяйиф вуйкIан, узу гъапIу бай ву пуз.

СатIиди. Ихь вахтар, ич вахтар.
Мяъли. 
Фатма:
Хъа ич вахтар, аку вахтар
Кьяляхъ апIуз шулдар сарун.
ЮкIвариъ шуй марцци кьастар,
АбцIнадаршра бегьемди фун.

Кемсер:
Ич вахтари вуйшра читин,
Айи уьмриъ берекет, бахт.
Гьаммишан гъагъ алшра кьял’ин, 
ИлтIибкIуйча мяълийиз вахт.

СатIиди:
Гъафну девир, насил цIийи,
Аьхюр-бицIир гьяспикк ккадру.
Пагь, ич вахтар, дайин гьяйиф
Думу вахтар, кьяляхъ дяргъру.

КЬЮБПИ ГЬЯРАКАТ
Кьюбпи шикил 

(Палатайизди Кьадим ва Мягьяммед гъюру.)

Кьадим. Гъафунва?
Фатма. Гъафунза. Хъа валлагь учву кефнаъ адарш. Малар-чарвйириканра 

саб фикиркьан ктарди, ипIин, убхъ, дахъ, ах. Гъудужв ва хъана ипIин. Фу вухъа 
ичв.

Кьадим. Агь уву гъудудужвриву. Гьаму узук курччврайидарсдар курччври 
уву дахъ, узу кIулди ихь гъуландарин малар-марччариз лигуруза.

Фатма. Хъа фу кIура духтрари? Рягьят шуладарвуз?
Кьадим. Ваъ, валлагь, шуладарзуз. Фу кIурухъа духтрари. Гъюру гьамина, 

фу-вуш иливну хил’ин, пуфар дапIну, вари ужу ву дупну, удучIвну гъягъюру. 
Хъа аьхю шив, фу гьял ву ихь хулан, фу хабар а гъулаъ?

Фатма. ФукIа дар, адарди хьайиз, вари ужу ву. Накь йишван гьадму яв 
йицран маш гъяйи мяргъвяцли саб гатусиб бицIи кIари гъапIну. Ккудубзуз 
гъитри адар. Улхьанди кIарчар, кьялхъянди кьусмар йивуру. ГьапIрушра аьжуз 
духьназа.

Кьадим. КIари алапIну гъит. Хъа швушву кюмек апIурадарин?
Фатма. Агь яв думу швушв швур-швур ишрияв. Сифте думу вариси 

вахтниинди ахниккан гъудужври. Швушв ву гьадму ихь гъуншдиин али 
Мелейсат. Учв гъюрхю абйир-бабариз нур убгъричан.

СатIиди (Кемсер ва Фатма). Ихь вахтар, ич вахтар.
Кьадим. Хулаъра, чIатра швушв масу тувуб гъит. Дугълан гъайри увура 

заварикан хядар ктагъури адарва. ХинкIар гъахунва?
Фатма. Узу увуз мас гъабхунза. (Сумкайиан адабгъну, банка тумбочкайиин 

дивру.) 

Кемсер. Увуз духтри мастIан мипIан дупна, Кьадим аба. 
Фатма. Ав, ав. Духтри увуз фукIа жараб мипIан кIури, гъадагъа гъапIну….
Кьадим. Уву духтри кIурубдихъ ваъ, хъа яв жилири кIурубдихъ хъебехъ. 

Гьаму уву гъабхи банка яв кьяляхъ гъайибх ва хинкIар аькъин. Узуз йикк 
ккундузуз. (Кроватдиин деъру.) Йикк! (Гъудужвуру, хал вуйибси лицуру.)

Фатма. Больницайиъ дахънайири ипIруб фу шули аьдат ву? Увуз ктарди, 
учу фу ипIура?

Кьадим. Гьадму ихь хаци даттарикан саб дубккну, хуз шулдайин?
Фатима. Дурарик фукIа ктар, я байкIа, зикварна ичIи кIарбар ву.
Кьадим. Хъа сарун увуз дурарик кьюдюхрар кади ккундунуз?
Фатма (Мюгьтал духьну, гъудужвуру). Уву ликри гъягъюз хъюгънаваки! Ай 

Аллагь!... Дугъриданра, уву ликриин гъахьунва?
Кьадим (Фуниин хил иливну, чIигъар апIуру). Ай, ай, ай!.. Ав, увуз 

рябкъюрайиси, узу лицураза…
Фатма. Му нивкI дарувализ лигну, Аллагьдиз шюкюр ибшри!.. Операция 

апIурайиган уву даркIиди ми кIурайи духтри, хъа гьамус ликри гъягъюрава… 
Кьадим (Дийигъуру). КIурайи… КIура кIурубдихъ мухъугъан, ахмакь гъари. 

Аьгъю йибхь, узусдар жилар, дирбаш ксар иццрушнариан йикIурдар. Ай!
Фатма. Хъа духтрари яв табариъ жарарин ифи убзнайиваликан хабар авуз?
Кьадим. Йиз улар думуган гьеркнайи. Дурари узуъ фу убзраш рябкъюрдайи. 

Амма гьадму духтирра халис жилир ву, эгер дугъхьан гъакIидар чIиви апIуз 
шулуш. 

Фатма. Гьамус сумчир ккебгърушра ляхин а.
Кьадим. Фу? Сумчир? Фу сумчир? Узу хъана хпир хуз ккадарзаки… 
Фатма. Гьяясуз! Узу увкан кIурадарза. Ухьуз Зюгьре кIуру худул риш 

айиваликан гьархунвуз дарш?
Кьадим. Зюгьре? Думу гьелелиг набалугъ риш ву.

Фатма. Яв кIул либхурадарш, кIурза. Зюгьре гьамус садикдиъ нянькади 
лихура. 

Кьадим. Ав, дугъриданра, думу швуваз тувуз вахт ву. 
Фатма. Пагь, фукьан уччвуйи гъавриъ гъахьунваки, йиз жилир. Ухьу думу 

Уьсмназ тувдихьа.
Кьадим (Саб улра кчIюбкьюри). Фунур Уьсмназ? Егь?
Фатма. Ихь Зюгьрейиз ккун духьнайи Уьсмназ.
Кьадим. Яраб думу Уьсман чан аьхюну абайи йиз Сейфудин аба йивну 

гъакIирин худул вуйкIан?
Фатма. Жан жилир, думу кюгьне вахтари гъабхьи ляхин ву… Варж 

йис гъубшуншул. Ихь гъулаъ шлизкIа яв аба фицир вуйишкьан, кIваинди 
имдар.

Кьадим. Узуз кIваинди имизуз. Ай! Ва увуз ихь худул риш йиз абайин 
уьмур кьатI гъапIу касдин худлиз тувуз ккундавуз? Уву фу кIурава? Яраб 
Зюгьрейихьан гьадму алчагърихъди гаф-чIал апIуз фици гъабхьнийкIан? Хъял 
гъафиш, узу думу йивну йикIуб мумкин ву.

Фатма (Гъудужвну, хилар фуниин дивну, зиинди лигури). Я Аллагь, узу 
гьапIдикIан? Йип ари. Йиз жилирин фунин уьзур духтрари сагъ гъапIну, хъа 
гьамус дугъан кIул чIуруди либхура… ГьапIуйкIан узу? (Кьадимдихьинди 

илтIикIну.) Яв аба йикIруган, гьеле Уьсмнан гагакьан дюн’яйиз гъафундайи.
Кьадим. Фици вушра, думу курцIлин табариъ йиз тухмин душмнарин 

ифи либхура. (ЧIигъар апIуриси.) Дугъан тухмар гьарган йиз тухмихъди 
душманвалиъ айидар ву. Эгер узу жигьил яшнаъ айиш, Уьсмналан варибдин 
хъял алдабгъидийза!

Фатма. ЧIигъар мапIан, вари больница хъиргурува.
(Чаин али одеял гатIабхьну, Мягьяммед гъедергуру.)

Мягьяммед. Вари больницайин жаваб тувидарза, хъа узу хъиргунзу. Ав, 
учвуз аьгъюди ккунду, узуз нивкI апIуз ккундузуз. Узу учвуз операция апIуз 
ккайи аьзарлуйиси, гъулан исполкомдин секретариси кIуразачвуз. 

(Кьадим ва Фатма Мягьяммеддихьинди илтIикIуру.)

Кьадим. Пагь, пагь!
Фатма. Ебхьуравуз?
Мягьяммед. Духтри узуз суткайиъ йицIийирхьуб сяаьтнаъ даахну 

ккуниваликан гъапунзуз. Багарихьди йиз операция дапIну ккунду. Мушваъ, 
инсан йивну йикIуз кьастар апIурайишваъ, узхьан фици 16 сяаьтнаъ ахуз 
шулухъа? 

Кьадим (Кроватдин кIулихъ хъахъри). Гьелелиг узу уву йикIуз ккадарза. 
Гьаз уву гьуппар апIурава?

Мягьяммед. Кьадим аба, уву яв гафариинди узу йикIурава. Гъулан советдин 
секретариси кIуразавуз: кьан дарапIди, гьадму яв хаинкарвалин кьастар деркк! 
ТIалаб вуйиз!

Фатма (Кьадимдиз). Увуз фикирлу касди фу кIураш, ебхьуравуз? Думу 
гъулан советдиъ лихура гьа!

Кьадим. Ккебехъ! Гьамус жилар улхиди.

Мягьяммед (Кьадимдихьинди гъюри). Уву Уьсман яв душманси гьисаб 
апIурава? Хъа сельсоветди уву гьадму касдиз гьюрмат апIуз мажбур апIиди. 
Гьаз гъапиш думу ихь райондин улхьан жергйириъ айи тракторист ву. Думу 
йиз дархи чве вуйи Аьгьмаддин худулра ву.

Кьадим. Гъит думу чаз ккунш Президентдин худул ишри. Фици вушра, 
думу йиз душман вуйиз.

Мягьяммед. Агь, кьабир, кьабир. Уву улх, улх. Ифдин душманвал, гъанлувал 
имдарди варж йис ву. Гьаддикан ич гъулаъ варидариз ужуйи аьгъя.

Кьадим. Бязи вахтари агъзур касдин арайиъра сар фикирлу каскьан 
дихъурдар.

Мягьяммед. Хъа уву фикирлу кас вува? Хъа ич сельсоветдин жара фикир ву.
Кьадим. Ав, фикирлу кас вуза. (Чан кIул улупури.) Йиз гьамушваъ айиз 

сельсовет.
Мягьяммед. Эгер яв думу сельсовет гьацдар ахмакь ляхнариин машгъул 

духьнаш, душваъ секретарь адар. Жилири жилиризси кIуразавуз.
Кьадим (Хил хъапIри). Узу жилир вуза, хъа уву набалугъ бай вува. Ваъ, 

набалугъра жилир ву. Уву дишагьли вува. (Фатмайиз.) Хпир, эгер увуз 
артухъан ккуртт аш, гьамугъаз аьбкъин.

Мягьяммед. Кьадим аба, эгер ушвниан сабсана гаф адапIиш, сельсоветди 
яв журум апIиди… Адлу гъуллугънахь хьайи кас уву биябур апIурава.

Кьадим. Йиз гафар бегелмиш гъахьундарвуз? Гья-гья-гья!
Мягьяммед. Ич дадайи гьарган кIури шуйи: Аллагьдиз шюкюр ибшри йип, 

гьаз гъапиш яв багахьлуйирин арайиъ пис ва абдал инсанар гъахьундар. Ухьу 
багахьлуйир дарувалиин узу шад вуза, Кьадим аба.

Кьадим. Узу думу ляхниин хъана артухъ шад вуза. Увусир ахмакь багахьлу 
хъади хьайиз, йикIуб ужу ву.

Мягьяммед. Явашихь, узу сацIиб сагъ гъахьиган, увухъди йиз жара ихтилат 
хьибди… Узу даахнайза, узуз нивкIар рякъюрайзуз. Хъа уву яв чIигъарихьди 
узу хъиргунва. Суткайиъ I6 сяаьтди… Ккудубшу вахт узу фици ккапIру? 

(Духтир гъюру.)

Шелфи (Кьюриддихьинди мюгьталди лигуру. Кьадимдиз). Кьадим аба, гьаз 
уву ликриин духьнава? Дарш кьюб гьяфта улихьна уву операцияйин столиин 
дахъуваликан гьархунвуз?

Кьадим (Тахсир кайивал улупури). Духтир… Гьамусяаьт узуз гьадмукьан 
рягьят дубхьназузки, гьеле жаргъузкьан аьшкь казук!

Шелфи (ЧIуру маш улупури). Кроватдиинди гъарах кIуразавуз! Кьан 
дарапIди! (Кьадим дахъру, одеяликк ккучIвру.) Хъа гъулан жямяаьтлугъдин 
вакил гьаз ахурадарш, йипай ари! Фукьан гъавриъ шлуси гъапнийзавуз, 
операцияйин улихь рягьятвал лазим ву.

Мягьяммед. Духтир, рягьятвал лазим вуйиб узузра аьгъязуз. Хъа му 
палатайиъ узхьан ахуз шуладар. Адаъ узу жара палатайиз. (Гъагъиди угьтар 

апIури, дахъру.)

Фатма (Духтриз). Учу уьрхюрайи кас вува, духтир. Гъит яв хал шадвалихъди 
уьлдюбгъюри бул ибшри. Учу увуз фукьан буржлу вуш, йип!

Шелфи. Фу гафар апIурава? Гъавриъ шуладарза. 
Фатма. Йиз жилир лицуз хъюгъну, думу гъакIундар. Гьеле узуз чIигъарра 

апIуз хъюгъна.
Шелфи. ЧIигъар апIуб ужу дар. Хъа уьмрикан ва аьжаликан улхуруш, яв 

жилир аьжалихьан гъюрхю кас, дугъаз чан ифи туву кас ву. Эгер гьадму бай 
дайиш, ав, ав… Яв жилирин операция апIру вахтна кьадарсуз ифи гъубшнийи…

Фатма (Кьадимдихьинди лигури). Хъа мугъаз ифи туву гьадму кас читин 
гьялнаъ айин?

Шелфи. Ав, дугъаз рягьятди гъабхьундар. Гъавриъ хьуз шулу. Гизаф кьадар 
ифи тувну дугъу.

Фатма. Дици вуш, учу думу касдин фициб тIалаб вушра тамам дапIну 
ккунду сарун.

Шелфи. Дугъу, бажагьат, учвхьан пешкешар гъадагъур… Амма хъана текрар 
апIураза. Эгер гьадму кас дайиш, гъи яв жилир мици кIубанди лицидайи.

(Духтир гъягъюру.)

Фатма (Духтрин кьяляхъди). Гъит Аллагьди увуз агъзур йисандин уьмур 
туври!

(Кьадимди кIул одеяликкан ккадабгъуру. Фатма дугъан багахь деъру.)

Фатма. Духтри фу гъапнуш, гъеебхьнийвуз? Сар шли-вуш увуз чан ифи 
тувну. Уву аьжалихьан гъюрхюр гьадму кас ву.

Кьадим. Вари гъеебхьнийзуз. Гьадму касра халис жви ву. Эгер йиз бедендиъ 
ифи гьубкIну адайиш, узхьан увухъди элегуз даршлуб гьадгъазра аьгъюди 
гъабхьну…

(Мягьяммед кроватдиин жара гъвалахъинди ккидирцуру.)

Фатма (Гъагъиди нефес хътабгъури). Гьай жан Аллагь, жилирихъди сумчIуд 
йисан яшамиш гъахьунза, амма дугъан мухриъ кIван ерина якъран рижв 
айибдикан аьгъдайзуз… Валлагь, аьгъдайзуз. Гьеле уччвуди фикир апIин, уву 
аьжаликкан ккадагъу гьадму касдиз фициб гьюрмат апIухьа?

Кьадим. Ухьу дугъаз аьхю гьюрмат апIидихьа. Дугъаз агъзур манат тувну 
ккунду!

Фатма. Агъзур манат? Хъа йипа, яв уьмур агъзур манатдинтIан ккадарин?
Мягьяммед (Одеяликкан кIул ккадабгъну). Гъунши Кьадим, яв ерина вуйиш, 

узу гьадму касдиз шубуд агъзур манат тувдийза. 
Кьадим. Шубуд агъзур? Гье-гье-гье… Яв жандак шубуд агъзур манатдин 

кканив?
Фатма. Хъа йиз жилир хьуд агъзур манатдинтIан артухъ кьиматнан ккайир 

вуйиз.
Мягьяммед. Рябкъюру. (Одеяликк жин шулу.)

Кьадим (Гъудужвуру, палатайилан ул алдатуру). Узу думу касдиз йиз 
ханжал багъиш апIидиза. Ав…

Фатма. Ханжал? Хъа дугъан яв ханжал гьаз ву?
Кьадим. Йиз гагайи узуз думу ханжал тувиган, узу «йиз му гьаз ву?», – 

кIури, гьерхундайзаки. Фици йиз аба гьадму ханжал хьади тюркериз къаршуди 
женгназ удучIвнуш, ктибтнийзуз гагайи.

Фатма. Гъач саб жара пешкеш тувурхьа. Гьамус ханжлар гьич сарира 
ккитIри имдар. Душмнарра имдар.

Мягьяммед (Одеяликкан кIул ккитIибгъну). Гъунши Кьадим, увутIан яв 
хпир фикирлу кас ву. Сельсоветдиъ варидари гьаци гьисаб апIура.

Кьадим. Ваъ, ханжал узу шлизкIа тувидарза. Думу узуз лазим хьуз ими.
Мягьяммед. Лигурхьа. (Одеяликк жин шулу.)

Фатма. Йиз фикриан, вари жилар дишагьлийиртIан ахмакьар ву.
Кьадим. Гьаз уьъйир апIурава? Ухди гъарах хулаз. Ханжал аьбкъин. Фукьан 

кIурушра, узу йиз ханжал гьадму игит бализ тувдиза.
Фатма. Увуз ккуниси апIарва. Увухъди гьюжатар апIуб дабтIназуз.
Кьадим. Узузра.
Фатма. Узу ханжал харза. Гъит гъулан вари жямяаьт ув’ин аьлхъри!
Кьадим. Чаз ккундуш, вари дюн’я аьлхъри. Амма саризра чаз цIийи уьмур 

туву касдиз ужуз пешкеш апIуз ихтияр адар… Гъарах, жаргъ! ХинкIар хузра 
магьархан!

Фатма (Раккнихьинди гъягъюру). Жаргъураза. (Дийигъну.) Больницайиз 
хинкIар хуз гъитру, хъа ханжал – ваъ!.. Ай Аллагь! Уву ич хизандиз гьаз 
илзигураш, гъавриъ шуладарза. Йиз жилир фикриан душна, абдал духьна. 
Яраб, гележегдиъ фу шуйкIан? (Фикрар апIури, гъягъюру.)

(Кьадим хал вуйибси лицура. Мягьяммед дугъаз одеяликкан хъилигура. 

Тумбочкайиин дивнайи банкарихьинди Кьадим лигуру. Гьадрарикан сабнуб 

банка улдариантина гатIабхьуру. Хъасин, тумбочкайиан адабгъну, саб ичIи 

банка тумбочкайиин дивру. Палатайиъ лицувал давам апIуру.)

Кьадим (КIулхъан хъчIихуру). Вагь! Эгер дугъаз узу йиз ханжал тувиш, узу 
бистниъ гъарпзарин кIакIар фтихьди алдатIуру?

Мягьяммед. Кьадим аба, духтри уву сагъ апIувалиин шад вува?
Кьадим. Гьадмукьан шад вуза.
Мягьяммед. Хъа узу гьадмукьан пашман гъахьунза.
Кьадим. Йиз хпири ханжал хуз гьаз кьан апIурайкIан, инсанар?
Мягьяммед (Гъудужвну, Кьадимдихьинди гъягъюру). Кьаби хьпахъ, уву 

ахмакь шулава, Кьадим аба. Гьамус яв гьякь-гьисаб узухъди хьибди…
(Мягьяммедди тумбочкайиъ фу-вуш абгура. Шоколаддин плитка адруб 

дябкъну.)

Мягьяммед. Вагь, йиз мушваъ айи шоколад набши? Кьадим аба, йиз плитка 
гьаз гьитIибкIунва?

Кьадим. Уларизкьан гъябкъюндариз.
Мягьяммед. Увуна узутIан адархьа мушваъ. Уву адабгъунва.
(Гьаму арайиъ Кемсерин гьарйир шулу. Мягьяммед Кьадимдин кроватдиин 

дахъру, Кьадим – Мягьяммеддин. Кьюридра одеяларикк ккучIвна. Сакина гъюру. 

Мягьяммед дахънайи чан жилирин кроватдихьна гъюру.)

Фатма (Дахънайирик кучри). Уву даахнайва? Яв хпир Фатма дуфна. 
Гъудужв.

Мягьяммед (Одеял гатIабхьну). Узу саб ражну гъапнийза – йиз хпир жара 
дишагьли вуйиз!

Кьадим (Одеяликкан ккудучIвури). Я гъари!
Фатма. Я Аллагь! Эгер гьаму жилар фикриан душнадарш, узу абдал 

духьнахьиди.
Кьадим. Ханжал гъабхунва?
Фатма. ГьапIру ханжал? Рякъюъ кIваин гъабхьунзуз. Сач уву ханжликан 

фу-вуш саб жараб ктапIунва, гаркIал вуш, дарш фу-вуш саб…
Кьадим. Вуйин? Хъа узу думу игит бализ фу пешкеш апIуза?
Фатма. Кьадим, я Кьадим. Гъач ухьу гьадму бализ ихь Зюгьре тувхьа.
Кьадим. Ханжлин ерина?
Фатма. Ав, ав.
Кьадим. Йиз хпир фикирлу шулайиси рябкъюразуз. Йиз худул узу 

аьжаликкан ккадауриз тувиш ужу хьибди, жарариз тувайиз… Хъа думу бай 
ихь худул риш гъадагъуз рази хьидин?

Фатма. Ихь гъулаъ варитIан уччвурсир шураз шли ваъ пиди?
Кьадим. Ав, гьаци ужу шулуш, кIуруза. Хъа йипа, ухьхьан гьадму касдиз 

швуваз гъягъюз ихь риш мажбур апIуз хьидин? Белки, думу кьаби хъянтар 
вушул? Егь?

Фатма. Ахмакь вува, Кьадим, йиз жилир вушра, ахмакь вува. Эгер яв 
табариъ кьаби хъянтрин ифи убзнийиш, яраб увхьан гьамци кIубанди лицуз 
шуйкIан?

Кьадим. Ибшри, уву кIурубдиз узу рази вуза. Пешкеш вуди узу дугъаз йиз 
бачукIра тувдиза. (Хилар тIиршури.) Валлагьи лязим, гьаци апIидиза. Гурлу 
сумчир апIидихьа. ЙицIур зурначийиз ва къанна хьур далдабучийиз теклиф 
дапIну ккунду.

Фатма. Ав, ав, гьаци апIурхьа. (Тумбочкайихьинди лигуру.) Вари мас 
гъипIунва? 

(Кьадимди кIул хъапIру.)

Фатма. Хъана хузавуз?
Кьадим. Йикк аьбкъин!
Фатма. Мици гъабхьиш, йиз ибар ктахьуб мумкин ву. Банка жибкIидиза. 
(Банкара хьади удучIвуру. Зюгьре гъюру.)

Зюгьре. ГьапIрава, аба, фици вува? Ляхнилан гъюрайир вуза. 
Кьадим (Гъудужвури). Йиз риш… Чан ерина жигьил гьар ктубчIвиган, 

кьаби гьар ебццуру. Яв бахт дярябкъди, йикIуз ккундарзуз.

(Уьсман палатайизди гъюру. Кьадим мюгьтал духьну лигура. Гагь 

Уьсмандихьинди, гагь Зюгьрейихьинди лигура. Хилра тувну, Мягьяммедди 

Уьсман къаршуламиш апIуру.)

Мягьяммед. Сельсоветдин терефнаан ихь райондиъ варидин улихь 
хьайи механизаториз хушгелди. ХутIлар хъаъбан ляхнар фици кIули 
гъягъюра?

Уьсман. Салам алейкум, Мягьяммед халу! Вари ляхнар хъуркьувалиинди 
кIули гъягъюра.

Зюгьре. Аба, сарун увуз йиз бахт гъябкъюнвуз, гъапишра шулу.
Кьадим. Уву гьамгъахъди узухьна дуфнава… гьамгъахъди… гьамгъахъди…
Зюгьре. Дугъаз Уьсман кIуру. Яраб увуз гьархнийкIан, аба?
Кьадим. Узуз гьархнадарзуз. Думу фуж вушра аьгъязуз. Гьеле дугъан ата-

бабйиризра фужар кIуруш аьгъязуз.
Уьсман. Увуз вари йиз багахьлуйир аьгъявуз, Кьадим халу? Чухсагъул!
Зюгьре. Аба, Уьсман больницайиз чан Аьгьмад халуйин имийин бай рякъюз 

кIури дуфнайир ву. 
Уьсман. Ав, узу гьаци гъафир вуза. 
Мягьяммед. Чухсагъул, юлдаш Уьсман, узухьна гъювализ. Аферин! Йиз 

имийин бай Аьгьмаддин тухмар чIурудар даруб узуз аьгъязуз. Гьамцдар тухмар 
узуз айивалиин шад вуза. Гьамусяаьт увуз деуз кусри хибдиза. (УдучIвуру.)

Кьадим (Угьйир апIру тIулар). Йиз риш… Уву шлихъди вушра мина 
дяргъруб узуз аьгъязуз… Уву ужур риш вува… Уву йиз худул вува….

Зюгьре. ИкибаштIан, аба… Ужурна чIуру инсан жара апIуз улупунва узуз…
Кьадим. Ав, ав… Узуси, увура ужудар инсанар харжидарихьан жара дапIну 

ккунду. Багарихьди увуз сар кас фуж вуш ва фицир вуш, аьгъю хьибдивуз. 
Думу адлу игит ву. 

(Уьсман гьялакди Кьадимдин багахьна гъюру. Хъа Кьадим, ккятIялхъюри, 

дугъахьинди лигуру.)

Кьадим. Ав, думу игит бай рюгь адру саб жерге гъулан жакьварсдар дар. 
Думу дирбаш дагълу бай ву. Ва гьадгъаз уву швувазра тувдихьа.

Зюгьре. Уву фу кIурава, аба?
Кьадим. Яв бабуна узу… Яни, узуна яв бабу увуз гележегдин ужур уьмрин 

юлдаш дагнача. (Уьсмандихьинди лигуру.) Узуз думу кьабул духьнайиган, увузра 
думу кьабул хьидивуз, рази хьидива.

Зюгьре. Фуж ву думу, аба?
Кьадим. Гьелелиг узуз думу дяркънадарзуз… Амма думу халис жилир ву… 

Дугъаз йиз бачукIра кмиди багъиш апIуз ният айиз. Яраб узу ужур дару касдиз 
бачукI тувуйкIан? Гьаму месэлайин зиин фикир апIин. 

Зюгьре. Узу фикир апIарза, аба. Амма узу узуз бегелмиш гъахьир уьмрин 
юлдашди ктагъидиза.

Кьадим. Яв уву? Хъа дици вуш, веледарихъ гагйир гьаз шулухъа? Дарш, 
увуз абйир-бабар адарвуз?

Зюгьре. Узуз юкIв азуз. Учв мажбур апIруган, дидиз кьабул шулдар.
Кьадим. Шулу – шулдар… Мурар фу кIуру гафар ву? Йиз хул’ан 

утIурккарзаву! Гьадмуган кьабул шулувуз.
Зюгьре. Увуз ккунш, утIуркк. Фу гъапIишра, узуз даккнириз швуваз 

гъягъидарза. (Гьялакди палатайиан утIурччвуру, раккнар чиб-чпикан йивну. 

Кьяляхъ хъадаркну, хъана.) Гъягъидарза!
Кьадим. Агьа!.. ВуйиштIан, йиз хпири дюзди гъапну. Йиз риш узуз 

даккнирихъди ургна. (Хъял кубчIвру.) Халуйин имийин балихьна дуфнайир ву 

му… Узуз ичв ляхнар аьгъю гъахьунзуз. (Уьсмандихьинди гъюру.) ФукIа кIулиз 
удубчIвидаричв, гьич фукIа!

Уьсман. Кьадим халу, уву уьлдюбгъюри абцIнайи гъазниъ хъана шид 
убзрава.

Кьадим. Вагь! Гъазан фуж вуш, улупарзавуз! Кьюридра вердиш апIарзачву!.. 
Далдабуйиин алабсуз гъидикь алдабхъарзавулан… Ваъ, ваъ, думу далдабура 
ужуб даршул. Узу увкан фу-вуш саб жараб ктапIурзавукан.

Уьсман. Мягьяммед халу нашди? Гъит гьадгъу увухъди гафар апIри. Яв 
улихь жигьил бай вуза, йиз кIваъ айиб вари увуз ачухъ апIуз шулдарзухьан…

Кьадим. Вайгьарай. Больницайиъ ханжлар гьаз тувурдайкIан? Узхьан му 
муччврихьди йивну йикIуз шулдарзухьан аьхир! Баладар, гьаму йигъари узу 
хулаз деетиди… КурцIил! Яшлу касдихъди фици дулхну ккундуш, улупурзавуз. 
Ва шуразра улупурза. Аллагьдиинди ху апIураза. Узу аьжаликкан ккадаъбан 
гьюрмат вуди, йиз риш узу гьадму бализ швушвди тувурза.

Уьсман. Наан а думу? Фуж ву думу? Фуж кIуру дугъаз? 
Кьадим. Думу гьамус гьамина гъиди. Дугъу увлан йизра, йиз Сейфудин 

абайин терефнаанра кьисас алдабгъиди. 
Уьсман. Гъит гъюри… Узу думу кас маш кьяляхъди даждиин илитарза.
Кьадим. Гья-гья-гья!.. Уву увкан фикир апIин, фунуб даждиин элеъну, увлан 

рижв алдатуруш…
Уьсман. Мягьяммед халу нашдикIан? Наан айкIан думу?
(Хилиъ дижибкIнайи банкара ади, Фатма гъюру.)

Фатма (Гъалабулугъ кади). Фу гъабхьну? Ихь риш больницайин икриъ 
ишури деъна.

Кьадим. Ихь риш… Думу ихь ришди имдар. Дугъу халис игитриз швушвди 
гъягъюрдарза гъапну.

Фатма. Ваъ гъапнин?
Кьадим. Хъа яваш ишри думу. Гьаму йиз фун саб къайдайиз гъюри, хъа 

лигарза узу дугъаз…
Фатма. Белки, ихь худлихъди элегуншалва гьа. Увуз дугъан хасият фициб 

вуш, ужуди аьгъявуз. Узу гъягъидиза. Узу дугъаз кьюб ширин гаф апIурза, 
дугъхьан чан абайин гафназ ваъ пуз даршлубси. (Тумбочкайиин банка дивну, 

гъягъюру.)

(Кусрира хьади, Мягьяммед гъюру.)

Мягьяммед (Уьсмназ). Деъ, гьюрматлу кас! Ва яв ляхнарикан-
гъайгъушнарикан вуйи-вуйибси, хъайи-хъайибси кидибт. Яв жигьилвал 
шадди гъябгъюрайин?

Уьсман. Лап шадди.
Мягьяммед. Эвленмиш хьуз ккадарва?
Уьсман. Кказа.
Мягьяммед. Ужур риш вуйин?
Уьсман. Лап ужур риш.
Мягьяммед. Хъа шуран абйир-бабар фицдар ву?
Уьсман. Гьюри-перйирсдар.

Мягьяммед. Узу ув’ин шад вуза.
(Зюгьре ва Фатма гъюру.)

Фатма. Йиз аьхюр, ихь риш учв дюз дарубдин гъавриъ гъахьну.
Зюгьре. Багъишламиш апIин, аба. (Улар марцц апIури.) Узу яв гафназ рази 

вуза…
Кьадим (Зюгьрейилан илдицури). Вуйин? Фтиз уву рази вува? Йип, ягъалди 

йип кIуразавуз…
Зюгьре. Уву кIурайи касдиз швуваз гъягъюз, гьадгъан хпир хьуз рази вуза.
Кьадим (Чан кьял цIабхури). Рази вува? Дици вуш, яв ахмакь гафарин хил 

алдабгъарза. (Фурслуди Уьсмнахьинди лигуру.) Йиз худул вуйиб аьгъю шулазуз! 
(Шурахьинди.) Уву гьацир игитрин хпир хьидиваки, вари шубар бахил шлуси.

Зюгьре (Машнакк инчI ккади). Чухсагъул, аба.
Уьсман (Зюгьрейин багахьна дуфну). Абайин гафназ гьаз рази гъахьунва, 

Зюгьре?
Зюгьре. Жараси шулдайзухьан, Уьсман.
Уьсман. Шулдайи мугъхьан. Ухьу таниш гъахьи йигъазра нянат ибшри! 

(Раккнихьинди гъягъюру.)

Зюгьре. Дийигъ, Уьсман!..
Уьсман. Мушваъ узуз йишв имдар…
Мягьяммед (Уьсмназ). Гьаму шуран тяриф гъапIур уву дайна? Уву шлин 

риш швушвди кадагънаш, гьаз гъапундайвахъа?
Уьсман. Гьаму жейрандиъ битIран юкIв айибдикан аьгъдайзуз.
(Палатайизди духтир учIвру. Мягьяммед ва Кьадим чпин койкйирихьинди 

жаргъуру.)

Духтир. Пагь, узуз рякъюрайир фуж ву? (Кьадимдиз.) Магьа, Кьадим халу, 
увуз варитIан багахьлу инсан.

Кьадим. Йиз багахьлу фуж ву? Думу йиз тухмин ифдин душман ву.
Духтир. Увуз саки саб литра ифи туву кас яв душман шулин?
Кьадим. Фици? Узуз ифи туву бай гьаму вуйин?
Духтир. Ав, думу бай Уьсман ву.
Кьадим (Одеяликк ккучIвру. Ишуз хъюгъру).

Мягьяммед. Думу гьаци вуйин, духтир?
Духтир. Гьаму жигьилихьан гьерхай.
Мягьяммед. Ич сельсоветдин жилариин гьамусдиз мицисдар ляхнар 

гъахьундар..
Кьадим (Кроватдиин деъна, улар уьлчIюкьна). Саб литра ифи. Дугъу узуз… 

Вуш, гьамус йиз табариъ йиз душмнин ифи либхураки… Я Аллагь! Вуш, узу 
узуз душман духьнаки… Я Аллагь, вуйиган, узу гьамусяаьт йиз жандак йивну 
йибкIну ккундин? Узуъ ифи убзруган, узуз гьаз улупундайчва?

Духтир. Архаин йихь аьзарлу Кьасумов. Яв бедендиъ лап ужуб ифи убзна.
Кьадим. Йиз Сейфудин абайи узуз му аьгьвалатнаъ фу пидийкIан?
Фатма. Дугъу увуз рази йихь пидийи, гьаз гъапиш сар касди тмунур 

аьжаликкан ккадаъну…
Кьадим. Ккебехъ! 

Мягьяммед (За шули). Кьадим аба, мушваъ, йиз фикриан, уву ваъ, хъа узу 
дерд дапIну ккунду. Уву йиз багахьлу шулава. 

Кьадим. Фу? Фу гъапнийва?
Мягьяммед. Хъана гъавриъ шуладарва. Уьсман яв багахьлу гъахьиган, уву 

йизра багахьлу шулава…
Кьадим (Уьсмнахьинди лигури). Гьамусдиз кьюр бай вуйи. Сануриз 

чухсагъул пуз ккайза, хъа тмунуриз – жаза тувуз. Гьамус гьадму кьюрикан сар 
кас гъахьну.

Фатма. Ари гьадму санур ухьуз лазимра ву.
Кьадим (Хпириз). Увуз варибдикан аьгъюди гъабхьунвуз, гъари! Ихь худул 

тувдихьа… Гьаци уву гъапнийва!
Фатма. Узу анжагъ теклиф гъапIнийза, жилир. Хъа гуж гъапIур уву вуйва. 

Уву гьеле хура кмиди гъапIнийва, риш гьадму бализ тувурза, кIури.
Кьадим (Явашди). КучIлар апIурава.
Мягьяммед. Кьадим аба, яв ляхин узухъди хьибди. Уву гаф туври узузра 

гъеебхьунзуз… Гьеле бачкIин игитваликанра фу-вуш гъапнийва.
Кьадим. Гьаци вуйин?
Мягьяммед. Узу увуз йиз багахьлуйизси кIураза.
Кьадим. Гьамус гьапIру? Кьадим саб вахтнара чан гафналан улдучIвур дар. 

Узу гьарган ижми гъванси йиз гаф уьбхрур вуйза.
Фатма. Ав, ав, йиз жилир... Фила-вуш гьацир вуйва… Фила-вуш… Хъа 

гьамус…
Кьадим (Хпирин гафар кьатI апIури). Кьаби кафтар! Гъарах, ухди йиз 

бачукI аьбкъин мина!.. Йиз Сейфудин абайи гъи узуз фу пидийкIан? 
Мягьяммед. Дугъу гьамци пидийи: сумчриз сумчIур зурначйиризна варж 

далдабчйириз теклиф дапIну ккунду!

Табасаран чIалназ илтIибкIур Аьбдурягьим Аьбдурягьманов

«ХАЛАЧЙИРИН СЮГЬЮРЛУ НАКЬИШАР…» 

Уьзден халкьдин дуланажагъ кабчрайиб,
Табиаьтдин гюрчег накьиш абчнайиб,
Дишагьлийин жини фикрар гьерчрайиб,
Я ич дамагъ – табасаран халачи!

«ЧIир`ар» чешне халачи гьатIабцциган,
Жангар гъирагъ, жилра элвен, фур укIу…
Жилси уьру булушка уткан шуран,
Ич марццивал – табасаран халачи!

Халачийикан вуйи му сюгьюрлу цIарар табасаран халачийин устад, ЧIире 
гъул`ан вуйи шаир Инаят Римихановайи гъидикIдар ву. Улихьна вахтари 
халачйир урхури гъахьи фунур дишагьлийинра му пишейихъ юкIв хъимбуб 
аьгъяди, дуркьар дивну, халачи гъирибшиш, дурари чпин вари ляхнар-карар 
гъитну, гугар китIри, ражнахъди раж йивури, халачи убхуз хъюгъди кIури, 
хиял вуйиз.

Мамедгъалайиъ яшамиш шулайи Мурадяли ва Мина Къарахановарин 
хизандихъди узу таниш гъахьи йигъланмина дурари гъабхурайи баркаллу 
ляхнихъди ихь шаир-дишагьлийирра таниш апIуз кьаст гъапIнийза. 
Гьаци, авгъустдин аьхириъ му хизандин «Кюгьне гьяят» кIуру устаханайиъ 
«Халачйирин сюгьюрлу накьишар» кIуру литературайин мярака тешкил 
гъапIнийза. 

Му йигъан ихь шаирари – Эльмира Аьшурбеговайи, Рягьимат ТIагьировайи, 
Инаят Римихановайи, Минара Гьяжиевайи, Дильфуруз Ханялиевайи, Разида 
Рамазановайи – ихь халкьдин важиблу сяняаьт вуди гъабхьи халачачиваликан 
чпин шиърар гъурхнийи.

Къарахановарин «Кюгьне гьяят» жюрбежюр бицIи халачйир, гьалвар, 
кумсар диришнайи дуркьари, ихь халкьдин улихьна деврин ккурттари, 
дуланажагъдиъ ишлетмиш апIури гъахьи алатари, жюрбежюр накьишарин 
халачйири дабалгнайи. Улихьна вахтна ихь дишагьлийири бархларра урхури 
гъахьну, бицIи дуркьаригъ бархалра кмиди дирибшнайи. Халачи убхуз иштагь 
гъабхьидариз кIури мушваъ айи вари дуркьарик цIикIварра китIнайи, чешнера 
ккебгънайи. Дуркьарра Мурадялди чав ктаъдар вуйи.

Мурадяли Къарахановди учуз ихь халкьдин му сяняаьт уьбхбахъ чпин хизан 
фици хъюгънуш, чпиз фицдар читинвалар алахьури гъахьнуш, ктибтнийи.

«Ич метлеб – халачачивалихьна инсанарин маракьлувал артухъ апIуб 
вуйич. БицIи дуркьар гизафдари масу гъадагъура. Казань шагьриъ яшамиш 
шулайи ихь ватанагьлийири ккун дапIну, хътаунза. Учухьна, Мамедгъалайиъ 
яшамиш шулайи баяр-шубарси, жара йишварианра, Дагъустандиз гъюрайи 
туристарра гъюри шулу. Вари аьхю маракьлувалиинди халачи фици убхуруш 
лигури шулу, гугар китIуз хъюгъру»,- ктибтнийи дугъу. 

Къайд апIуб лазим вуки, му «Кюгьне гьяятдиз» дуфнайи ихь шаирарра чпин 
уьмрин пише ктабгъайиз улихьна халачачйир вуди гъахьнийи. Гьаддиз дурари, 
аьхю аьшкьниинди халачийихъ деъну, халачйир урхру вахтари чпи апIури 
гъахьи мяълийир, зарафатар кIваин апIури, ихь бажаранлу шаир Эльмира 
Аьшурбеговайин «Икрам вуйиз» кIуру мяълира устадвалиинди тамам 
гъапIнийи. Йиз фикриан, бицIи дуркьаригъ ккергънайи, цIибди дурхнайи му 
кьадар халачйир, жюрбежюр рангарин цIикIвар гъяркъган, шаирарик гьевес 
кубчIвнийи. 

Аьхиримжи вахтна ихь халкьдин жюрбежюр серенжемариъ иштирак 
шулайи, Халагъ гъул`анмина дуфнайи, му гъулан кьялан мектебдиъ 50 
йистIан зиина табасаран чIалнанна урус чIалнан мялимди гъилиху, табасаран 
чIал ва багъри гъулан тарих ахтармиш апIбак аьхю пай киврайи Багьаудин 
Къурбановди халачачивали ихь халкьдин яшайишдиъ фициб роль уйнамиш 
апIури гъабхьнуш, ктибтнийи. 

«Улихьна йисари ихь халкь му сяняаьткарвали гъюбхну. Гьарсаб хизандиъ 
дуркьар ади гъахьну ва гьарсар дишагьлийиз чан хулан айитI ляхинра ади 
гъабхьну. Гъийин вахтна Къарахановарин хизанди гъабхурайи му ляхниин 
ухьу гизаф шад вухьа ва халачачивал дудрубгуз ухьхьан шлуб вари апIурхьа»,- 
гъапнийи Багьаудин халуйи.



94



95

Гьацира, ихь халкьдин фунубра гьял дапIну адру месэлайихъан юкIв 
убгурайи, кюмекнан хил гьачIабккуз гьар вахтна гьязур вуйи Айваз Рамазанов 
му йигъанра гъирагъдиъ гъузундайи, мяракайиъ иштирак гъахьнийи. 
Мурадяли Къарахановдин гафариинди, чпи му ляхнихъ хъюгъю йигъланмина 
дугъу му хизандиз чахьан удукьру кюмек апIура.

Мамедгъалайин 3-пи нумрайин мектебдиъ урус чIалнанна литературайин 
дарсар киврайи мялим, Хив райондин УртIил гъул`ан вуйи Мухтасар 
Уьмаровдира Къарахановарин хизанди гъабхурайи ляхниз, «Табасарандин 
ватанперверар» кIуру жямяаьтлугъ тешкилатдин кIули айи Айваз Рамазановди 
зигурайи зегьметназ, дуфнайи шаирарин яратмишариз заан кьимат тувнийи 
ва мицдар серенжемар гъахувал давам дапIну ккуниваликан гъапнийи.

Дупну ккундуки, Каспийск шагьриъ яшамиш шулайи Къарахановарин риш 
Назирайира ихь халкьдин культура артмиш апIбак лайикьлу пай кивра. Дугъу 
ихь дагълу халкьарин милли ккурттар дирхура, жаквларра гьязур апIура. 
Къарахановарин хизан ихь республикайиъ кIули гъягъюри шлу жюрбежюр 
тялукь серенжемариъ гьар вахтна иштирак шула. Дурариз гележегдиъ му 
ляхин давам апIуз хъана аьхю гьевеслувал ва заан хъуркьувалар ккун апIурхьа.

Шюшеханум Керимова, шаир.

 Фазу АЬЛИЕВА

УЛУП УЗУЗ, ТАБАСАРАН ДИШАГЬЛИ… 

Улуп узуз, 
Табасаран дишагьли, 
Йиз кIван арзу 
Хиял-халачи убхуз. 
Улуп узуз, 
Табасаран дишагьли, 
Саб-сабдихъди 
Утканди рангар хъпалгуз. 

Шуйиш узхьан 
КитIуз увхьанси гугар, 
Шуйиш узхьан 
Увхьанси хъпалгуз рангар, 
Убхидийза
Халачи, учв гьадмукьан 
Гюрчег вуйиб, 
Утканвалин аьнтIикьа. 

Халачийик каъдийза 
Йиз халкьдин жил, 
Багъри юрднан 
Вари кюкйир успагьи. 
Убхидийза, 
Ахидайза я йишвну, 
Убхидийза, 
Бизар дархьиди йигъну.

Ва хьидийза 
Деъну ляхнихъ юкIв али, 
Гъудужвури, 
Хъюгъюбси ахсрар йивуз… 
Улуп узуз, 
Табасаран дишагьли, 
Йиз кIван арзу 
Хиял-халачи убхуз. 

Уз дагъдихьан 
Зигидийза бицIи нир, 
Хъа нирихъ баб. 
Туври бицIириз нана. 
Гьялак дарди, 
Каъдийза кIалиб машнан, 
Мухриин хил 
Даахнайи бицIирин. 

Халачийик 
Фици капIза бахт меъли? 
ШуйкIан узхьан 
Бабан лигуб накьшиз хуз? 
Улуп узуз, 
Табасаран дишагьли, 
Йиз кIван арзу, 
Хиял-халачи убхуз. 

Табасаран чIалназ илтIибкIур Аьбдулмажид Къурбанов






